
የግሪሳ ወፍን ለመከላከል ... ወደ ገጽ 6 ዞሯል

«ኢትዮጵያ በዓባይ ግድብ ድርድር የጋራ መፍትሔ ላይ 
ለመድረስ በቀና መንፈስ  አበክራ ትሠራለች»

- አምባሳደር ኢንጂነር ስለሺ በቀለ (ዶ/ር)

ሃይማኖታዊ በዓላትን 
ስናከብር የኢትዮጵያን ታሪክ 

በሚመጥን መልኩ መሆን አለበት

በዓላቱ 
ያለምንም ችግር እንዲከበሩ 

ቅድመ ዝግጅት ተደርጓል
- ደመራ በሚለኮስባቸው ቦታዎች 

ጥንቃቄ ሊደረግ ይገባል

ዘላለም ግዛው 

አዲስ አበባ:- በኦሮሚያ፣ በአማራ እና በደቡብ 
ብሔሮች ብሔረሰቦችና ሕዝቦች ክልል የተከሰተው 
የግሪሳ ወፍ በሰብል ላይ ጉዳት ከማድረሱ በፊት 
ለመቆጣጠር በአውሮፕላን የታገዘ የኬሚካል ርጭት 
መጀመሩን ግብርና ሚኒስቴር ገለጸ።  

በሚኒስቴሩ የእጽዋት ጥበቃ መሪ ሥራ አስፈፃሚ 
አቶ በላይነህ ንጉሴ ለኢትዮጵያ ፕሬስ ድርጅት 
እንደገለጹት፤ ወፉ ተሰባስቦ ከሚገባበት ከትናንት 
ምሽት 12፡00 ጀምሮም ከመንጋቱ በፊት ባለው ጊዜ 
የወፍ ማደሪያ ላይ በአውሮፕላን ርጭት በማድረግ 
የመከላከል ሥራው ተጀምሯል። 

የመከላከል ሥራውን በተጀመረው መልኩ 
አጠናክሮ በመቀጠል በ15 ቀናት ሙሉ በሙሉ 
መከላከል እንኳን ባይቻል ደረጃውን ለመቀነስ 
እንደሚሠራም ነው የተናገሩት።  

ሁሉንም በአንዴ ማዳረስ ስለማይቻል ርጭት 
የሚያደርግ አውሮፕላን እስኪደርስ ድረስ ክልሎች 

የግሪሳ ወፍን ለመከላከል በአውሮፕላን የታገዘ የኬሚካል ርጭት ተጀመረ

በተቻለ አቅም በባህላዊ መንገድ ወፉ ሰብል ላይ 
ጉዳት እንዳያደርስ መጠበቅ እንደሚገባ አሳስበዋል። 
አንዴ አርፎ ብዙ ሰብል ሊያጠፋ ስለሚችል አርሶ 

አደሮች ትኩረት ሊያደርጉ እንደሚገባም ነው 
የጠቆሙት።

ማርቆስ በላይ 

አዲስ አበባ ፦ ኢትዮጵያ በዓባይ ግድብ የሦስትዮሽ 
ድርድር የጋራ መፍትሔ ላይ ለመድረስ በቀና መንፈስ 

አበክራ ትሠራለች ሲሉ በውይይቱ የኢትዮጵያ ወገን 
ልዑካን መሪ አምባሳደር ኢንጂነር ስለሺ በቀለ (ዶ/ር) 
ገለጹ።
ኢትዮጵያ፣ ግብፅና ሱዳን  የዓባይ ግድብ የሦስትዮሽ 

ውይይት በጥቅምት ወር  በግብጽ ካይሮ እንዲቀጥል 
መስማማታቸውን የውጭ ጉዳይ ሚኒስቴር  
አስታውቋል። ለሁለት ቀናት ሲካሄድ የቆየው የዓባይ 

«ኢትዮጵያ በዓባይ ግድብ ... ወደ ገጽ 6 ዞሯል

አቶ ይክፈለው ወልደመስቀል



ዜና

ዳግማዊ ግርማ 

ስመጥር ነው፤ በዘርፉ ጥርሱን ነቅሏል። የልማት 
አርበኛ  ነው። በአራቱም የሀገሪቷ ማዕዘን ላይ አሻራውን 
ማሳረፍ ችሏል። ከሶስት ሺህ የሚልቁ ነፍሶችን ህይወት 
ይዳስሳል። እንጀራቸውንም ጋግሯል። በስፍራው ቋሚ 
የሥራ እድል  ተፈጥሮላቸዋል። በምስራቅ አፍሪካ 
የመጀመሪያው ዋተር ፓርክ ባለቤት ነው። ውልደቱ ከ21 
ዓመታት በፊት ነው። በኢትዮጵያ የጊዜ ቀመር 1994 
ተመሰረተ።  ለዓመታት ያልተፋለሰ የጥረት ሂደቱ  የበጎ 
ሰው ሽልማት ዓይን ውስጥ ጥሎታል። በንግድና ሥራ 
ፈጠራ ዘርፍ 11ኛውን ሽልማትም አሸንፏል።  ኩሪፍቱ 
ሪዞርትና ስፓ።

የዘመናዊው ዓለም ነፀብራቅ ነው። ኢትዮጵያን 
በሆቴልና ሪዞርት ሥራ ላይ ደጉሟል። በዘርፉ ያላትን ጉዞ 
በአንድ እርምጃ ወደፊት አስቀድሟል። በሥራው ቆራጥና 
ውጤታማ ጉዞ አለው። ሥራን መሰረት ያደረገ ነው። 
የግንባታ  ባለሙያዎቹ ኢትዮጵያውያን  ብቻ ናቸው።   
ቁሳቁሶቹንም በሀገር ውስጥ ያመርታል።  

ሀገሪቷን ከተጨማሪ የውጭ ምንዛሪ ወጪ 
መታደግ ችሏል። ቁሳቁሶችን እና የምግብ አቅርቦቶችን 
ከማኅበረሰቡ ይረከባል። ይህም ለነዋሪው ተጨማሪ የገቢ 
ምንጭ ሆኗል። ስለ አበረከተው መልካም አስተዋጽኦ 
ሽልማቶችን አግኝቷል።  በሀገር አቀፍ ግብር ከፋይነት 
በፕላቲንየም ደረጃ ተሸልሟል። የድርጅቱ መስራችና 
ባለቤትም አቶ ታዲዮስ ጌታቸው ሽልማት አግኝተዋል። 
‘African Hospitality Person of The Year 2019’ 
ተብለዋል።  

አቶ ታዲዎስ አሜሪካን ቦስተን  ይኖሩ ነበር። ከቀናት 
መሀል  በአንዷ ሀገራቸው ላይ ለመሥራት አሰቡ። ለዚሁ 

እስከ ጅቡቲ ከዘለቀው የኩሪፍቱ ስኬት ጀርባ

ተግባር ሲሉ ወደ ኢትዮጵያ መጡ።   ሀገራቸው  እንደገቡ 
ነበር ወደ ሥራ የገቡት። በመዲናይቱ አዲስ አበባ ልማትን 
‘ሀሁ’ አሉ። ጅማሬው ዓለም አቀፍ ከተማነቷን በሚመጥን 
መልኩ ለመሥራት የተወጠነ ነው። 

ኩሪፍቱም መነሻው  አዲስ አበባ  ነው። በቢሾፍቱ 
ክልኤቱ አለ። በሰሜኗ እንቁ ባህርዳር ከተማም ላይ አሻራ 
አርፏል።  በምስራቋ የስምጥ ሸለቆ ደማቅ ከተማ አዳማም 
ደርሷል።  የአዋሽ ወንዝን ተከትሎ  የአዋሽ ፎልስ ሪዞርት 
ተገነባ።  ኩሪፍቱ፤ በሰው ዘር መገኛዋ አፋርም ተሠርቷል።  
ይህም ለከተማዋ ተጨማሪ የቱሪስት መዳረሻ ሆኗል። 
በእንጦጦ ተራራ ላይ በክብር ተጀቡኖ ይገኛል።  በመሐል 
አርባ ምንጭ  ላይም ከትሟል።

የአቶ ታዲዎስ የመጀመሪያ ሥራቸው ቦስተን ደይ 
ስፓ ይሰኛል። ባለ ስድስት ወለል ህንፃ ነው። ከ289 በላይ 
ለሆኑ ሠራተኞች የሥራ እድል ፈጠረ። ቦስተን ደይ ስፓ 
በከተማዋ ላሉ የውበት ሳሎኖች አዲስ እይታን የፈጠረ 

ነው። የሥራ ፈጣሪው ጉዞ በዚህ አልበቃም። በቢሾፍቱ  
ኩሪፍቱ ሐይቅ ዙሪያ ሥራ ቀጠለ እንጂ።  ያኔ 18 ክፍሎች 
ብቻ  ነበር ያሉት። በሂደትም የክፍሎቹን ቁጥር ወደ 150  
አሳደገ። 

በምስራቅ አፍሪካ የመጀመሪያው ዋተር ፓርክም 
ኩሪፍቱ ነው። ከሀገር ውጭም ተሻግሯል። የቀይ ባህርን 
ዳርቻ የያዘ ሌላ ሪዞርት ጂቡቲ ገንብቷል። ይህም 
ኢትዮጵያን ከአፍሪካ ጋር በንግድ ያስተሳስራል። በዘርፉም 
ተጨማሪ እሴት መፍጠር ችሏል።

ኩሪፍቱ በሀገሪቷ የሚስተዋለውን  የመስተንግዶና 
አገልግሎት ዘርፍ ክፍተት ለመሙላትም ኳትኗል።  ብቁ 
የሆኑ ሙያተኞችን ለማፍራት ሥራዎችን ሠርቷል። 
የራሱን የስልጠና ተቋምም መስርቷል። ከታችኛው የሥራ 
ዘርፍ አንስቶ  ያሳድጋል። ይህም በልምድና በእውቀት 
የደረጁ ሠራተኞችን ለማፍራት አስችሎታል። በዚህም 
የተነሳ ተጨማሪ ሙያተኞችን ከውጭ ሀገር ማምጣት 
አያስፈልገውም። ከዜሮ ዓመት የሥራ ልምድ ተነስቶ 
ይሰራል። በስልጠናና በልምድ ይገለብታል። እስከ 
ላይኛው የሥራ እርከን የሚደርሱ ባለሙያዎችን ያፈራል። 
በኢትዮጵያውያን ብቻ ሠራተኞች የሚንቀሳቀስ ድርጅት 
ለመሆን ችሏል። 

ኩሪፍቱ  በሆቴልና ቱሪዝም ዘርፍ ብቻ አልተገደበም።  
ማኅበራዊ ኃላፊነቱንም ይወጣል። በሆቴል 
የሚያገለግለውን ሕዝብ በዚህም ይደግፋል። በኦሮሚያ 
ክልል ሕዝቡን አገልግሏል። በቢሾፍቱ ከተማ የአንደኛ 
ደረጃ ትምህርት ቤት ግንባታ ላይም እጁ አለበት። 
ኩሪፍቱ ሪዞርት እና ስፓ ለሀገርና ለሕዝብ ስላከናወነው 
መልካም  ጉዳይ ተሸልመሀል ተብሏል። በ11ኛው የበጎ 
ሰው ሽልማት አዘጋጆች ዘንድም ተሞካሽቷል። ድርጅቱ 
በጎዎችን በመሸለም በጎን የማፍራት ሥራው ቀጥሏል።

አማን ረሺድ

አዲስ አበባ፦  የሕገ መንግሥት አተረጓጎም 
ሂደቱን ለማሻሻል የሚረዳ የሕገመንግሥት አጣሪ 
ጉባኤ የአሠራር ሥርዓት ደንብ መዘጋጀቱን 
የጠቅላይ ፍርድ ቤት ምክትል ፕሬዚዳንትና የሕገ 
መንግሥት ጉዳዮች አጣሪ ጉባዔ ምክትል ሰብሳቢ 
ወይዘሮ አበባ እምቢአለ አስታወቁ። 

የሕገመንግሥት አጣሪ ጉባዔ የአሠራር 
ሥርዓት ረቂቅ ደንብ  ላይ የሚመክር ጉባዔ 
ሰሞኑን ተካሂዷል። 

በወቅቱ የጠቅላይ ፍርድ ቤት ምክትል 
ፕሬዚዳንት ወይዘሮ አበባ እምቢአለ 
እንደገለጹት፤ የአሠራር ሥርዓት ደንብ መዘጋጀቱ 
የሕገመንግሥቱን አተረጓጎም ውጤታማ ለማድረግ 
ያግዛል።

ረቂቅ ደንቡ ሲጸድቅ የሕገ መንግሥት 
የትርጉም ጥያቄዎችና አቤቱታዎችን የማጣራት 
ሥራን በፍጥነት፣ በግልፅነትና ለተገልጋይ ቀላል 
በሆነ ሁኔታ ለመተግበር እንዲሁም አጠቃላይ 
የሕገ መንግሥት አተረጓጎም ሥርዓቱን የተሻለ 
ለማድረግ ያስችላል ብለዋል።

የሕገመንግሥት አጣሪ ጉባዔ በሥራው 
አጋጣሚ ሕገ መንግሥቱን መተርጎም አስፈላጊ 
ሆኖ ሲያገኝ ለፌዴሬሽን ምክር ቤት የውሳኔ ሃሳብ 
የማቅረብ ኃላፊነት እንደተሰጠው አንስተው፤ 
የተዘጋጀው ደንብ የአጣሪ ጉባዔውን ሥራ ይበልጥ 
ቀልጣፋና ውጤታማ ለማድረግ አስፈላጊ መሆኑን  
አመላክተዋል።

አጣሪ ጉባዔው  ከጊዜ ወደጊዜ እየጨመረ 
የመጣውን የሕገ መንግሥት ትርጉም አቤቱታ 
ጥያቄ በአፋጣኝ ለማስተናገድ ባለፉት ስድስት 
ወራት በየሳምንቱ፣ ንዑስ ጉባዔው ደግሞ 
በሳምንት ሁለት ጊዜ ተሰብስቦ ውሳኔ እየሰጠ 
ይገኛል ብለዋል።

የሕገመንግሥት አጣሪ ጉባዔው ጽሕፈት ቤት 
ኃላፊ አቶ ደሳለኝ ወዬሳ በበኩላቸው እንደተናገሩት፤ 
የደንቡ መዘጋጀት ጉባኤው በተሰጠው ስልጣን 
መሠረት ለአቤቱታ አቅራቢዎች ወቅቱን የዋጀ 
ምላሽ ለመስጠት ያስችላል።    

የሕገመንግሥት አጣሪ ጉባኤው በ2005 
ዓ.ም የወጣ መመሪያ እንዳለው ያስታወሱት አቶ 
ደሳለኝ፤ አሁን ላይ ከመመሪያ ከፍ ባለ ደረጃ ደንብ 
መዘጋጀቱ የአሠራር ሥርዓቱን  በከፍተኛ ደረጃ 
እንደሚያሻሽለው  ጠቁመዋል። 

በቀጣይ የሕገ መንግሥት ትርጉምንም ሆነ ሕገ 
መንግሥታዊ ሥርዓቱን ለማዳበር ከፌዴሬሽንና 
ከሕዝብ ተወካዮች ምክር ቤት አባላት ጋር 
ውይይት ከተደረገ በኋላ ደንቡ እንደሚጸድቅ አቶ 
ደሳለኝ አስረድተዋል።  

የሕገ መንግሥት 
አተረጓጎም ሥርዓቱን 

ለማሻሻል የሚረዳ 
ደንብ ተዘጋጀ

ዳግማዊት አበበ

አዲስ አበባ፡- የመስቀል ደመራ በዓል ከሃይመኖታዊ 
በዓልነቱ ባሻገር ለሀገር አንድነት የሚያበረክተው ሚና 
ትልቅ በመሆኑ ሊጠበቅ እንደሚገባ ተገለጸ። የአዲስ 
አበባ ባህል፣ ኪነጥበብና ቱሪዝም ቢሮ ፍቅር፣ ሰላም፣ 
አንድነት- የክብረ በዓላት በረከት በሚል መሪ ቃል 
የመስቀል ደመራ በዓል አከባበር ዙሪያ በትናንትናው 
ዕለት ሲምፖዝየም አካሂዷል።

በአዲስ አበባ ባህል ፣ ኪነጥበብና ቱሪዝም ቢሮ 
የኪነጥበብ ዘርፍ ምክትል ቢሮ ኃላፊ አቶ ሰርጸ 
ፍሬስብዓት በሲምፖዚየሙ ላይ ንግግር ባደረጉበት 
ወቅት እንደገለጹት፤ መስቀል ደመራ ከፍ ያለ እይታና 
እውቅና ለሀገራችን ያመጣ ከመሆኑም በተጨማሪ 
አሁን ላይ የዓለም ሀብት የሆነ ቅርስ ነው። በመሆኑም 
እንዴት እንጠብቀው፣ እንዴት እናስተዋውቀው፣ 
ካስተዋወቅነው በኋላስ ሀገራችን ከዚህ ቅርስ በምን 
መልኩ ተጠቃሚ መሆን ትችላለች የሚለው የሁሉም 
ዜጋ የቤት ሥራ ሊሆን ይገባል።

የአደባባይ ክብረ በዓል የሆነው መስቀል ደመራ 
የአብሮነትና አንድነት ማሳያ በመሆኑ ኢትዮጵዊያን 
አንድነትን የሚያጠናክሩበት ነው ያሉት አቶ ሰርጸ፤ 
በዓሉ አስተምህሮቱን በጠበቀ መልኩ እንዲከበር 
በማድረግና ማኅበራዊ መስተጋበሩን በማጠናከር 
መከበር ይኖርበታል ብለዋል።

የአዲስ አበባ ሃይማኖት ተቋማት ጉባኤ ዋና 
ፀሐፊ መጋቢ ታምራት አበጋዝ በበኩላቸው፤ መስቀል 
ደመራ ትርጉሙ ትልቅ ነው። በማኅበራዊ፣ በኢኮኖሚ 
እንዲሁም በቱሪዝም ዘርፉ ትልቅ እምርታ የሚያስገኝ 
በመሆኑ ይህን ቅርስ ሃማኖታዊ እሴቱን እንደጠበቀ 
ከትውልድ ወደትውልድ እንዲተላለፍ  ሁሉም 
ሊረባረብ ይገባል።

ዋና ፀሐፊው የመስቀል ደመራ በዓል በ2006 
ዓ.ም በዩኔስኮ እንደተመዘገበ አስታውሰው፤ ቅርሱን 
የመጠበቅ ኃላፊነት የኦርቶዶክስ ቤተክርስቲያን ብቻ 
ሳይሆን የሁላችንም ነው ብለዋል።

መስቀል ከሃይማኖታዊ በዓልነቱ ባሻገር ለሀገር አንድነት 
ያለው ሚና ትልቅ በመሆኑ ሊጠበቅ ይገባል

የቅርስና ጥበቃ ተቋምም ቅርሱ ላይ ምርምር 
እና ጥናቶች በማድረግ ለትውልዱ የማስተላለፍ ሥራ 
ሊሠራ ይገባል ያሉት ዋና ፀሐፊው መስቀል ደመራ 
በዓል ከሃይማኖታዊ በዓልነቱ ባሻገር ለሀገር አንድነት 
የሚያበረክተው አስተዋጽኦ ትልቅ በመሆኑ ሁላችንም 
ልንጠብቀው ይገባል ብለዋል።

በኢትዮጵያ ኦርቶዶክስ ቤተክርሲቲያን ስብከተ 
ወንጌልና ሐዋርያዊ ተልዕኮ መምሪያ ዋና ኃላፊ መላከ 
ሰላም ቆሞስ ቃለጽድቅ ሙሉጌታ (ዶክተር ) ስለ 
መስቀል ደመራ በዓል ጥናታዊ ጽሑፍ ባቀረቡበት 
ወቅት እንደገለጹት፤ የመስቀል ደመራ በዓል በአደባባይ 
በሚከበርበት ጊዜ ሃይማኖታዊ እሴቱ እንዳይደበዝዝ 
ቤተክርስቲያን በእጅጉ እየለፋችበት ትገኛለች። 
ለዚህም ከመንግሥት ጋር የሚሠራው ሥራ እጅግ 
የሚያስገርም ነው። በቀጣይም በዓሉን ለትውልድ 

ለማስተላለፍ ከቅርስና ጥበቃ ተቋም ጋር  የሚሠሩ  
ሥራዎች ይኖራሉ።

የመስቀል ደመራ በዓል በኦርቶዶክስ እምነት 
ተከታዮች ዘንድ በስፋት ቢከበርም  እንደቅርስ 
የዓለም ሀብት ሆኖ እውቅና ካገኘ በኋላ የሃይማኖት፣ 
የብሔር እንዲሁም የቋንቋ ድንበር የለውም። 
ስለዚህ አባቶች ጠብቀው ያስተላለፉትን ይህን ቅርስ 
ሁሉም ማኅበረሰብ  ሀብቱን በማወቅ ፣ በመጠበቅና 
በመንከባከብ ለትውልድ የማስተላለፍ ኃላፊነት 
ይጠበቅበታል ብለዋል።

በሲምፖዚየሙ ላይ የመስቀል ደመራ በዓል 
ከሃይማኖታዊ ዳራው አንጻር እንዴት ይቃኛል 
የሚል እና የማይዳሰሱ የባህል ቅርሶች አስፈላጊነት 
ምንድነው የሚሉ  አውደ ጥናቶች ቀርበው ውይይት 
ተደርጎባቸዋል።

(ፎ
ቶ

: ገ
ባቦ

 ገ
ብ

ሬ
)

የመስቀል ደመራ በዓል አከባበር ዙሪያ የተካሄደ ሲምፖዚየም

ወይዘሮ አበባ እምቢአለ አቶ ታዲዮስ ጌታቸው

ዜና

አማን ረሺድ

አዲስ አበባ፡- ሕዝበ ሙስሊሙ የነብዩ  
መሐመድ (ሶ.ዐ.ወ) መውሊድ በዓል ሲያከብር 
ያለውን  በማካፈልና በመረዳዳት ሊሆን 
እንደሚገባ የኢትዮጵያ እስልምና ጉዳዮች ጠቅላይ 
ምክር ቤት አስታወቀ።

የኢትዮጵያ እስልምና ጉዳዮች ጠቅላይ 
ምክር ቤት ተቀዳሚ ምክትል ፕሬዚዳንት 
ሼህ አብዱልከሪም ሼህ በድረዲን 
እንደገለጹት፤1498ኛው የነብዩ መሐመድ 
መውሊድ በዓል መስከረም 16 የሚከበር ሲሆን፤ 
ሕዝበ ሙስሊሙ በዓሉን ሲያከብር ያለውን 
በማካፈልና በመረዳዳት ሊሆን ይገባል።

1498ኛው የነብዩ መሐመድ (ሶ.ዐ.ወ) 
መውሊድ በዓል “የይቅርታው ነብይ” በሚል 
መሪ ቃል በተለያዩ መርሀ ግብሮች በአንዋር 
መስጂድ ይከበራል ያሉት ሼህ አብዱልከሪም፤ 
በዓለም አቀፍ ደረጃ የሚከበር በዓል በመሆኑ 
በመተሳሰብና በመተዛዘን እንዲሁም ያለንን 
በማካፈል ማክበር ይገባል ብለዋል።

በዓሉ በኢትዮጵያ ሰላም እንዲሟላ፣ 
አስተማማኝ ደኅንነት እንዲሰፍንባትና የተሟላ 
ፀጋ ይለግሳት ዘንድ ፈጣሪን በመማጸን እስላማዊ 
ሥርዓትን በጠበቀ መልኩ ማክበር እንደሚገባ 
ተናግረዋል።

ነብዩ መሐመድ በእስልምና ሃይማኖት 
በነበራቸው  አስተምህሮ የሰው ልጆች ያለዘርና 
የሃይማኖት ልዩነት የምድር ፍጡራን ሁሉ 
እኩል መሆናቸውን ሲያስተምሩ መቆየታቸውን 
ገልጸዋል።

ሕዝበ ሙስሊሙም በዓሉን ሲያከብር 
መለያየትን ሳይሆን መቀራረብን መሰረት ያደረጉ 
ልዩ ልዩ የበጎ ሥራዎችን በማከናወን ሊሆን 
ይገባል ሲሉ መልዕክት አስተላልፈዋል።

በዓሉን የሚያከብሩ ሁሉ በሀገሪቱ ሰላም 
እንዲሰፍንና የተቸገሩት ድጋፍ እንዲያገኙ ጸሎት 
ከማድረስ ባለፈ ድጋፍ ማድረግ እንዳለባቸው 
ጠቁመው፤ ሕዝበ ሙስሊሙ የነብዩ መሐመድ 
ቀና ሥነ-ምግባርን በመላበስና ለሌሎች ዓርአያ 
በመሆን በዓሉን ሊያከብር ይገባል ብለዋል።

በዕለቱ ሕዝበ ሙስሊሙ ነብዩ መሐመድን 
ከማውሳትና ከማወደስ ባሻገር የእሳቸውን ቀና 
ምግባር ለመላበስ ጥረት ማድረግ እንደሚገባ 
ተናግረዋል።

በዓሉ እስልምና ጉዳዮች ጠቅላይ ምክር 
ቤት፣ የአዲስ አበባ እስልምና ጉዳዮች ከፍተኛ 
ምክር ቤት አባላት፣ ታላላቅ የሃይማኖት አባቶች 
መምህራን፣ የተለያዩ ሀገራት ዲፕሎማቶች 
እና ሌሎችም ጥሪ የተደረገላቸው እንግዶች 
በተገኙበት ረቡዕ መስከረም 16 ቀን 2016 ዓ.ም 
በታላቁ አንዋር መስጂድ በድምቀት እንደሚከበር 
ገልጸዋል።

ሕዝበ ሙስሊሙ 
የመውሊድ በዓልን 
ሲያከብር ያለውን 

በማካፈልና በመረዳዳት 
ሊሆን ይገባል

 ልጅዓለም ፍቅሬ

መስቀል በጉራጌዎቹ ቤት አንድ በዓል ብቻ አይደለም። 
ለቀናት የሚቆይ ከአካልና ከነፍስ የተጣበቀ የህይወት አንድ 
አካል እንጂ። ሃይማኖታዊ መነሻ ቢኖረውም ጉራጌ ላይ ሌላ 
መልክ አለው። ባህላዊና ሃይማኖታዊ እሴትን ይይዛል። 
አብሮነት ይጠናከርበታል። መረዳዳት ይዳብርበታል። የጾታ 
እኩልነት ይጸናበታል። የተጣላ ይታረቅበታል፤ የተበደለ 
ይካስበታል።  ሀዘን ይቋጭበታል። በዓሉ ለጉራጌ በዓል ብቻ 
አይደለም። ቃል ኪዳን ማደሻ እዳ መሰረዣ ነው።  የባህላዊ 
አስተዳደርና የፍትህ አሰጣጥ ሥርዓትም አለ። ሥርዓቱ ላይሻር 
ላይሸረሸር ዳግም ቃለ መሐላ ይፈጸምበታል። 

ለበዓሉ ዘመድ ከአዝማዱ  ወዳጅ ከጎረቤቱ ይሰባሰባል።  
ሀገር ሰላም እንድትሆን ይጸለያል።  መልካም ትውልድ 
እንዲፈራ የምድር ፍሬም እንዲባረክ ፈጣሪ ይለመንበታል። 
ባለትዳር ወንድና ሴት ልጆች ቤተሰቦቻቸውን አይዘነጉም። 
እናትና አባታቸው  አያት ቅድመ አያታቸው ጋር እጅ መንሻ 
ይዘው ይጠይቃሉ። አምና ለመስቀል የተዳረች  ሙሽራ  አምራ 
ተውባ  ወደ እናት አባቷ ቤት ከተፍ ትላለች።

ኢትዮጵያ ፕሬስ ድርጅትም መስቀል ለጉራጌ ምኑ ነው 
ሲል የሀገር ሽማግሌዎችን ጠይቋል። በጉራጌ የሚታወቅ የጆካ 
ባህላዊ ሸንጎ አለ። የሸንጎው አስተዳደር ፀሐፊና የሀገር ሽማግሌ  
ናቸው። አቶ ዳሞ በለጠ ይባላሉ።  በጉራጌ  መስቀል በዓልም  
የአኗኗር ሥርዓትም ነው  ይላሉ። ሃይማኖታዊና ባህላዊ እሴት 
አለውም ባይ ናቸው። 

 በሃይማኖታዊ እሴቱ፤ ዓለም  ከጨለማ ወደ ብርሃን  
ከሞት ወደ ህይወት  ከኩነኔ ወደ ጽድቅ የገባበትን ሂደት 
ያነሳሉ። ኢየሱስ ክርስቶስ በመስቀሉ ተሰቅሎ ለሰው ልጆች 
ምህረት የሰጠበትና ብርሃነ መስቀሉ የተገለጠበት ማስታወሻ 
ነው።

ይህን በማሰብ የመስቀል በዓል የአካባቢው ተወላጅ 
ለመስቀል ሀገር ቤት ገብቶ መመረቅ ይኖርበታል። ባህላዊ 
እሴቱንም አብራርተዋል። በወርሃ መስቀል ምድር በልምላሜ 
ትሞላለች። እርጥብ ሳር ጽጌሬዳው ይፈካል። ውሃ ደፍርሶ 
ይጠራል።  ቡቃያው ፍሬ አፍርቶ ይታያል። እሸት ደርሶ 
ይቀጠፋል። ሰማይ ደመና ጭጋጉን ገልጦ ምድር  ውብ መልኳን 
ትይዛለች።  የመስቀል በዓል ወደ አዲስ የሕይወት ምዕራፍ 
መሸጋገሪያ ተደርጎ ይቆጠራል። ይህ በመሆኑ ለመስቀል ወደ 
እናት አባቱ ቤት ያልገባ እንደሞተ ይቆጠራል ብለዋል።

በጉራጌ ለመስቀል ያልገባ ለምን እንደሞተ ይቆጠራል?

በጉራጌ ለመስቀል በዓል ድሃም ሆነ ሀብታም ወደ 
እናት አባቱ ቤት መሄድ አለበት። በበዓሉ ባሏ የሞተባት 
ሚስት እንዳዘነች አታሳልፍም። ሀዘኗን ለመጨረሻ ጊዜ 
ትተዋለች። ሀዘኗን ረስታም ወደ ቀደመ ህይወቷ ትመለሳለች። 
እንድትመለስም ዘመድ አዝማድ ጎረቤት ተሰብስቦ ያፅናናታል። 
ባሏ ሲሞት መልበስ የጀመረችውን የሀዘን ልብስ ታወልቃለች። 
በነጭ ልብስ እንድትቀይር ይደረጋል። በባሏ ሞት ምክንያት 
መብላት የተወችውን ስጋ ለመጀመሪያ ጊዜ  ትበላለች።  
ለጸጉሯም ከባሏ ሞት በኋላ ለመጀመሪያ ጊዜ ቂቤ ትቀባለች።

ሸንጎው የራሱ ሕግና ሥርዓት አለው። በወርሃ መስቀልም  
የማኅበረሰቡን ወግ ልማድና ትውፊት የሚያውቁ የባህላዊ 
አስተዳደር ሥርዓት  አስፈጻሚ አባላት ይመረጣሉ።  ሥራ 
አስፈጻሚውም ሆነ  ማኅበረሰቡ ድሃ ሳይበደል ሰንበት 
ሳይሻር ፍርድ ላያጓድል ይምላል።  ለቀጣዩ ዓመት በአብሮነት 
በሰላም እንዲደርስ  ለፈጣሪው ቃለ መሐላውን እንደ አዲስ 
እንደሚያድስ ያስረዳሉ።

በወርሃ መስቀል ዓመቱን ሙሉ ሲንከባለሉ የመጡ ችግሮች 
መቋጫቸውን ያገኛሉ። ከቀዬአቸው ርቀው የሄዱ ይሰባሰባሉ። 
በዚሁም አዲስ የልማት እቅዶች ይነደፋሉ። ስለተግባራዊነቱም  
ከማኅበረሰቡ ጋር በመሆን ይመክራሉ። በመስቀል ማኅበራዊ 
መስተጋብር ይጠናከርበታል። ከዚሁ ጎን ለጎን የመደጋገፍና 

የመረዳዳት እሴት ለትውልዱ  ይተላለፍበታል።
ሌላኛው የሀገር ሽማግሌም አስተያየት ሰጥተዋል። አቶ 

እንዳልካቸው እሸቴ ይባላሉ። የጎርደና ሴራ ማኅበራዊ ሸንጎ 
አባል ናቸው። በመስቀል እናቱና አባቱን  ዘመድ  ጎረቤት 
እንኳን አደረሳችሁ ማለት ግዴታ መሆኑን ይገልጻሉ። 
ግንባራቸውንና ጉልበታቸውን ዝቅ ብሎ ስሞ ካልተመረቀ 
እንደሞተ ይቆጠራልም ይላሉ።

በበዓሉ የተጣላ መታረቅ ግዱ ነው። ለወላድና ለአቅመ 
ደካሞች እርዳታ ማድረግም እንደዛው። ከዚህ ሂደት በፊት 
ሰንጋ አይታረድም፤  ዳመራ አይደመርም። በዓሉ ከባህላዊና 
ከሃይማኖታዊ በዓልነቱ አልፎ ልማታዊ በዓል እንደሆነ 
ያስረዳሉ።

በእርድ ቀን በአካባቢው በቅርቡ የወለደች ሴት ሰየ 
(ሽሉዳ) የስጋ ዓይነት ይሰጣል። ስጋው ከስጋ ሁሉ የጠነከረ 
በመሆኑ በወሊድ ጊዜ የተዝለፈለፉ አካላቶቿን ያጠነክራል 
ተብሎ ይታሰባል። 

የመስቀል  በዓል ከመስከረም 12 እስከ ጥቅምት አምስት 
ይቆያል። ልዩ የሚያደርገው ጉዳይ አለ። የወጣት ወንዶችና 
ሴት ልጃገረዶች ባህላዊ ጭፈራ ሥርዓት ነው። ከመስከረም 16 
እስከ ጥቅምት አምስት ይከወናል። ይህም (አዳብና) የሚባል 
መሆኑን  የሀገር ሽማግሌው ገልጸውልናል።

ሳሙኤል ወንደሰን 

አዲስ አበባ፦ የመድኃኒት አቅርቦት ሰንሰለቱ ምቹ፣ 
ጠንካራና ፅኑ ግንኙነት የሚታይበት እንዲሆን እየተሠራ 
መሆኑን የኢትዮጵያ መድኃኒት አቅራቢ አገልግሎት 
አስታወቀ። 3ተኛው ዓለም አቀፍ የመድኃኒት አቅራቢዎች 
ኮንፈረንስ በአዲስ አበባ ስካይላይት ሆቴል ትናንት 
ተካሂዷል። 

የኢትዮጵያ መድኃኒት አቅራቢ አገልግሎት ዋና 
ዳይሬክተር አብዱልቃድር ገልገሎ(ዶ/ር) ኮንፈረንሱን 
ባስጀመሩበት ወቅት እንደተናገሩት፤ የአንድ ሀገር 
ብልጽግና የሚረጋገጠው የዜጎች ጤና ሲጠበቅ ነው። 
የዜጎችን ጤና ለመጠበቅ ደግሞ የመድኃኒት አቅርቦት 
ሰንሰለቱ ምቹ፣ ጠንካራና ፅኑ ግንኙነት የሚታይበት ሊሆን 
ይገባል። 

የአቅርቦት ሰንሰለቱ የተሳለጠ እንዲሆን እንደዓለም 
አቀፍ የመድኃኒት አቅራቢዎች ኮንፈረንስ እና ሌሎች 
የውይይት መድረኮች ጉልህ ሚና አላቸው ያሉት ዶክተር 
አብዱልቃድር፤ የኢትዮጵያ መድኃኒት አቅራቢ አገልግሎት 
ጥራታቸውና ፈዋሽነታቸው የተረጋገጡ መድኃኒቶችን 
ለ75 ዓመታት ሲያቀርብ ቆይቷል ብለዋል። 

አገልግሎቱ አሁን ላይ የሀገሪቱ 83 በመቶ 
የሚሆነውን መድኃኒት ደህንነቱና ጥራቱ በተጠበቀ 
መልኩ ለኢትዮጵያውያን እያቀረበ ነው ያሉት ዶክተር 
አብዱልቃድር፤ 92 በመቶ የሚሆነው መድኃኒት ከውጭ 
ሀገራት የሚመጣ ሲሆን፤ ስምንት በመቶ የሚሆነው 
ከሀገር ውስጥ መድኃኒት አምራቾች የሚገዛ ነው ብለዋል። 

ኮንፈረንሱ በሀገር ውስጥ ያለውን እምቅ አቅምና 
ምቹ የኢንቨስትመንት ሁኔታዎችን በማሳየት የሀገር 

የመድኃኒት አቅርቦት ሰንሰለቱ ምቹ፣ ጠንካራና ፅኑ 
ግንኙነት የሚታይበት እንዲሆን እየተሠራ ነው

ውስጥ ምርትን ለማበረታታት ይረዳል። በዚህም የሀገር 
ውስጥ መድኃኒት አምራቾችን ቁጥር ማሳደግ እንደሚቻል 
ገልጸዋል። 

የአገልግሎቱ ምክትል ዋና ዳይሬክተር አቶ ሰለሞን 
ንጉሴ በበኩላቸው፤ የሀገር ውስጥ መድኃኒት አምራቾች 
የሚጠቀሙትን ጥሬ እቃ ከውጭ ለማስገባት ከፍተኛ 
የውጭ ምንዛሬ ያስፈልጋቸዋል። አገልግሎቱን ደግሞ ወደ 
ሀገር ውስጥ መድኃኒት ለማስገባት ከፍተኛ የውጭ ምንዛሬ 
ይፈልጋል ብለዋል። 

በሀገር ውስጥ የሚመረቱ መድኃኒቶች ቁጥራቸው 
ከ75 የማይበልጡ ሲሆን ከ150 በላይ የሚሆነው መድኃኒት 

ከውጭ የሚገባ ነው ያሉት አቶ ሰለሞን፤ አገልግሎቱ 
ከጤና ሚኒስቴር ጋር በመተባበር የሀገር ውስጥ መድኃኒት 
አምራቾችን የውጭ ምንዛሬ ችግር የሚፈታ መመሪያ 
እንደተዘጋጀ ገልጸዋል። 

የአንድን ሀገር የብልፅግና ጉዞ እውን ከሚያደርጉ 
ጉዳዮች መካከል የጤና አገልግሎት ሥርዓቱን ማዘመን 
አንዱ መሆኑን ገልጸው፤ ዓለም አቀፍ የመድኃኒት 
አቅራቢዎች ኮንፈረንስም የውጭ ኢንቨስተሮችን ወደ ሀገር 
ውስጥ በመሳብ የሀገር ውስጥ አምራችና አቅራቢዎችን 
ለማቀራረብ ይረዳል። ይህም የመድኃኒት አቅርቦት 
ሥርዓቱ የተሳለጠ እንዲሆን ያደርጋል ብለዋል። 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ  

እንደ ሀገር ለጀመርነው የብልጽግና ጉዞ ከሁሉ በላይ  ትምህርት ከፍ ያለ ስፍራ እንዳለው ይታመናል። 
ከዚህም የተነሳ ሀገራት  ለትምህርት ሁለንተናዊ ትኩረት ሰጥተው ይንቀሳቀሳሉ፤ በዚህም  ወደፈለጉበት  የዕድገት 
/የብልጽግና  ማማ  መድረስ ፤ ዛሬ ላይ  የሕዝቦቻቸውን  ሕይወት በተሻለ  መልኩ መምራት የቻሉ ሀገራት የዚህ 
እውነታ  ተጨባጭ ማሳያ  ናቸው።

በእኛም ሀገር፣ በዘመኑ   የነበረው  ትውልድ  በውስጡ የነበረውን   ሀገርን  ከፍ ያለ የስልጣኔ/የዕድገት ማማ 
ላይ የማቆም ተስፋ እውን  ለማድረግ   ለትምህርት  ከፍ ያለ  ትኩረት ሰጥቶ ለመንቀሳቀስ ሞክሯል። ትምህርት  
ነገዎችን ብሩህ ማድረግ የሚያስችል አቅም መሆኑን በመገንዘብ፤ ራሱን በትምህርት ብቁ ለማድረግ፣ በዚህም 
ሀገርን እንደ ሀገር ለመታደግ ረጅም ርቀት ተጉዟል።

በተለይም  ከ1920ዎቹ   ፋሽስት  ኢጣሊያ  በኢትዮጵያውያን  የነጻነት  ተጋድሎ  ተሸንፎ መውጣቱን  
ተከትሎ፤ እንደ ሀገር  ለዘመናዊ ትምህርት ከፍ ያለ ትኩረት  ተሰጥቶት  በመላው ሀገሪቱ  ሰፊ እንቅስቃሴዎች 
ተጀምሯል፤ በሀገር አቀፍ ደረጃ    በትምህርት ዙሪያ የተፈጠረው መነቃቃት  ከመንግሥት ባለፈ፤ የተለያዩ  
ሀገራትን  እና የግሉን  ዘርፍ በስፋት ወደ ዘርፉ እንዲሰማሩ  ከፍ ያለ መነሳሳት ፈጥሮ  እንደነበር  የታሪክ 
መዛግብት  ያትታሉ።

በርግጥ  በቀደመው ዘመን የነበሩ  ነገሥታት  ለሀገራቸው  እና  ለሕዝባቸው  ተስፋ ያደረጓቸውን ብሩህ 
ነገዎች  ተጨባጭ ለማድረግ  ለትምህርት   ትኩረት  የመስጠታቸው እውነታ፤ የነገሥታቱ  የታሪክ ትርክት አንድ 
አካል እንደሆነ  ይታወቃል፤ ይህም ሆኖ ግን ሀገሪቱ  ከውስጥም ከውጭም ካጋጠሟት  ተግዳሮቶች  አንጻር  
ያሰቡትና  የተመኙትን ያህል  ፍሬ  አፍርቶ  ውጤቱ ሀገርን  እንደ ሀገር  የዕድገት ከፍታ ላይ ሊያስቀምጣት  
አልቻለም።

ይህ  እውነታ በዚህም ዘመን  ትልቅ ሀገራዊ ተግዳሮት  ሆኖ የመቃጠሉ እውነታ የአደባባይ ሚስጥር ከሆነ 
ውሎ አድሯል። በተለይም ባለፉት 27 ዓመታት ጥራትን  በዘነጋ   መልኩ  ትምህርትን  በስፋት ለዜጎች ለማዳረስ፤ 
ለትምህርት  መሠረት ልማት ትኩረት ተሰጥቶ የተሄደበት መንገድ አሁን ላይ  ሀገር ያልተገባ ዋጋ እንድትከፍል 
እያስገደዳት ይገኛል።   

ችግሩ  አሁን ባለው ትውልድ እየተስተዋሉ ላሉ ከባህሉ፣  ከሃይማኖቱ  እና  ከማንነቱ ያፈነገጡ ተግባራት 
ምክንያት  እየሆነ እንደሚገኝም የብዙዎች እምነት ነው። እንደ ሀገር እያጋጠሙን ካሉ የሰላም እና የመልካም 
አስተዳደር ፈተናዎች በስተጀርባም  የችግሩ  ግዝፈት ከፍ ያለ ስለመሆኑም  የተለያዩ  ጥናቶች  በተጨባጭ  
እያረጋገጡት ያለ እውነታ ነው። 

የትምህርት ጉዳይ  እንደ ሀገር ለተጀመረው የብልጽግና  ጉዞ   ትልቁ አቅም መሆኑን ፣ ከዚያም በላይ  አሁን 
ላይ  በዘርፉ  እየተስተዋለ  ያለው  ችግር  እያስከተለ ያለውም ሆነ ወደፊት ሊያስከትል የሚችለውን ፈተና  
የተገነዘበው መንግሥት፤ በተለይም  ለትምህርት ጥራት  ትኩረት ሰጥቶ መንቀሳቀስ ከጀመረ ውሎ አድሯል።

ችግሩ  እንደ ሀገር  ካለው ግዝፈት  አንጻር  አሁን ላይ ስለ ውጤት  ለመናገር  የሚያስደፍር  ነገር ባይኖርም፤ 
ተስፋ ሰጭ ጅምሮች  አሉ።  ከእነዚህም  ውስጥ  ችግሩ መኖሩን ተረድቶ  ለመፍትሔው  እራስን  በቁርጠኛነት  
ዝግጁ ማድረግ በዋናነት ሊነሳ እና እውቅና ሊሰጠው የሚገባ ነው።

የትምህርት ጥራትን አደጋ ውስጥ የከተተውን  የተማሪዎች የኩረጃ ባህል  ለመቀየር  የተጀመረው አሰራር ፤ 
የመምህራንን   ደረጃ  ለማወቅ  የተሄደበት  መንገድ ፤   የትምህርት ቤቶችን   ደረጃ  ለማሻሻል  እየተወሰደ ያለው 
ርምጃ፤ የትምህርት ፖሊሲዎችን  ለመከለስ  እየተደረጉ ያሉ ጥረቶች፤ ከሁሉም በላይ ዜጎች  ስለትምህርት የተሻለ 
ግንዛቤ እንዲኖራቸው  እየተደረጉ ያሉ ሥራዎች ተጠቃሽ ነው።

እነዚህ  ሥራዎች  የአንድ ጊዜ ወይም ወቅት ሥራዎች ሳይሆኑ፤  ለውጤታማነታቸው  በየጊዜው እየተገመገሙ፤ 
በተሻለ መንገድ  ተግባራዊ የሚሆኑበት  ወጥነት ያለው አሠራር የሚፈልጉ  ናቸው። ለስኬታማነታቸው የአንድን  
ተቋም /የትምህርት ሚኒስቴርን    ብቻ   ሳይሆን  የእያንዳንዱን ዜጋ  የነቃ ተሳትፎ  የሚጠይቁ ናቸው። 

በየዘመኑ የነበሩ ትውልዶች የበለጸገች ሀገር  ተፈጥራ ለማየት  ለነበራቸው መሻት፤ ለትምህርት የነበራቸው  
ትልቅ ዋጋ  ትርጉም  ያለው  ፍሬ እንዲያፈራ  የዚህ  ትውልድ ኃላፊነት ከፍ ያለ ነው። ይህንን ኃላፊነቱን 
ለመወጣት ደግሞ አሁን ያለውን ሀገራዊ መነቃቃት እንደ መልካም አጋጣሚ ሊመለከተው ይገባል!    

በትምህርት ዘርፍ የተፈጠረውን 
ሀገራዊ መነቃቃት ትውልዱ በአግባቡ 

ሊጠቀምበት ይገባል!

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ጋሹ ሀብቴ (ዶ/ር)
Ghabte12@aol.com  

በዓለም እጅግ በጣም ያደጉና ሃብታም ሀገሮች 
ለሕዝባቸው በሰፊው የከፍተኛ ትምህርትን ያዳረሱ፤ 
ለግለሰቦችም እጅግ ፍጹም የሚባል የፈጠራ እድል፣ የሥራ 
እድልና የባለንብረት መብት ነጻነት በፖሊሲ ያረጋገጡ፤ 
በተግባርም ያስመስከሩ ሀገሮች ናቸው። ከጥቂት ሀገሮች 
በስተቀር (ለምሳሌ፣ እንደነሳውዲ አረቢያ እና ሊቢያ 
ያሉት ሀገራት በስተቀር) ይህንን ሳያድርጉ ሃብታም ሕዝብ 
ወይም ሀገር የሆኑ በዓለም ዙሪያ የሉም ማለት ይቻላል።

የከፍተኛ ትምህርት የዜጎችን የፈጠራ ችሎታ፣ 
የንብረት ባለቤትነትን፣ ምርታማነትን፣ በራስ መተማመን፣ 
ሕግ አክባሪነትን፣ በዜጎች መካከል ያለውን እኩልነት፣ 
ዘመናዊና ጤነኛ ኑሮ መኖርን፣ መረጃ የመቀበልንና 
የማስተላለፍንና ችግሮችን የመፍታት አቅምና ችሎታ 
ያሳድጋል።

የከፍተኛ ትምህርት (እንደ አጠቃላይም ትምህርት) 
ከዚህ በላይ የተጠቀሱትንና ሌሎች በርካታ ጥቅሞች 
ለተማሩትም ሆነ ለህብረተሰቡ ከዚያም በላይ ለሀገር 
ይጥቅማል። የግለሰቦች የንብረት ባለቤትነት ነጻነት ደግሞ 
ለሀገር እድገት ቦታና ጊዜ ሳይለይ በማንኛቸውም ክፍለ 
ኢኮኖሚ እጅግ አድርጎ የሚጠቅምና ለሀገር እድገትም 
የሚበጅና አማራጭ የሌለው መንገድ ነው። የሌሎች ያደጉ 
ሀገሮች ሁሉ ልምድ የሚያሳየንም ይህንኑ ነው።

የከፍተኛ ትምህርት ሥርጭትንና የግለሰቦች 
ባለንብረትነት በአንድነት እንዲተገበር ያላደረጉ ሀገሮች 
ለማደግና ሃብታም ለመሆን ሞክረው ሳይሳካላቸው 
ሲቀርና ወደዚሁ ሁለቱን በአንድነት አጣምሮ 
ወደመተግበር የተመለሱት ሀገሮች ያሳዩት  ለውጥ ብዙ 
ሊያስተምረን፣ ሊነግረንና ሊለን እንደሚገባ መገንዘብ 
ይኖርብናል።

በሀገር እድገት የከፍተኛ ትምህርትንና የግለሰቦችን 
የንብረት ባለቤትነት መብት ጠቀሜታና ሚና በዓለማችን 
በግልጽ በሚያሳዩ ሶስት ሁኔታዎችን በማንሳት ለማየት 
እንሞክራለን። እነዚህም፡-
 1ኛ. በርካታ የተማረ ዜጋ የነበራቸውና የግለሰቦች የንብረት 

ባለቤትነት መብት የተገደበና አነስተኛ የነበረበትን፣
 2ኛ. አነስተኛ የተማሩ ዜጎች፣ ነጻነትና የግለሰቦች የንብረት 

ባለቤትነት መብት ያነሰና የጎደለ መሆንን፤
3ኛ. በርካታ የተማሩ ዜጎችና የግለሰቦች የንብረት ነጻነት 

በሰፊው የነበረባቸውን በጥቂቱ በየተራ ለማየት 
መሞከሩ ብዙ  ያስተምረናል ብዬ እገምታለሁ።
በዚህ ረገድ ሲታይ፤ በአንደኛው ጎራ ቻይና እና ሩሲያ 

ሊጠቀሱ ይችላሉ። ቻይና እና ሩሲያ ከአርባ አመታት 
በፊትም እንደአሁኑ ብዙ የተማረ ሕዝብ ነበራቸው። 
ነገር ግን ለሀገር እድገት የግለሰቦች ሚና የተገደበ ስለነበረ 
ይህንኑ ተገንዝበው የፖሊሲ ለውጥ እስካደረጉበት ጊዜ 
ድረስ ደሃም ባይባሉ በሃብታምነት ብዙም እንደዛሬ 
አይታወቁም ነበር።

ለምሳሌ፣ በቻይና ይህን የተገነዘቡትና ፖለቲከኛ፣ ነገር 
ግን ከፖሊሲ ሃሳብ አቅራቢነት ተገልለው የነበሩት ዴንግ 
ከማኦ ሰቱንግ ማለፍ በኋላ ሀገሪቷን የመምራት እድል 
ሲያገኙ በማኦ ሰቱንግ በቻይናዊነቱ ኩራት (National 
Pride) የሚሰማውንና የተማረ ሕዝብ በኢኮኖሚው 
የግለሰቦችን ሚናና ተሳትፎ በማሳደግና በማጠናከር 
የተማረውን ሕዝብ ተጠቅመውና ይዘው ቻይናን በአጭር 
ጊዜ ሀብታም እንዳደረጓት ይታወቃል፣ ይመሰከራልም።

የተማረ እምቅ ሕዝብ የነበራትን ቻይና የግለሰቦችን 
በኢኮኖሚ ግንባታ ተሳትፎና የግል ንብረት ባለቤትነት 
በእጅጉ አሳደገች፡፡ እናም አሁን ላይ ቻይና በምጣኔ 
ሃብት ሙያተኞችና ገማቾች በዓለም በሃብቷ ሁለተኛ 
ሆናለች፡፡ በቀጣይም ቻይና በ2028 የአንደኛነቱን ቦታ 
ከአሜሪካ ትወስዳለች ተብሎ  ወደምትገመትበት ደረጃ 
አድርሰዋታል።

ቻይናውያን ከማኦ ያገኙትን በዜግነት ኩራትና 
በዴንግ መሪነት ያገኙትን ሀብታምነት አንድ ላይ 
አጣምረው በመሃሉ (1991-2010) ዘገም ብሎ የነበር 
ቢሆንም ከ2012 በኋላ በዚየንግ መሪነት ቻይናን ኃያል 
እንድትባል አድርግዋታል። ይህ ሁሉ ሊሆን የቻለው 
ቀድሞውኑ ብዙ የተማረ ሕዝብ ስለነበራቸውና 
የግለሰቦችን ባለንብረትነትና በሀገር እድገት የሚኖራቸውን 

ሚና በማሳደጋቸው፣ በማጠናከራቸውና በመለወጣቸው 
ነው።

በሁለተኛው ጎራ የህንድን እድገት ለማየት 
እንሞክራለን። ለሀገር እድገት የከፍተኛ ትምህርትን 
ለዜጎች በሰፊው በማዳረስና የግለሰቦችን የባለንብረትነት 
ሚና በማጠናከር ሌላዋ የዓለም ሁሉ ምሳሌ የሆነችው 
ህንድ ናት። በፈረንጆች አቆጣጠር በ1945 ነጻ የወጣችው 
ህንድ እንግሊዞች ምንም ተትውላቸው አልሄዱም ነበር። 
ሆኖም ግን መሃተማ ጋንዲ ከነጻነት በኋላ ለሕዝባቸው 
በሰፊው እንዲዳረስ ያደረጉት የከፍተኛ ትምህርት እድልን 
ነበር።

የተገኘውን ነጻነትና የተሰጠውን እድል በመጠቀም 
ሕዝቡ እየተማረ በዓለም ዙሪያ በመሄድ እራሱንና ሀገሩን 
እንዲረዳ ጋንዲ በሰፊው ያስተምሩና ይህንኑ አስመልክቶ 
በርካታ ሁኔታዎች ለዜጎች እንዲመቻቹ ይረዱ እንደነበረ 
ይታወቃል። ይሄ በመደረጉም ከጋንዲ ፖሊሲ ሀገራቸው 
መጠቀሟን በመገንዘብ ዛሬ ህንድ በዓለም በከፍተኛ 
የዩኒቨርሲቲ ቁጥር (5ሺህ 288 ዩኒቨርሲቲዎች) ያላት 
ሀገር ነች። በኢንዱስትሪም እጅግ የበለጸገች ሀገር 
ነች። በእርሻው ክፍለ ኢኮኖሚ ወደ 1ነጥብ4 ቢሊዮን 
የሚሆነውን ሕዝቧን በመመገብ እራስዋን የቻለች ሀገር 
ነች።

ከዚህም በላይ በዓለም በርካታ መሪዎችን ያፈራች 
ብቸኛ ሀገርም ነች። ይህም ማለት የህንድ ጠቅላይ 
ሚኒስትር ህንዳዊ ናቸው፤ የእንግሊዝም ጠቅላይ ሚኒስትር 
ህንዳዊ ናቸው፤ የአሜሪካ ምክትል ፕሬዚዳንትም 
ከህንዳዊ ቤተሰብ ናቸው። በዚህ ብቻ ሳያበቃ በዓለም 
በትልቅነታቸው ከታወቁ አምስት የአሜሪካ ድርጅቶች 
ውስጥ የሁለቱ የማይክሮሶፍትና የጉግል ዋና ሥራ 
አስኪያጆች ህንድ ገጠር ተወልደው ህንድ የተማሩ 
መሃንዲሶች ናቸው። ይህ ሁሉ ውጤት የተገኘው ከ1945 
በኋላ ጋንዲ ለሕዝባቸው በሰጡት በስፋት የመማር 
እድልና የቀጠለው ጥረት ውጤት ነው። 

በሶስተኛው ጎራ ደግሞ የአሜሪካንን እድገት ማየት 
የሚጠቅም ይመስለኛል። የተማረ ዜጋና የግለሰቦች 
ተሳትፎ በጣምራ በሀገር እድገት ግንባታ ያላቸውን 
ከፍተኛ ሚና ከሚያስተምሩን ምሳሌዎች መሃከል 
አሜሪካ ቅድሚያውን ትይዛለች። በዓለም ካሉ ስድስት 
ከትሪሊኦን ዶላር በላይ ዋጋ ካላቸው ድርጅቶች መሃከል 
አምስቱ በአሜሪካ በግለሰቦች የተመሰረቱ መሆናቸው 
የትምህርትንና የግለሰቦች የንብረት ባለቤት የመሆን ነጻነት 
ሚናን ያሳየናል።

እነዚህም ድርጅቶች 1ኛ አፕል 2ነጥብ8 ትሪሊዮን 
ዶላር፣ 2ኛ ማይክሮሶፍት 2ነጥብ3 ትሪሊዮን ዶላር፣ 3ኛ 
ጉግል 1ነጥብ7 ትሪሊዮን ዶላር፣ 4ኛ አማዞን 1ነጥብ4 
ትሪሊዮን  ዶላር 5ኛ ነቪዲያ 1ነጥብ1 ትሪሊዮን ዶላር 

ወደ ገጽ 11 ዞሯል

ለሀገር እድገት የከፍተኛ ትምህርት 
እና የግለሰቦች ተሳትፎ ሚና

የከፍተኛ ትምህርት የዜጎችን 
የፈጠራ ችሎታ፣ የንብረት 

ባለቤትነትን፣ ምርታማነትን፣ በራስ 
መተማመን፣ ሕግ አክባሪነትን፣ 

በዜጎች መካከል ያለውን 
እኩልነት፣ ዘመናዊና ጤነኛ ኑሮ 
መኖርን፣ መረጃ የመቀበልንና 

የማስተላለፍንና ችግሮችን 
የመፍታት አቅምና ችሎታ ያሳድጋል

ዜና

ከ1ኛው ገጽ የዞረ

ሄለን ወንድምነው

አዲስ አበባ፡- የመስቀል ደመራ፣ መውሊድና ኢሬቻ 
በዓላይ ያለምንም ችግር እንዲከበሩ የቅድመ ዝግጅት ስራ 
መከናወኑን የአዲስ አበባ አደጋ ስጋት ስራ አመራር ኮሚሽን 
አስታወቀ። በአዲስ አበባ የመስቀል ደመራ ከሚለኮስባቸው 
ቦታዎች መካከል 540ዎቹ ልዩ ጥንቃቄ እንደሚፈልጉ 
ተገልጿል።

የመስቀል፣ መውሊድና ኢሬቻ በዓላትን ለማክበር 
የተደረጉ የቅድመ ዝግጅት ስራዎችን አስመልክተው የአዲስ 
አበባ እሳትና አደጋ ስራ አመራር ኮሚሽን፣ የውሃና ፍሳሽ 
ባለስልጣን እና የአዲስ አበባ ኤሌክትሪክ አገልግሎት 
በትናንትናው እለት መግለጫ ሰጥተዋል።

የአዲስ አበባ አደጋ ስጋት ሥራ አመራር ምክትል ኮሚሽነር 

ሳሙኤል ወንደሰን 

አዲስ አበባ፦ ሃይማኖታዊ በዓላትን ስናከብር የኢትዮጵያን 
ታሪክ በሚመጥን መልኩ መሆን እንዳለበት የታሪክ ተመራማሪ 
ፕሮፌሰር አደም ካሚል ገለጹ። 

የታሪክ ተመራማሪው ፕሮፌሰር አደም ካሚል 
የመውሊድ በዓልን አስመልክተው ለኢትዮጵያ ፕሬስ 
ድርጅት እንደተናገሩት፤ የኢትዮጵያ ዓለም አቀፋዊ እውቅና 
በጥንታዊ ስልጣኔ፣ በባህላዊ ቅርስ እና በስፖርት የበላይነት 
ላይ የተመሰረተ ነው። ይህች የምስራቅ አፍሪካ ሀገር ዓለምን 
በመማረክ በርካታ ትኩረት በሚሹ ጉዳዮች ዓለም አቀፋዊ 
አድናቆት አትርፋለች። 

ሃይማኖታዊ በዓላትም የኢትዮጵያ ድምቀቶች፣ የቱሪስት 
መስህቦች እና የሀገር ገጽታዎች ናቸው ያሉት ፕሮፌሰር አደም፤ 
በዓላቱን ስናከብር የኢትዮጵያን ታሪክ በሚመጥን መልኩ 
ሊሆን እንደሚገባና የበዓሉን ታሪክ ማወቅ እንደሚያስፈልግ 
ሁሉም ዜጋ ሊያውቅ ይገባል ብለዋል። 

እንደ ፕሮፌሰር አደም ገለፃ፤ በሺህዎች የሚቆጠሩ 
ዓመታትን ያስቆጠረ ታሪክ ያላት ኢትዮጵያ በሰው ልጅ ህልውና 
ውስጥ ካሉት ጥንታዊ ስፍራዎች አንዷ ምስክር ናት። ኢትዮጵያ 
ከባህላዊ እና ስፖርታዊ እንቅስቃሴዋ ባሻገር የአፍሪካ ኅብረት 
እና የተባበሩት መንግሥታት የአፍሪካ ኢኮኖሚክ ኮሚሽን 
(ዩኔሲኤ) ዋና መስሪያ ቤት በመሆን ፖለቲካዊ ጠቀሜታ 
አላት። 

ሀገሪቱ በአህጉራዊ ዲፕሎማሲ እና በሰላም ማስከበር 
ሥራዎች በአፍሪካና በዓለም አቀፍ ደረጃ ያላት ሚና ከፍተኛ 
ነው። ይህን በመረዳት ሃይማኖታዊ በዓላትን ይበልጥ ለዓለም 
ለማስተዋወቀ አንድነትን፣ ፍቅርን እና ሀገራዊ ሰላምን 
ማስጠበቅ ያስፈልጋል ብለዋል። 

የነብዩ መሐመድ አስተምህሮቶች የሚያተኩሩት ልዩነትን 
አክብሮ በመቻቻል አብሮ በመኖር፤ በእኩልነት፤ ሌላውን ሰው 
እንደራስ አድርጎ በመውደድ፤ ለሰው ልጅ ፍቅርን በማሳየት፤ 
ተፈጥሮን በመንከባከብ እና ሥራ ወዳድነት የመሳሰሉት 

እንደርሳቸው ማብራሪያ፤ የወፉን አቅጣጫ የመለየት 
ሥራ ቀድሞ ተሠርቷል። ወደ ኬንያ ሄዶ የነበረው የርጭት 
አውሮፕላን ሀገር ውስጥ በመግባቱም በአውሮፕላን 
በመታገዝ የኬሚካል ርጭት ሥራ ተጀምሯል። ጉዳት 
ከማድረሱ በፊት ርብርብ በማድረግ የመከላከል ሥራ 
ይሠራል ብለዋል።  

ኬሚካል ርጭት የሚሠራው አውሮፕላን እስኪመጣ 
ድረስ የግሪሳ ወፍ በተከሰተባቸው አካባቢዎች እያንዳንዱ 
አርሶ አደር ሰብል ላይ ጉዳት እንዳይደርስ በባህላዊ መንገድ 
እንዲጠብቅ መደረጉንም አቶ በላይነህ አመልክተዋል። 

አቶ በላይነህ እንደገለጹት፤ በቂ ኬሚካል ክምችት 
አለ በወቅቱም ደርሷል፣ ባለሙያዎች በተከሰተባቸው 
አካባቢዎች ምልከታ በማድረግ ወፉ የት እንደሚያድር 
ጥናት ተሠርቷል። የወፍ መንጋ ያለባቸው አካባቢዎች ላይ 
ጥናት በማድረግ ወዲያው የኬሚካል ርጭት ይከናወናል። 

ዘንድሮ የታየው የወፍ መንጋ ከአምናው ጋር 

የግሪሳ ወፍን ለመከላከል በአውሮፕላን... ግድብ የሦስትዮሽ ውይይት እሁድ ዕለት ተጠናቋል።
በውይይቱ የኢትዮጵያ ልዑካን መሪና በአሜሪካ የኢትዮጵያ 

ባለ ሙሉ ስልጣን አምባሳደር ኢንጂነር ስለሺ በቀለ (ዶ/ር) 
እንደገለጹት፤ ኢትዮጵያ የዓባይ ግድብ ውይይት በቀና መንፈስ  
እንዲቀጥልና ከታችኛው ተፋሰስ ሀገራት ጋር ያለውን ልዩነት 
ለመፍታት ቁርጠኛ ናት።

በሦስትዮሽ ውይይቱ በሀገራቱ መካከል ያሉትን ልዩነቶች 
ለማጥበብ ድርድርና የሃሳብ ልውውጥ ተካሂዷል ያሉት አምባሳደር 
ስለሺ፤ በድርድሩ ኢትዮጵያ የጋራ መፍትሔ ላይ ለመድረስ በቀና 
መንፈስ መስራቷን  አመላክተዋል።

የኢትዮጵያ፣ የሱዳንና የግብፅ የሦስትዮሽ ቴክኒክ ኮሚቴዎች 
ልዩነቶችን ለመፍታት በተለያዩ ጉዳዮች ላይ ገንቢ ውይይት 
ማድረጋቸውን ጠቁመው፤ ኢትዮጵያ  ከሀገራቱ ጋር  ልዩነቶችን 
በጋራ ለመፍታት እንደምትሠራ አምባሳደር  ስለሺ አረጋግጠዋል።

በሦስትዮሽ ውይይቱ የኢትዮጵያን የመልማት መብት 
የማይገድብ ስምምነት ላይ እንዲደረስ በጥንቃቄ እየተሠራ መሆኑን 
በመጠቆም፤ የዓባይ ግድብ በተቀመጠለት ዕቅድ መሰረት ያለምንም 
እንከን በመሠራት ላይ  መሆኑን  ገልጸዋል።  

ኢትዮጵያ ፣ ሱዳንና ግብጽ የተሳተፉበት የሶስትዮሽ 

«ኢትዮጵያ በዓባይ ግድብ ድርድር...

በዓላቱ ያለምንም ችግር እንዲከበሩ ቅድመ  ዝግጅት ተደርጓል
 - ደመራ በሚለኮስባቸው ቦታዎች ጥንቃቄ ሊደረግ ይገባል

አቶ ይክፈለው ወልደመስቀል እንደገለጹት፤ መስቀል፣ 
መውሊድና ኢሬቻ በዓላት ሲከበሩ የከፋ አደጋ እንዳይከሰት 
የሚረዳ ቅድመ ዝግጅት ተደርጓል።

ኮሚሽኑ በሰዉ ሃይል፣ በእሳት አደጋ ማሽነሪዎች፣ 
በአንቡላንስ ተሽከርካሪዎች እንዲሁም ሌሎች የአደጋ መከላከያ 
መሳሪያዎች በማቅረብ አስፈላጊውን ቅደመ ዝግጅት አድርጓል 
ብለዋል።

የመስቀል ደመራ በዓል በቤት ውስጥና በአደባባይ 
በድምቀት ከሚከበሩት በዓላት መካከል ናቸው ያሉት 
ምክትል ኮሚሽነሩ፤ በሰዎችና ንብረት ላይ ጉዳት እንዳይደርስ 
አስፈላጊው ጥንቃቄ ማድረግ እንደሚገባም አመላክተዋል። 

በተለይ ደመራ በሚበራባቸው ስፍራዎች የእሳት 
አደጋ እንዳይከሰት ህብረተሰቡ ቅድመ ጥንቃቄ ሊያደርግ 
እንደሚገባ  አሳስበው፤ በአዲስ አበባ ከተማ አስተዳደር ደመራ 

ከሚለኮስባቸው አካባቢዎች 540 ቦታዎች ልዩ ጥንቃቄ 
እንደሚያስፈልጋቸው አስታውቀዋል።

በአካባቢዎቹ የኤሌክትሪክ መስመሮችና ተቀጣጣይ 
ቁሶች በብዛት ይገኛሉ ያሉት ምክትል ኮሚሽነሩ፤ ልዩ ጥንቃቄ 
በሚያስፈልጋቸው ስፍራዎች ላይ አስፈላጊውን ዝግጅት 
ሊያደርጉ እንደሚገባ ጠቁመዋል።    

ደመራ በሚበራበት ጊዜ በሰዎች፣ በኤሌክትሪክ 
መስመሮች፣ በነዳጅ ማደያዎች እና ተቀጣጣይ ቁሶች 
በሚሸጡባቸው የገበያ ማዕከላትና በፓርኮች ላይ አደጋ 
እንዳይደርስ ጥንቃቄ ማድረግ ተገቢ መሆኑን አስገንዝበዋል።

የአዲስ አበባ ኤሌክትሪክ አገልግሎት ዋና ስራ አስፈጻሚ 
ዶክተር ገበየሁ ሊካሳ በበኩላቸው እንደገለጹት፤ በበዓላቱ 
ወቅት የኃይል መቆራረጥ እንዳያጋጥም በተደጋጋሚ የኃይል 
መቆራረጥ የሚስተዋልባቸውን የኤሌክትሪክ መስመሮችን 

ላይ በመሆኑ ለሀገራችን አንድነትና መተሳሰብ እጅግ ጠቃሚ 
እንደሆኑም ገልጸዋል። 

ባህልና ሃይማኖታዊ እሴቶቻችን በሁሉም ሃይማኖቶች 
ውስጥ ይንጸባረቃሉ ያሉት ፕሮፌሰር አደም፤ የአንዱ እሴት 
ለሌላው ክብርና መድመቂያው ነው። የእስልምና እምነት አሻራ 
የሆኑትን እንደ አልነጃሺ እና የሀረር ጀጎል መስጊድ ያሉትን 
መጠበቅና መንከባከብ ይጠበቅብናል ብለዋል።

በዓሉ ለሰው ልጆች ሁሉ መልካም ነገሮች የሚደረጉበት፤ 
አቅመ ደካሞች የሚረዱበት በልዩ ልዩ ምክንያት ወገኖቻቸውን 
አጥተው በሀዘን ላይ የሚገኙትን የማፅናናት ሥራ የሚሰራበት፤ 
የታመሙት የሚጎበኙበት፤ ዘመድ ጎረቤት የሚገናኙበት፤ ፍቅር 
እና አክብሮት የሚገለጽበት፤ በአጠቃላይ ሰዎች በጎ ተግባራትን 
የሚያከናውኑበት በመሆኑ ይህንኑ ማድረግ ይገባልም ብለዋል።

መልካም እሴቶቻችንን ለቀጣይ ትውልዶች ማስተማር 
እና ማስተላለፍ አለብን ያሉት ፕሮፌሰር አደም፤ መንፈሳዊም 
ሆኑ ቁሳዊ እሴቶቻችን ተጠብቀው ለትውልድ እንዲተላለፉ 
ተባብረን መስራት ይኖርብናል ብለዋል፤ መውሊድን እና መሰል 
በዓላትን ስናከብር ሃይማኖት መሰረቱ ሰላም በመሆኑ ስለፍቅርና 
አንድነት በመስበክ ማኅበራዊ ኃላፊነትን መወጣት እንደሚገባም 
አሳስበዋል። 

ሃይማኖታዊ በዓላትን ስናከብር የኢትዮጵያን ታሪክ 
በሚመጥን መልኩ መሆን አለበት

ፎ
ቶ

: እ
ዮ

ብ
 ተ

ፈ
ሪ

ፕሮፌሰር አደም ካሚል

ሲወዳደር የበዛ ነው። ዘንድሮ ካምናው ይልቅ የበዛ ሊሆን 
የቻለው የዝናቡ ሁኔታ የመራቢያ ቦታዎችን ምቹ በማድረጉ 
እና የወፍ መንጋው ሳር ላይ ተባዝቶ በመምጣቱ መሆኑን 
ጠቁመዋል።  

ከሌሎች አካባቢዎች እየተሰደደ መምጣቱም 
ለመብዛቱ አንድ ምክንያት መሆኑን የጠቀሱት አቶ 
በላይነህ፤  የወፍ መንጋው ከማደሪያው እስከ 30 ኪሎ 
ሜትር ሄዶ መብላት ይችላል ብለዋል። ተዛማች በመሆኑም 
ምቹ ሁኔታ ወዳገኘበት ስፍራ በመሄድ ሰብል ይበላል። ጊዜ 
ካገኘ የሚያደርሰውን ጉዳት ለመገመት ያስቸግራል ሲሉም 
ጠቅሰዋል።           

ከሦስት ሳምንት በፊት በኦሮሚያ ክልል በምስራቅ 
ሐረርጌ ተከስቶ የነበረውን የግሪሳ ወፍ መቆጣጠር 
መቻሉንም አስታውሰዋል።    

አሁንም በኦሮሚያ ክልል በተለይም በብርሸለቆ ውስጥ 
ባለው አካባቢ የግሪሳ ወፍ ተከስቶ በሰብል ላይ ጉዳት 
ከማድረሱ በፊት ቁጥጥር ተደርጓል ሲሉም አስታውሰዋል።  

ከ1ኛው ገጽ የዞረ

ውይይቱ በተለያዩ ጊዜያትና በተለያዩ ማዕቀፎች የተካሄደ 
መሆኑን ያስታወሱት  ኢንጂነር ስለሺ፤   ኢትዮጵያ በዓባይ ግድብ 
የሦስትዮሽ ድርድር የጋራ መፍትሔ ላይ ለመድረስ በቀና መንፈስ 
እንደምትሠራ ተናግረዋል። 

ሦስቱ ሀገራት በቀጣይም እ.አ.አ. በጥቅምት ወር 2023 
በግብፅ ካይሮ ውይይቱን ለመቀጠል ተስማምተዋል።

የውጭ ጉዳይ ሚኒስቴር ኢትዮጵያ በዓባይ ወንዝ አጠቃቀም 
ላይ የዜጎችን ጥቅም ለማረጋገጥ የሦስትዮሽ ድርድር ላይ በትኩረት 
እንደምትሳተፍ ጠቁሟል። 

ኢትዮጵያ በጀመረችው የሦስትዮሽ ሂደት ሁሉን ተጠቃሚ 
የሚያደርግ ውጤት ላይ ለመድረስ ተግባሯን ትቀጥላለች ሲል 
ገልጿል።

የሦስትዮሽ ውይይቱ በዓባይ ግድብ የውሃ አሞላል፣  የደንብ 
አወጣጥና የውሃ ጉዳዮችን የተመለከቱ መመሪያዎች ላይ ለሁለት 
ቀናት በአዲስ አበባ መካሄዱ ይታወሳል። 

እ.አ.አ ከታህሳስ 15 ቀን 2022  ጀምሮ በሦስቱ ሀገራት መካከል 
በግድቡ ላይ የሚደረገው መደበኛ ውይይት ተቋርጦ የነበረ ሲሆን፤ 
ሀገራቱ በአፍሪካ ኅብረት በኩል ኢ-መደበኛ ንግግሮችን ሲያደርጉ 
መቆየታቸው የሚታወስ ነው።

በመለየት የቅድመ መከላከል፣ ጥገናና የመልሶ ግንባታ ስራዎች 
መከናወናቸውን አስታውቀዋል።

በዓላቱ በሚከበሩባቸው ቦታዎችና በአምስቱ የመግቢያ 
በሮች ላይ የመንገድ ዳር መብራት ዝግጁ መደረጋቸውን 
ጨምረው ገልጸዋል።

በበዓል ወቅት ደንበኞችም በቤት ውስጥ 
የሚገለገሉባቸውን የኤሌክትሪክ ቁሳቁሶች ኃይል ቆጣቢና 
ለአደጋ የማያጋልጡ መሆናቸውን ማራጋገጥና የኃይል 
መጨናነቅ በማይከሰትባቸው ሰዓቶች መጠቀም እንዳለባቸው 
አሳስበዋል።

የአዲስ አበባ ውሃና ፍሻሽ ባለስልጣን በበኩላቸው 
የአደባባይ በዓላቱ በሚከበሩባቸው ቦታዎችና በአምስቱ 
የአዲስ አበባ የመግቢያ በሮች ላይ ንጹህ የመጠጥ ውሃና 
የፍሳሽ ማስወገጃዎችን ዝግጁ ማድረጉን አስታውቋል።

ዳግማዊት አበበ

አዲስ አበባ፡- በጎነት የአንድ ጀንበር ተግባር ሳይሆን ከህሊና 
የሚመነጭ የሁልጊዜ  ልማድ መሆን አለበት ሲሉ ቀሲስ ታጋይ 
ታደለ ተናገሩ።

የኢትዮጵያ ሃይማኖት ተቋማት ጉባዔ ጠቅላይ ፀሐፊ 
ቀሲስ ታጋይ ታደለ ለኢትዮጵያ ፕሬስ ድርጅት እንደገለጹት፤ 
በሃይማኖት አስተምሮ ሁሌም በጎ ተግባር ማድረግ ተቀባይነት 
ያለው ነው። በጎነት የአንድ ጀንበር ተግባር ሳይሆን ከህሊና 
የሚመነጭ የሁልጊዜ ልማድ ሊሆን ይገባል። 

በጎነት ሀብታም ስለተሆነ ብቻ የሚገለጽ ባህሪ አይደለም 
ያሉት ቀሲስ ታጋይ፤ ገንዘብ ሳይኖርም በጎ ሃሳብን፣ እውቀትን 
እንዲሁም እዝነት መለገስ  የበጎነት ዋነኛ መገለጫዎች ናቸው 
ብለዋል ። 

እንደ ቀሲስ ታጋይ ገለጻ፤ በጳጉሜን ወራት በዓላትን 
አስመልክቶ በሀገራችን ተካፍሎ ከመብላት አንስቶ  እስከ 
አቅመ ዳካሞች ቤት መስራት ድረስ በጎነት የታየበት ሥራዎች 
ተሰርተዋል። እነዚህ ለአዲስ ዓመት በመንግሥት ንቅናቄ 
የተከናወኑ በጎ ተግባራት  ሊበረታቱ ይገባል። ነገር ግን ይህን 
በጎ ተግባር  መንግሥት ብቻ ሳይሆን ቤተ እምነቶችም ወስደው 
ተግባራዊ ሊያድርጉ ይገባል። 

ቀሲስ ታጋይ፤ የሁሉም ቤተ እምነቶች አስተምህሮ መሠረት 
የሚያደርገውም ማካፈል፣ መቸር፣ መስጠት እስከሆነ ድረስ 
አማኙ ማኅበረሰብም የሁልጊዜ ተግባር  አድርጎ መውሰድ 
አለበት ብለዋል።

በሀገራችን ጥቂት ግለሰቦች ሃይማኖትን ተገን አድርገው በቂ 
መረጃ ሳይኖራቸው ወደ ግጭት ለመውሰድ የሚጥሩ እና  በየቤተ 
እምነቶች አንዱ የሌላኛውን ሃይማኖት ክብር ዝቅ የሚያደርጉ 

ተግባራት  ይስተዋላሉ ሲሉ ግልጸው፤ ይህን የሚያደርጉ 
ግለሰቦች  ኢትዮጵያ አንድ ሆና እንዳትቀጥል የሚፈልጉ ሰዎች 
በመሆናቸው  መንግሥት እርምጃ ሊወስድ ይገባል ብለዋል። 

የሃይማኖት ግጭት ከመጣ  መቆጣጠር የሚያስቸግር 
በመሆኑ ጥንቃቄ ይፈልጋል  ያሉት ቀሲስ ታጋይ፤ ግጭትን 
የሚያስነሱ ሰዎች ወንጀለኞች ስለሆኑ በወንጀል ሊቀጡ ይገባል 
ሲሉ አብራርተዋል። 

ቀሲስ ታጋይ አክለውም ቅንነት እና መተባበር ካለ በጎ 
ሰዎች ሀገራችን ላይ አሉ። ለዚህም ማሳያ የሚሆነው በኮቪድ 19 
ጊዜ ዜጎች ያደረጉት መተጋገዝ ነው። ስለዚህ ሀገራችን አንድ ሆና 
እንድትቀጥል በጎነትና መተጋገዝን በቀጣዮቹ ዓመትም ይዘን 
መሻገር ይኖርብናል ሲሉ ተናግረዋል።

በጎነት የአንድ ጀንበር ተግባር ሳይሆን ከህሊና 
የሚመነጭ የሁልጊዜ ልማድ ሊሆን ይገባል

ሳይንስና ቴክኖሎጂ  

መክሊት ወንድወሰን

የአፍሪካ ሀገራትን ልማትና እድገት ለማረጋገጥ 
ወሳኝ ከሆኑ መካከል የውጪ ምንዛሬ አንዱ ነው። 
ይሁን እንጂ እድገቱን እውን ለማድረግ የሚያስፈልጉትን 
ጥሬ እቃዎችንና ልዩ ልዩ ምርቶችን ወደ አገር ውስጥ 
ለማስገባት በአህጉሪቱ ከፍተኛ የውጪ ምንዛሬ እጥረት 
ይታያል። ይህንን ችግር ለመፍታት ሲባል ለእርዳታና 
ብድር ደጅ መጥናት የግድ ይላል። ይህ አካሄድ ደግሞ 
ብድርና እርዳታ አቅራቢ ሀገራት የእርዳታ ጠያቂ ሀገሮችን 
ሉአላዊነት በሚጥስ መልኩ በውስጥ ጉዳዮችና በፖሊሲ 
ውሳኔዎች ላይ እጃቸውን እንዲያስገቡ በር ይከፍታል። 

አፍሪካውያን አሁን ላይ የወጪና ገቢ ንግድ በአግባቡ 
ተፈጻሚ እንዳይሆን ፈተና ከሆኑባቸው ጉዳዮች አንዱ 
የውጭ ምንዛሬ እጥረት መሆኑን እየገነዘቡት መጥተዋል 
ማለት ይቻላል::  ለዚህም በርካታ አገራት ከምእራባውያን 
የእጅ አዙር ተፅእኖ ለመላቀቅ የሚያስችሉ የፖሊሲ 
አማራጮችን እየወሰዱ ይገኛሉ። ከእነዚህ እርምጃዎች 
ውስጥ አንዱ ምርትን ማሳደግ ሀገር በቀል የፈጠራ 
ክህሎትን መጨመር፣ ተኪ ምርቶች ላይ መስራት 
የሚሉት ይገኙበታል። ይሄ አማራጭ በከፍተኛ የውጭ 
ምንዛሬ ከውጭ ያስገቧቸው የነበሩ ምርቶችን በራሳቸው 
አቅም እንዲሸፍኑ ከማድረጉም በላይ ከላይ ያነሳነውንት 
ተፅእኖ ያስቀራል::  

በእርግጥ ሁሉም ሀገራት ፍላጎቶቻቸውን የሚያሟሉ 
ምርቶችን በሀገር ውስጥ ይሸፍኑ ማለት አይቻልም:: 
በኢኮኖሚና በስልጣኔ ጫፍ የደረሱት ሀገራትም ይህንን 
የማድረግ አቅም የላቸውም፤ የተፈጥሮም ሆነ የመልከዓ 
ምድር አቀማመጥ ይህንን የሚፈቅድ አይደለም። ለምሳሌ 
እጅግ ቀዝቃዛማ በሆነ ቦታ ቡናን ማምረት አይቻልም፤ 
ደረቃማ በሆነ ቦታም ሩዝን ማምረት ያስቸግራል። በዚህ 
ምክንያት በራስ አቅም መሸፈን የማይቻል ምርት የግዴታ 
ከውጪ በውጭ ምንዛሬ በግዢ ማስገባት ማስፈለጉ 
አይቀርም።

እንደ ኢትዮጵያ ያሉ አገራት የምርት ፍላጎትን ከውጪ 
በከፍተኛ የውጪ ምንዛሬ ለማስገባት የሚገደዱበት 
ሌላኛው ምክንያት የተፈጥሮ ማእድናት አለመኖር፣ 
ሀብቶቹ ኖረውም ማልማት የሚቻልበት ሁኔታ 
አለመመቻቸት ይጠቀሳሉ:: ለምሳሌ ያህል ኢትዮጵያ 
ነዳጅ አምራች አገር አይደለችም። በዚህ ምክንያት የውስጥ 
ፍላጎትን ለመሸፈን የግዴታ በውጪ ምንዛሬ ገዝታ 
ማስገባት የግድ ይላታል። ነዳጅ በአገር ውስጥ የማምረት 
ጅምር ጥረቱን ብታጠናክርና ውጤታማ ብትሆን ግን 
ይህንን ከፍተኛ ወጪ ማስቀረት ትችላለች።

የኢትዮጵያ መንግሥት ከላይ ያነሳናቸውን መሰረታዊ 
ችግሮች ለመቅረፍ ታላላቅ አገራዊ ፕሮጀክቶች ቀርፆ 
እየሰራ ይገኛል። ከዚህ ውስጥ አንዱ በግብርናውና 
በኢንዱስትሪው ዘርፍ በተለይ በሀገር በቀል የኢኮኖሚ 
ማሻሻያው የአስር አመት መሪ እቅድ በርካታ ተግባሮች 
እየተከናወኑ ይገኛሉ::  

በኢንዱስትሪው ዘርፍ በተለይ በ“ኢትዮጵያ ታምርት” 
ንቅናቄ ከውጪ የሚገቡ ምርቶችን በሀገር ውስጥ ምርት 
ለመተካት በስፋት እየተሰራ ነው::  በተፈጥሮ ጋዝ፣ ነዳጅ፣ 
ማእድን ዘርፍም እንዲሁ ከውጪ የሚገቡ ምርቶችን 
ለማስቀረት ሰፋፊ ፕሮጀክቶች እየተከናወኑ ናቸው። 

በተለይ በዲጂታል ኢኮኖሚ፣ በቴክኖሎጂ፣ በሥራ 
ፈጠራ፣ በኢንተርፕረነር ሺፕ (ስታርት አፕ) በኩል 
ወጣቶችና የግል ዘርፉ ጉልህ ድርሻ እንዲኖራቸው 
እየተሰራ ስለመሆኑ የኢትዮጵያ መንግስት በተደጋጋሚ 
ይፋ እያደረገ ይገኛል።  ይህ እንቅስቃሴም በራስ አቅም 
መተካት የሚቻሉ መሰረታዊ ፍላጎቶችን በማምረት 
ከውጭ ተጽእኖ ለመላቀቅ የሚደረገውን ጥረት 
እንደሚያግዝ ይጠበቃል:: 

የውጭ ምንዛሬ ወጪን መቀነስ ከሚያስችሉ 
መንገዶች አንዱ የወጣቶችን የፈጠራና ምርምር ብቃት 
ማሳደግ የሚለው ይገኝበታል። ወጣቶች ክህሎታቸውን 
አሳድገውና እውቀታቸውን አዳብረው በርካታ የሥራ 
እድል የሚፈጥሩ የሀገር ውስጥ ፍላጎትን የሚሸፍኑ 
ቴክኖሎጂዎችንና የምርምር ውጤቶችን ማቅረብ 
ይችላሉ። ይህ ጥረት ራሳቸውን ከመለወጥ አልፎ 
የኢትዮጵያ የእድገት መሰረትና የችግሮች ቁልፍ መፍቻ 
ይሆናል።

መሰረታዊ የሆኑ ፍላጎቶችን በራስ አቅም በሀገር 
ውስጥ ግብዓት ተጠቅሞ ማምረት ጊዜ የሚሰጠው ጉዳይ 
አይደለም። ከዚህ አኳያ የወጣቱን የፈጠራ ችሎታና አቅም 
መጠቀም በእጅጉ ያስፈልጋል:: በምርምር፣ በሳይንስና 
ቴክኖሎጂ ዘርፍ የላቀ ብቃት ያላቸው የብሩህ አእምሮ 
ባለቤቶችን “የአእምሮ ውጤት” ማቀናጀት እና ትርጉም 
ባለው መልኩ መሬት ላይ አውርዶ ጥቅም ላይ ማዋል 
ለእድገት፣ ብልፅግና እና ስልጣኔ ወሳኝ ነው። ኢትዮጵያም 
ይህንን ፍላጎትና ሀገራዊ እቅድ ሊያሳኩ የሚችሉ የበርካታ  
ወጣቶች እናት ነች።  

ከቅርብ ጊዜ ወዲህ አንዳንድ ወጣቶች ችግር ፈች 
የሆኑ ሃሳቦችን ሲያፈልቁና የፈጠራ ሥራዎችን እውን 
እያደረጉ ሲያስተዋውቁ እየተመለከትን ነው:: መንግስትም 
ወጣቶች የፈጠራ ክህሎታቸውን የሚያዳብሩበትና 
ችሎታቸውን የሚያሳድጉበት ከፍተኛ የትምህርት 
ተቋማትን (ማእከላትን) እና የቴክኒክና ሙያ ትምህርትና 
ስልጠና ተቋማትን እየገነባ ወደ ስራ እያስገባ ይገኛል። 
የወጣቱን የፈጠራ ክህሎት አቅም አቀናጅቶ ለሀገር 
ልማት ለመጠቀም ጥረት እየተደረገ መሆኑ ይታወቃል። 
ከዚህ አኳያ ባለፉት ጥቂት ዓመታት ውስጥ የተመዘገቡ 
ውጤቶችም ተስፋ ሰጪ ናቸው።

በጥረቶቻቸው የተገኙ የፈጠራ ውጤቶች በተለያዩ 
መድረኮች ለውድድር ሲቀርቡ፣ በኢግዚቢሽንና ባዛር 
ሲተዋወቁ፣ የአንዳንዶቹም የፈጠራ ውጤቶች ከአልሚዎች 
ጋር ስምምነት በማድረግ ወደ ምርት እንዲገቡ ሲደረጉ 
እየታየ ነው:: 

መንግሥት የምርምርና የፈጠራ ክህሎትን ለማሳደግና 
ፍላጎቶችን በሀገር ውስጥ ለመተካት ከሚወስደው 
እርምጃና ከሚያደጋቸው የፖሊሲ ማሻሻያዎች ባሻገር 
“ተሰጦና ክህሎት” ያላቸው ወጣቶች በግል የሚያደርጉት 
ጥረት የሚያበረታታ እየሆነ ነው። 

ይህንን ጉዳይ በምሳሌ ለመመልከት እንዲያስችለን 
በቅርቡ ሁለት ወጣቶች ያበረከቱትን የፈጠራ ውጤት 
እንመለከታለን። እነዚህ ወጣቶች ልክ እንደ መሰል 

የፈጠራ ሙያ ጓደኞቻቸው ከትምህርት ጎን ለጎን “ችግር 
ፈቺ ነው” ያሉትን የመፍትሄ ሀሳብ በማፍለቅና ምርምር 
በማድረግ የድርሻቸውን ለማበርከት የሞከሩ ናቸው።   

የወጣቶቹ ምርምርና  ውጤታቸው ያተኮረው 
በከፍተኛ የውጪ ምንዛሬ ወደ ሀገር ውስጥ የሚገባው 
የአፈር ማለስለሻ “ማዳበሪያ” ላይ ነው። ወጣቶቹ ከቅርብ 
ጊዜ ወዲህ ሀገሪቱን ለከፍተኛ የውጭ ምንዛሬ እያደረገ 
ያለውን የአፈር ማዳበሪያ በሀገር ውስጥ ምርት ለመተካት 
በሚያስችል የምርምር ውጤት ላይ ያተኮረ የምስራች 
እንዳላቸው ይፋ አድርገዋል።

ተመራማሪዎቹ ወጣት ጌታሁን ምናለ እና ወጣት 
በአምላኩ ፈንታሁን ይባላሉ:: ባሳለፍነው ዓመት በአዲስ 
አበባ ሳይንስ እና ቴክኖሎጂ ዩኒቨርሲቲ በኬሚካል 
ኢንጂነሪንግ የትምህርት መስክ በ2014 ዓ.ም የመጀመሪያ 
ዲግሪያቸውን አግኝተዋል:: በዩኒቨርሲቲ  ቆይታቸው 
የቄራ ተረፈ ምርት በሆነው “አጥንት” የተፈጥሮ አፈር 
ማዳበሪያን መስራት ችለዋል:: ወጣት ባለሙያዎቹ 
የአፈር ማለስለሻ ማዳበሪያ ላይ ለመመራመር ፍላጎት 
ያደረባቸው በኢትዮጵያ 43 በመቶ የሚሆነው የሚታረስ 
መሬት የአፈር አሲዳማነት በከፍተኛ ሁኔታ እየጨመረ 
በመምጣቱ እንደሆነ ይናገራሉ። ይህ ችግር ምርታማነት 
ከዓመት ዓመት እየቀነሰና የአቅርቦት እጥረት እየተፈጠረ 
መሆኑን ተገንዝበዋል:: በዚህም ምክንያት ችግሩን ሊፈታ 
የሚችል ምርምር ለመስራት መነሳሳታቸውን ይናገራሉ::  

የምርምር ሂደቱ በጣም ፈታኝ እንደነበር የሚናገሩት 
ወጣቶቹ፤ ምርምሩን ከመደበኛ ትምህርታቸው ጎን 
ለጎን ያስኬዱት እንደነበር ይገልጻሉ:: ውጤታማ የአፈር 
ማዳበሪያ ምርት ለማግኘት በርካታ እንቅልፍ አልባ 
ሌሊቶችን እንዳሳለፉና ሂደቱ አድካሚ እንደነበር 
ያስታውሳሉ። የምርምር ስራውንም ለማጠናቀቅና 
ከአጥንት ተረፈ ምርት በሀገር ውስጥ የሚመረት ማዳበሪያ 
ለመስራት በጥቅሉ ሁለት ዓመታትን እንደወሰደባቸው 
ይገልፃሉ::

ወጣት በአምላኩ እንደሚናገረው፤ ጠቃሚ የሆኑ 
ቀደም ብለው የተሰሩ ጥናቶችን በመዳሰስና  በማንበብ 
የተጀመረው ጥናት ወደ ሀሳብ ማበለፀግ ግብአቶችን 
በመሰብሰብ፣ የንጥረ ነገር ይዘታቸውን  በመመርመር፣ 
በመፍጨት፣ (ሳይዝ ሪዳክሽን) በማመጣጠን ሃሳቡ ወደ 
ተግባር ሊያድግ ችሏል:: 

ለተፈጥሮ ማዳበሪያ ዝግጅቱ ሁሉንም ከቄራዎች 
የሚወጡ ተረፈ ምርቶችን መጠቀም የሚቻል መሆኑን 
ጠቅሰው፣ እነሱ ግን በአሁኑ ሰዓት በዋናነት አጥንቶችን 
ነው የሚጠቀሙት:: የእንስሳት አጥንት በባህሪው ከፍተኛ 
“የፎስፈረስ” ክምችት ስላለው ያንን በከፍተኛ ሙቀት 
(እሳት) በማፍላት ለመፍጨት ቀላል እንዲሆንና በላዩ 
ላይ ያሉ ሞራዎች በቀላሉ እንዲወገዱ ይደረጋል:: በዚህም 
42 እስከ 52 በመቶ የሚሆን ፎስፈረስ የተባለ ንጥረ ነገር 
ማግኘት ተችሏል::

“የአፈር ማዳበሪያው ከተፈጥሯዊ ግብዓት ለተፈጥሮ 
የሚዘጋጅ በመሆኑ ለከባቢ አየሩና ለግብርና ምርት 
ተስማሚ ነው” የሚለው ወጣት በአምላኩ፤ እርጥበትን 
የመምጠጥ አቅሙም ከፍተኛ በመሆኑ በልዩ ሁኔታም 
ለበረሀማ ቦታዎች ተስማሚ እንደሆነ ይናገራል:: 
ይህም የአፈር አሲዳማነትን በመቀነስ ምርትን ማሳደግ 
እንደሚያስችል ይገልፃል። 

የምርምር ባለሙያውና የበአምላኩ ባልደረባ ወጣት 
ጌታሁን በበኩሉ ሰው ሰራሽ ማዳበሪያዎች በቀላሉ 
ስለሚሟሙ በውሃ ታጥበ በቀላሉ ወደ ወንዞች ውስጥ 
እንደሚገቡ ይገልፃል። በወንዞቹም ውስጥ እንደ እንቦጭ 
ያሉ አረሞች እንዲራቡና እንዲስፋፉ ምክንያት ይሆናል:: 
የእነሱ ተፈጥሯዊ ማዳበሪያ ግን በአንድ ጊዜ የማይሟሟ 
በመሆኑ በቀላሉ በውሃ አይታጠብም ፤ለእጽዋቱም 
በሂደት በመሟሟት ለእድገታቸው እና ለምርታማነታቸው 
ከፍተኛ አስተዋጽኦ ያደርጋል::

ወጣቶቹ የፈጠራ ውጤታቸው በኢትዮጵያ 
ተስማሚነት ምዘና ድርጅት መገምገሙን ይናገራሉ። 
ከዚህ በተጨማሪ  የአፈር ማዳበሪያው ውጤታማነትን 
ለመገምገም የዩሪያ የአፈር ማዳበሪያ በመጠቀምና 
ያለምንም የአፈር ማዳበሪያ ተመሳሳይ ሰብሎችን  
በመዝራት ሙከራዎችን አድርገዋል:: በሙከራው 
የተገኘው ውጤት  በወጣቶቹ ምርምር የተገኘው 
የተፈጥሮ አፈር ማዳበሪያ የተሻለ ምርት እንደሚያስገኝ 

አረጋግጧል::
ወጣት ጌታሁን የምርምር ውጤት እስከአሁን 

ከተለመደው ዩሪያ እና ዳፕ ማዳበሪያዎች የሚለየውም 
የመጀመሪያውና ዋናው ነገር ገበያ ላይ ካለው ማዳበሪያ 
በተለየ መልኩ ፖታሲየም ኒውትረንት (NPK 
ፈልትራይዘር) ስላለው ነው ይላል:: ይህም የመሬትን 
አሲዳማነት ለመቀነስና ምርታማነትን ለመጨመር 
እንደሚያስችልም ይገልጻል:: በኢትዮጵያ ይህ የማዳበሪያ 
ምርምር ውጤት በሰፊው ተመርቶ ገበያ ላይ ቢውልና 
አርሶ አደሩ እንዲጠቀምበት ማድረግ ቢቻል የላቀ 
ጥቅም እንደሚያስገኝም ይጠቁማል:: ምርቱ ወደ ገበያ 
መሰራጨት ቢጀምር በሀገር ውስጥ ግብዓትና በሀገር 
ልጆች የሚመረት በመሆኑ በከፍተኛ ደረጃ የውጭ 
ምንዛሬን እንደሚቀንስም ይናገራሉ። 

“የአፈር ማዳበሪያው የማዳበሪያ እጥረትን በመቀነስ 
የገበያ መረጋጋትን ይፈጥራል” የሚለው ወጣት ጌታሁን፤ 
የሚመረትበት ግብዓትም ከቄራዎች የሚገኝ በመሆኑ 
አላስፈላጊ ተረፈ ምርቶችን ወደ ልማት በመቀየር የአካባቢ 
ንጽህናን ለመጠበቅ እድል የሚፈጥር እንደሆነ ይገልፃል::  
ለአፈር ማዳበሪያው ዋናው ግብዓቱ የሚገኘው ከተረፈ 
ምርት በመሆኑ ምክንያት የግዢ ዋጋውን በመቀነስ አርሶ 
አደሩ ማዳበሪያ በተመጣጣኝ ዋጋ  ማግኘት እንዲችል 
እድል እንደሚፈጥርም  ይናገራል:: 

“የአፈር ማዳበሪያው ምርታማነትን ከመጨመርና 
ኢኮኖሚያዊ እድገትን ከማስመዝገብ አንፃር ፋይዳውም 
የጎላ ነው” የሚለው ወጣት በአምላኩ፤  ለሙከራ የቀረበው 
የአፈር ማዳበሪያ ተፈጥሯዊ ይዘት ያለው በመሆኑ ፤ 
ምርታማነትን እንዲጨምር እንደሚያስችል ይገልፃል:: 
ይህም ምርት የማይሰጡ መሬቶችን ምርት እንዲሰጡ 
እንደሚያደርግ፣ ከዋጋ እና ከተደራሽነት አንፃር ውጤታማ 
በመሆኑ ዜጎች አምራች እንዲሆኑ እንደሚያበረታታም  
ያብራራል። በተጨማሪ አርሶ አደሩ በቂ የአፈር ማዳበሪያ 
ስለሚያገኝ ሙሉ አቅሙን ማምረት እንዲችል ያደርገዋል:: 
ይህም የውጭ ምንዛሬን ከማስቀረት ባሻገር በሀገር ውስጥ 
የሚመረቱ ምርቶችን መጠን በመጨመርና ለውጭ ገበያ 
በማቅረብ የወጪ ንግዱ እንዲሻሻል በማድረግ ተጨማሪ  
የውጭ ምንዛሬን ለሀገሪቱ ለማስገኘት እንደሚያግዝ 
ይናገራል::

“ወጣቶች ይህንንና መሰል የምርምር ስራዎችን 
መስራታቸውና የተለያዩ የፈጠራ ውጤቶችን ለሀገር 
ማበርከታቸው ያለው ፋይዳ በርካታ ነው” ሲል  ወጣት 
ጌታሁን ያመለክታል። በሀገር ውስጥ ጥቅም ላይ ከሚውሉ 
ቁሶች አብዛኛዎቹ ከውጭ የሚገቡ መሆናቸውን ጠቅሶ፣ 
ይህም የሀገሪቱ ኢኮኖሚ እንዲዳከም አስተዋጾኦ ማድረጉን 
ይጠቁማል::  ተኪ ምርቶች በሀገር ውስጥ እንዲመረቱ 
ማድረግ ዋነኛው መፍትሄ መሆኑን ያስረዳል። 

የአፈር ማዳበሪያ ምርምሩን በሚሰሩበት ወቅት 
ያጋጠሟቸው ተግዳሮቶች እንደነበሩ ወጣቶቹ ገልጸዋል:: 
ከተግዳሮቶቹ ውስጥ በዋናነት የሚጠቀሰው የመስሪያ 
እቃዎችና የኬሚካል እጥረት እንደነበር ወጣት ጌታሁን 
ይናገራል:: ለፍጆታ የሚውሉ ምርቶችን በሀገር ውስጥ 
እንዲመረቱ ለማድረግም እነዚህ እና መሰል የፈጠራ 
ስራዎችን ወደ መሬት ማውረድ እና ማበረታታት 
እንደሚያስፈልግ ይገልፃል። ለአዳዲስ ተመራማሪዎችና 
የፈጠራ ባለሙያዎች የግብዓት አቅርቦትን ከማመቻቸት 
አንስቶ ልዩ ድጋፍ ማድረግም የሚፈለገውን ውጤት 
ማምጣት እንደሚቻል ይገልፃል።

ሌላው ተግዳሮት የተገኘውን የምርምር ውጤት 
በማባዛትና ወደ ገበያ እንዲገባ ለማድረግ የመነሻ 
ኢንቨስትመንት ካፒታል እጥረት መኖሩ መሆኑን ጠቅሶ፣ 
እንደዚህ አይነት የምርምር ውጤቶችን ከመደገፍ አንፃር 
መንግስት፤ በቀላሉ ከፈጠራ ውጤት ባለቤቶች ጋር ሊገናኝ 
የሚችል እንዲሁም ፈጠራዎች ወደ ምርት የሚቀየሩበትን 
መንገድ የሚያመቻች ተቋም ቢመሰርት መፍትሄ ሊሆን 
እንደሚችል ምክረ ሀሳብ ይሰጣሉ::  

ወጣቶቹ የአፈር አሲዳማነትን የሚቀንሰው በሀገር 
ውስጥ የተመረተው ማዳበሪያ እውቅና እንዲያገኝና 
ጥቅም ላይ እንዲውል ለማድረግ ከአዲስ አበባ ሳይንስ እና 
ቴክኖሎጂ ዩኒቨርሲቲ ጋር አብሮ የሚሰሩበትን መንገድ 
እየተነጋገሩ እንደሆነ ለዝግጅት ክፍላችን ገልጸዋል:: 
እንዲሁም ሌሎች አጋር ድርጅቶችን አብረው ለመስራት 
ማቀዳቸውንም ነግረውናል።   

የአፈር አሲዳማነትን የሚቀንሰው የወጣቶቹ 
የማዳበሪያ ምርምር ውጤት

ወጣቶቹ ከቄራ ተረፈ ምርት የሰሩት 
የአፈር ማዳበሪያ ከተፈጥሯዊ 
ግብዓት ለተፈጥሮ የሚዘጋጅ 

በመሆኑ ለከባቢ አየሩና ለግብርና 
ምርት ተስማሚ ነው፤ እርጥበትን 

የመምጠጥ አቅሙም ከፍተኛ 
በመሆኑ በልዩ ሁኔታም ለበረሀማ 
ቦታዎች ተስማሚ ነው፤ ይህም 
የአፈር አሲዳማነትን በመቀነስ 

ምርትን ማሳደግ ያስችላል 



አስቴር ኤልያስ 

በተጠናቀቀው በጀት ዓመት ኢትዮጵያ ከወትሮ 
ለየት ባለ መልኩ ረዘም ያለ የዝናብ ወራትን ማስተናግዷ 
ይታወቃል:: የክረምቱ ወራት ደመናው፣ ከባዱ ዝናብና 
ጭጋጉ አልፎ መስከረም በመጥባቱ ሕዝቡ የፀሐይን 
ሙቀት ማጣጣም ጀምሯል:: 

ወርሃ መስከረም ደግሞ በባህሪው በርካታ 
ተስፋዎችን ሰንቆ ከተፍ የሚል እንደመሆኑ የክረምቱን 
ማለፍና የመስከረምን መጥባት ተከትሎ የሚከወኑ 
የአደባባይ በዓላት ወሩን ልዩ ያደርጉታል:: ወሩ በከፍተኛ 
ድምቀት የሚከበሩት የመስቀል ደመራ እና የኢሬቻ 
በዓል ኢትዮጵያን የቱሪስቶች መዳረሻ ከሚያደርጋት 
ወራት መካከል ዋናው እንደመሆኑ ብዙዎችም በናፍቆት 
የሚጠባበቁት ጭምር ነው::

ከሰሞኑን ደግሞ በሳዑዲ አረቢያ ሪያድ በተካሔደው 
45ኛው የተባበሩት መንግሥታት የትምህርት፣ የሳይንስና 
የባህል ድርጅት (ዩኔስኮ) በተካሔደው የዓለም ቅርስ 
ጉባኤ ላይ ኢትዮጵያ ሁለት የቱሪስት መዳረሻዎችን 
በዓለም ቅርስነት ማስመዝገቧን የኢፌዴሪ የቱሪዝም 
ሚኒስቴር መረጃ አመላክቷል:: እነዚህ በዓለም ቅርስነት 
የተመዘገቡ ሁለቱ ቅርሶች የጌዴኦ ባህላዊ መልክዓ ምድር 
እና የባሌ ተራራዎች ብሔራዊ ፓርክ መሆናቸውም 
ተጠቅሷል:: 

ኢትዮጵያ ከዛ በፊት ከደርዘን በላይ የሆኑ 
ተፈጥሯዊም ባህላዊም የሆኑ ቅርሶችን ያስመዘገበች 
ሀገር መሆኗ የሚታወቅ ነው:: የቅርቦቹን ሁለቱን ቅርሶች 
ሳያካትት በዓለም ቅርስነት ያመዘገበቻቸው ቅርሶች 
የላሊበላ ውቅር አብያተ ክርስቲያናት፣ የሰሜን ተራራዎች 
ብሔራዊ ፓርክ፣ የፋሲል ግንብ፣ የአክሱም ሃውልት፣ 
የታችኛው አዋሽ ሸለቆ፣ የጢያ ትክል ድንጋይ፣ የታችኛው 
ኦሞ ሸለቆ የአርኪዮሎጂ ሥፍራ፣ የሐረር ጀጎል ጥንታዊ 
ከተማ፣ የኮንሶ መልካምድር በእርከን የታጠሩ መንደሮች፣ 
የመስቀል በዓል፣ የፍቼ ጨምባላላ በዓል፣ የገዳ ሥርዓት 
እና የጥምቀት በዓል ናቸው:: 

እንደሚታወቀው ከሁለት ሳምንት ቀደም ብሎ 
በተባበሩት መንግሥታት የትምህርት፣ የሳይንስና የባህል 
ድርጅት (ዩኔስኮ) በዓለም ቅርስነት እንዲመዘገቡ ውሳኔ 
የተላለፈላቸው ቅርሶች በደቡብ ክልል የሚገኘው የጌዴኦ 
ባህላዊ መልክዓ ምድር እና በኦሮሚያ ክልል የሚገኘው 
የባሌ ተራራዎች ብሔራዊ ፓርክ ናቸው:: እነዚህ ሁለት 
ቅርሶች ኢትዮጵያ በዓለም ቅርስነት ያስመዘገበቻቸውን 
ቅርሶች ቁጥር ወደ አስራ አምስት ከፍ ያደርጉታል::

እርግጥ ነው የተባበሩት መንግሥታት የትምህርት፣ 
የሳይንስ እና የባህል ድርጅት (ዩኔስኮ) የጌዴኦ ባሕላዊ 
መልክዓ ምድርን እና የባሌ ተራራዎች ብሔራዊ ፓርክን 
በቅርስነት ያስመዘገበ እንደሆነ የሚታወቅ ነው፤ ለምሳሌ 
የተመዘገበው የጌዴኦ ባህላዊ መልክዓ ምድር፣ የመሬት 
አያያዝ፣ ታሪካዊ ቅርሶች፣ ትክል ድንጋዮች የዋሻ ላይ 
ጽሑፎች እና በባህላዊ መንገድ ብቻ የሚተዳደሩ ደኖች 
እንደሚገኙበት ከጌዴኦ ዞን ባህልና ቱሪዝም ቢሮ 
የተገኘው መረጃ ያመለክታል:: በተመሳሳይ በ1962 ዓ.ም 
መመስረቱ የሚነገርለት የባሌ ተራራዎች ብሔራዊ ፓርክ 
በዓለም ቅርስነት ለማስመዝገብ ወደ 16 ዓመታት ያህል 
ማስቆጠሩም ተጠቁሟል:: 

ኢትዮጵያ በቅርቡ ያስመዘገበቻቸውን እነዚህን 
ሁለት ቅርሶች ጨምሮ ቀደም ሲል የተመዘገቡ ቅርሶች 
ያላቸው ኢኮኖሚያዊ ፋይዳ ምንድን ነው ስንል በአዲስ 
አበባ ዩኒቨርሲቲ የምጣኔ ሀብት መምህር የሆኑት ዶክተር 
ብርሃኑ ደኑን በጠየቅናቸው ጊዜ እንደተናገሩት፤ በተለያየ 
ጊዜ የሚመዘገበውን ቅርስ ከዘላቂ የልማት ግቦች ጋር 
አያይዞ ማየቱ ተገቢነት ያለው ነው:: የአካባቢ ጥበቃ 
እንደሚገባ መከናወን እንዳለበትም አመላካች ነው::

ዘላቂ የልማት ግቦችንና ዘላቂ እድገትን ለማስገኘት 
በተለይም ታዳጊ ሀገራት አካባቢያቸውን እንደሚገባ 
መጠበቅና መንከባከብ እንዳለባቸው የሚያሳይ ነው 
የሚሉት ዶክተር ብርሃኑ፣ በአሁኑ ወቅት በኢትዮጵያ 
አካባቢን በደን ለመሸፈን እየተደረገ ያለው ጥረት 
አበረታች ሥራ ነው ብለዋል:: ለአብነት ሲጥቅሱ 
እንዳሉትም፤ ባለታሪክ ሕንጻዎችን እና የተፈጥሮ 
አካባቢዎች ማለትም ሰሞኑን እንደተመዘገቡ ሁለቱ 
የሚዳሰሱ ቅርሶች ዓይነት በዓለም ቅርስነት የመመዘገቡ 
ነገር በርካታ የሆነ ኢኮኖሚያዊ ጠቀሜታ አለው::

እንደ እርሳቸው ገለጻ፤ ቅርሱ አንዴ በዓለም ቅርስነት 

ፖለቲካና ወቅታዊ 

  ወቅታዊ ትንታኔ

ከተመዘገበ በዛ አካባቢ ያለውን የዱር እንስሳትን 
ሆነ በአካባቢው ያለውን ደን እንደቀደመው ሁሉ 
መጨፍጨፍ አይቻልም:: ለዚህም ደግሞ በየጊዜው 
ቁጥጥር ይደረጋል:: ኢንተርናሽናል ኮሚቴ ኢኮሎጂካል 
ሳይት ማኔጅመንት (International Committee 
Ecological Site Management - ICEM) የሚባል 
በዓለም አቀፍ ደረጃ ያለ ተቋም ቅርሱን ሁልጊዜ 
ይከታተለዋል:: ጥናትም ያደርግበታል::  

ይህ ሁሉ ተደማምሮ የሚያመጣው ትልቅ ነገር ቢኖር 
ቱሪስቶችን ወደ አካባቢዎቹ አቅደው እንዲመጡ ነው:: 
ከዚህ ጋር ተያይዞ በሀገር ውስጥ ቱሪስቶችን ለመቀበል 
የሚደረግ እንቅስቃሴ ይኖራል:: ይህ ደግሞ ለየሰው የሥራ 
እድል ይከፍታል:: ለመንግሥትም ታክስ ያስገኛል:: ከዚህ 
በተጨማሪ የአካባቢው ነዋሪዎች በሚገባ ሕይወታቸው 
እንዲሻሻል ይረዳል:: ይህ ሲሆን በኢኮኖሚው ውስጥ 
መነቃቃትንና መነሳሳትን የመፍጠር እድል ይኖረዋል:: 

የምጣኔ ሀብት ባለሙያ አቶ ወሰንሰገድ አሰፋ 
በበኩላቸው፤ በተለይም ሰሞኑን በዩኔስኮ ውሳኔ 
መሠረት የተካሔደው የቅርሶቹ መመዝገብ ለሀገር ውስጥ 
ቱሪዝም የዚያን ያህል ለውጥ ላያመጣ ይችላል ይላሉ:: 
ይሁንና የእነዚህ ቅርሶች መመዝገብ በትክክለኛ መረጃ 
ለሚንቀሳቀሱ ለአደጉ ሀገራት ቱሪስቶች ወሳኝ በመሆኑ 
ወደ ሀገራችን እንደመጡ የሚያደርግ ነው:: 

የውጭ ሀገራት ቱሪስቶች በዩኔስኮ የተመዘገበውን 
ቦታ ማየት ይመርጣሉ:: ልክ ሰው መድኃኒት ገዝቶ 
መጠቀም የሚፈልገው በመድኃኒት ቁጥጥር ባለስልጣን 
ሲረጋገጥ እንደሆነው ሁሉ አንድ ቱሪስትም ለመጎብኘት 
ቅድሚያ የሚሰጠው ዩኔስኮ ራሱ ያረጋገጠውን ቦታ ነው:: 
ዩኔስኮ የኤክስፐርቶች ቡድን በመሆኑ በዚህ እውቅ ቡድን 
እውቅና ማግኘታችን ደግሞ የውጭ ሀገር ቱሪስቶችን ወደ 
ሀገራችን እንዲመጡ ምቹ ሁኔታን የሚፈጥር በመሆኑ 
ውስንነት ያለብንን የውጭ ምንዛሬ ማግኘት እንደሚቻል 
ተናግረዋል:: የተለያዩ ቱሪስቶች ወደ ኢትዮጵያ መምጣት 
የውጭ የቱሪዝም ኢንቨስትመንት በሰፊው የተሳለጠ 
እንዲሆን እንደሚያደርግም ጠቅሰው፤ በዚህ ኢኮኖሚያዊ 
ጠቀሜታን ማሳደግ እንደሚቻል አመልክተዋል::

ከቱሪስቶች ጋር ተያይዘው የሚመጡ በርካታ 
ጠቀሜታዎች አሉ የሚሉት ደግሞ ዶክተር ብርሃኑ 
ሲሆኑ፣ ከዚህ መካከል አንዱ የሕዝብ ለሕዝብ ትውውቅ 
ሊሆን እንደሚችል ተናግረዋል:: ይህ ሲሆን የአካባቢው 
ባህል እንዲታወቅ ምቹ ሁኔታን ይፈጥራል:: ለአብነትም 
ኢትዮጵያን በተመለከተ በአንዳንድ የማኅበራዊ ትስስር 
ገጽ ላይ የሚነገሩ አግባብነት የሌላቸው አገላለጾች እና 
አሉታዊ ትርክቶችን በማስወገድ የዓለም አቀፍ ወይም 
የውጭ ኢንቨስትመንት ስበትን እንዲበረታታ እና 
እንዲጠናከር ያደርጋል ብለዋል::

እንደ እርሳቸው አባባል፤ ቱሪስቶችም ሆነ 
ኢንቨስተሮች ካፒታላቸውን ማፍሰስ የሚችሉት ስለ 
አንዲት ሀገር ለምነትና መልካምነት ብሎም ስለሕዝቧ 
ሥነ ምግባር መሟላት አጢነው ነው:: ከዚህ የተነሳ 
አንዲት ሀገር ባስመዘገበችው ቅርስ የተነሳ በቱሪስቶች 
የመጎብኘቷ ጉዳይ የማይቀር በመሆኑ ከመጎበኘቷ ጋር 
ተያይዞ የሚመጣው ኢኮኖሚያዊ ፋይዳው ከፍ ያለ ነው:: 

በሌላ በኩል ከቱሪስቶች የምናገኘው የውጭ ምንዛሬ 
በመኖሩ እኛ ያለንን ውስን የውጭ ምንዛሬ ሊያሰፋልን 
ይችላል የሚሉት የምጣኔ ሀብት ባለሙያው፣ ከዚህ 
በተጨማሪ የሚመጡ ቱሪስቶች የተለያየ ሙያ ባለቤት 
ስለሚሆኑ የቴክኖሎጂ ሽግግርም ሊኖር ይችላል ብለዋል::

ዶክተር ብርሃኑ እንደሚሉት፤ በእኛ በኩል ግን 
የተፈጠረውን እድል በአግባቡ ለመጠቀም ያስችለን 
ዘንድ ማድረግ የሚገቡን ጉዳዮች መኖራቸው የማይቀር 
ነው:: ለምሳሌ ቱሪስቶችን ለመቀበል የሚደረጉ ሥራዎች 
አሉ:: ለአብነትም በቅርቡ በተለያዩ ቦታዎች የተሰሩ 
ሪዞርቶች አሉ:: እነዛ ሪዞርቶች በመንግሥት ከፍተኛ 

ትኩረት ተሰጥቶባቸው የተሰሩ በመሆናቸው በጣም 
አበረታች ናቸው:: በተመሳሳይ በእነርሱ ዓይነት የሚሰሩ 
ሪዞርቶች መበራከት ይኖርባቸዋል:: ምክንያቱም 
የሚከናወኑ መሠረተ ልማቶችም ሆኑ ሆቴሎች ምቹ 
መሆናቸው ቱሪስቶችን ለመሳብም ሆነ ለተከታታይ ቀናት 
ይዞ ለማቆየት ወሳኝ ናቸው:: ይህ ሲሆን የገቢ ማግኛ 
መንገዳችን ከፍ ይላል:: ወደ ውጭ ከምንልከው እቃ ጎን 
ለጎን ወደ ሀገር ውስጥ የሚገባ ቱሪስት ከፍተኛ የውጭ 
ምንዛሬ ሊያስገኝ ይችላል:: ይህ ትልቅ ኢኮኖሚያዊ 
ጠቀሜታ ነው:: 

በሌላ በኩል የአካባቢ ጥበቃ ለዘላቂ እድገት 
በጣም ወሳኝነት አለው በሚል አጽንኦት የሚሰጡት 
የምጣኔ ሀብት ባለሙያው፣ የአካባቢ ደን ከተጠበቀ 
ዝናብ ሲዘንብ ጎርፍ እያጥለቀለቀ የሚያስቸግረን ሁኔታ 
ይወገዳል:: የዝናብ ማጣትም ሆነ ድርቅ ይወገዳል:: 
በዚህም በኩል በጣም ሊጠቅም ስለሚችል ነው በዓለም 
አቀፍ ደረጃ የአካባቢ ጥበቃ እንዲበረታታ የሚደረገው:: 
ስለዚህ ዩኔስኮ የእኛን አካባቢ እስካሁን በዓለም ቅርስነት 
ከመዘገበው በተጨማሪ የጌዴኦ ባህላዊ ተፈጥሯዊ 
የእርሻና መልከዓ ምድር እና የባሌ ተራራዎች ብሔራዊ 
ፓርክ  በቅርስነት መመዝገቡ ከፍተኛ ለሆነ ለዘለቄታዊ 
የኢኮኖሚ እድገት ትልቅ እገዛ የሚሰጥ ነው ብለዋል:: 

ነገር ግን ይላሉ ዶክተር ብርሃኑ፣ ከዚህ ጋር 
መታየት ያለበት ቱሪስቶች ስለመጡ ብቻ የኢኮኖሚ 
እድገት ይኖራል ማለት ሳይሆን ቅርሱ የተመዘገበባቸው 
አካባቢዎች በአግባቡ መተዳደር መቻል አለባቸው:: 
አመራሩ፣ አስተዳደሩ ሁልጊዜ ንቁ ከመሆን በተጨማሪ 
አካባቢው በባለሙያ እንክብካቤ ሊደረግበት እንደሚገባ 
አስረድተዋል::

ዶክተር ብርሃኑ እንደሚሉት፤ የአካባቢው ነዋሪ 
በሚገባ የአካባቢው ተጠቃሚ ለመሆን ቅርሱን በሚገባ 
ሊንከባከበው ይገባል:: አስተዳደሩም እንዲሁ ሊያደርግ 
ያስፈልጋል:: ጥቅሙ ለራስ ነውና ወደ አካባቢው 
የሚመጣውን ቱሪስት በተገቢው መልኩ ማየት የተገባ 
ነው:: ከዚህ ጎን ለጎንም በሚመለከተው አካል የአካባቢው 
ኅብረተሰብ ግንዛቤ እንዲያገኝ ማድረግ መልካም 
ነው:: ስለጥቅሙም ማስረዳትም የግድ ነው:: ለምሳሌ 
ከቅርሱ መመዝገብ የተነሳ የአካባቢው ማኅበረሰብ ቤት 
በማከራየትና ሥራ በማግኘትም ጭምር ጥቂት የማይባል 
ጥቅም የሚያገኙት እንደሆነ በማስረዳት ጥቅሙ የራስ 
ጭምር መሆኑን መግለጽ ወሳኝ ነው:: እንዲህ ሲባል ግን 
ልማዳዊ በሆነ መንገድ ሳይሆን በዘመነ መልኩ ወጣቶችም 
ተደራጅተው ሥራቸውን መሥራት ይጠበቅባቸዋል:: 

ከቱሪዝም ኢንዱስትሪው ጋር አብረው የሚሄዱ 
ሥራዎች አሉ የሚሉት ደግሞ አቶ ወሰንሰገድ ናቸው:: 
በተለይም በመዳረሻዎቹ አካባቢዎች ደረጃቸውን 
የጠበቁ ሆቴሎች፣ ሪዞርቶች፣ ሎጂዎችና ሌሎች መዝናኛ 
ሥፍራዎች መኖራቸው አሊያም መገንባታቸው ወሳኝ 
እንደሆነም ይናገራሉ:: ከዚህ ጎን ለጎን ባህላዊ እቃዎች 
የመሸጡም በእግረ መንገድ ማንነትንም የማስተዋወቅም 
ሁኔታ አለ:: እንኳን ከውጭ ሀገር ሰው መጥቶ ቀርቶ እኛ 
ኢትዮጵያውያን ካለንበት አካባቢ ወደሌላው አካባቢ 

ለጉዳይ ሔደን ስንመለስ በአካባቢው ያለውን ማስታወሻ 
ይዘን የመምጣቱ ልምዱ እንዳለን የሚታወቅ ነው:: ከዚህ 
አኳያ የጎብኚዎችን ፍሰት ተከትሎ እንደየጎብኚው ፍላጎት 
በሚደረግ ሸመታ የኢኮኖሚው እንቅስቃሴ የተነቃቃ 
ይሆናል:: ይህ በመሆኑ ባለሀብቱ የቱሪስቱን ፍላጎት 
እየተከተለ አብሮ መታሰብ ያለበትን ሁሉ በማሰብ 
ኢኮኖሚያዊ ፋይዳ ያላቸውን እንቅስቃሴዎች ማድረግ 
እንደሚጠበቅበት ያመለክታሉ:: 

ልክ እንደ ዶክተር ብርሃኑ ሁሉ እርሳቸውም 
ለአብነት የሚጠቅሱት በቅርብ በዩኔስኮ የተመዘገቡትን 
ቅርሶች ነው:: ለምሳሌ የባሌ ተራራዎች ብሔራዊ 
ፓርክን አካባቢ ቱሪስቱን ለቀናት ያህል በምቾት ሊያቆይ 
የሚችል ደረጃውን የጠበቀ ሆቴል ባለሀብቱ መክፈት 
ይጠበቅበታል፤ ይህ ለራሱ፣ ለሀገሩም ሆነ ለአካባቢው 
ኅብረተሰብ ሚናው የጎላ ነው:: ቀድሞ የተከፈተም ካለ 
ደረጃ የማሳደግ ሥራ መሥራት ይገባዋል:: ይህ እንቅስቃሴ 
ብቻውን የሚለካ ሳይሆን ተያይዞ የሚመጣው የኢኮኖሚ 
ንቅናቄ ከፍ ያለ ስለሚሆን የቅርሱ መመዝገብ በራሱ 
ያመጣው ከፍተኛ ድል ነው ይላሉ:: 

እንደ አቶ ወሰንሰገድ ገለጻ፤ የቱሪስት መዳረሻ የሆኑ 
አካባቢዎችም ሆኑ በቅርቡ ይህንኑ የተቀላቀሉ አካባቢዎች 
የተመዘገቡ ቅርሶቻቸውን በአግባቡ መጠበቅ አለባቸው:: 
ከመፍረስ፣ ከዘራፊዎች መጠበቅም ይገባቸዋል:: ይህን 
በታማኝነት ሲያደርጉ ተጠቃሚ የሚሆኑት ራሳቸው 
ናቸው:: በዚህ አግባብ የዘርፉ ባለሙያዎች ለአካባቢው 
ሕብረተሰብ ግንዛቤ ማስጨበጥ ይጠበቅባቸዋል::

ያነጋገርናቸው የምጣኔ ሀብት ባለሙያዎቹ አንድ 
በአጽንኦት የገለጹት ነገር ቢኖር በቅርቡ የተመዘገቡትም 
ሆኑ ቀደም ሲል የተመዘገቡ ቅርሶች ኢኮኖሚያዊ 
ፋይዳቸው ላቅ ይል ዘንድ የሀገርም ሆነ የየአካባቢው 
ሰላም መሆን ትልቁን ድርሻ መያዙን ነው:: ከዚህ ጎን ለጎን 
ቅርሶችን ለመጎብኘት የሚመጡ ቱሪስቶችም ሰላማዊ 
በሆነ መንገድ ጎብኝተው መሔድ ይችሉ ዘንድ ጥንቃቄ 
ሊደረግላቸው የግድ መሆኑን ተናግረዋል::

ዶክተር ብርሃኑ እንዳሉት፤ በየአካባቢውም 
ሆነ እንደ ሀገርም ሰላም ወሳኝ ነው:: በቱሪስቱ ላይ 
ጥቃት መፈጸምም ሆነ ረብሻ ማካሔድ እንደ አሸባሪ 
የሚያስቆጥር ነውና መንግሥት እዚህ ላይ ትኩረት 
ማድረግ ይጠበቅበታል:: ቅርሶች የዛሬው ትውልድ ብቻ 
ሳይሆኑ የቀጣዩም ትውልድ ጭምር ንብረት ናቸውና 
በአግባቡ ተጠብቆ ለቀጣዩ ትውልድ ማሻገርም የእኛ 
ኃላፊነት ነው:: ሌሎችም የራሳቸውን የሚጠብቁት 
በሰለጠነ መንገድ ነው:: ይህ ካልሆነ የምናገኘውን 
ኢኮኖሚያዊ ጥቅም ያሳጣናል::

የቅርሶች ኢኮኖሚያዊ ፋይዳው ላቅ ይል ዘንድ 
የሀገር ሰላም ያስፈልጋል የሚሉት ደግሞ የምጣኔ ሀብት 
ባለሙያው ወሰንሰገድ ናቸው:: እኔ እንደ ፖለቲካ 
ሳይንስ ተማሪነቴ መንግሥት የሁሉም ታላቅ ነው ባይ 
ነኝ:: በመሆኑም በሀገር ውስጥ የሚስተዋለውን የሰላም 
መታጣት ላይ አበክሮ መሥራት ይጠበቅበታል ብለዋል:: 
ለዚህ ምክንያት ደግሞ ከሰላም መታጣት የተነሳ 
በቅርቡ ያጋጠሙ ችግሮችን ማየትና በኢኮኖሚ በኩል 
የደረሰብንን ኪሳራ ማጤን ብቻ በቂ ነው የሚሉት አቶ 
ወሰንሰገድ፣ ከዚህ የተነሳ የሚነሳ ጥያቄዎችንም በማጤን 
በመነጋገርና በመወያየት ሰላም የሚመጣበትን መንገድ 
ለማመቻቸት መነሳሳት መልካም ነው ብለዋል::

ሰዎች ከአንድ ቦታ ወደሌላው ቦታ ያለስጋት ለመሄድ 
መቸገር የለባቸውም፤ ከአንድ ቦታ ወደሌላው ቦታ 
በመኪና መሄድ ችግር ሆኖ በአውሮፕላን እስከ መሄድ 
መድረስ የለበትም፤ ይህ የመጣው ከሰላም መታጣት 
የተነሳ በመሆኑ ሊጤን ይገባል:: መንግሥት ትልቅ ነው፤ 
ከዚህ የተነሳ ነገሮችን ሁሉ በሰላም ለመቋጨት ቢነሳሳ 
ከቱሪዝም መዳረሻዎችም የሚገኘው ኢኮኖሚያዊ 
ፋይዳው የበለጠ ላቅ ያለ ይሆናል ብለዋል:: 

በዩኔስኮ የተመዘገቡ ቅርሶችና ኢኮኖሚያዊ ፋይዳቸው



እፀገነት አክሊሉ

የመስቀል በዓል ከአራተኛው መቶ ክፍለ 
ዘመን ማለትም ንግሥት እሌኒ ኢየሱስ ክርስቶስ 
የተሰቀለበትን መስቀል አስቆፍራ ካስወጣችበት ጊዜ 
ጀምሮ በእምነቱ ተከታዮች ዘንድ በድምቀት ይከበራል:: 
ንግሥቲቷ መስቀሉ የተቀበረበትን ቦታ ቂርቆስ 
በተባሉ አባት ጠቋሚነት  ለማግኘት ደመራ አስደምራ 
ፍለጋ የጀመረችው መስከረም 17 ቀን እንደሆነ 
የታሪክ ድርሳናት ያስረዳሉ:: የሃይማኖት አባቶችን 
አሰባስባ በፀሎት እንዲረዷት ጠይቃ፣ ከደመራው 
በሚወጣው ጢስ ጠቋሚነት መስቀሉ የተቀበረበትን 
ቦታ አግኝታለች:: መስቀሉም ከወራት ቁፋሮ በኋላ 
ወጥቷል:: ከዚያን ወቅት ጀምሮ  መስከረም 16 ቀን 
የደመራ ሥነ ሥርዓትና መስከረም 17 የመስቀል በዓል 
ይከበራል::

በንግሥት እሌኒ አማካይነት ከተቀበረበት የወጣው 
መስቀል ክፋይ በሰሜን ኢትዮጵያ በግሸን ማርያም 
ቤተ ክርስቲያን የሚገኝ ሲሆን፣ በዓሉን ለማክበር ወደ 
አካባቢው የሚሄዱ በርካቶች ናቸው::

የመስቀል በዓል ሃይማኖታዊ ይዘት እንዳለ 
ሆኖ በየአካባቢው እንደየማኅበረሰቡ ባህልና ወግም 
ይከበራል:: ከሌሎች ዓውደ ዓመቶች የመስቀል በዓል 
በተለየ ድምቀት በሚከበርባቸው አካባቢዎች የብዙ 
ጎብኚዎችን ትኩረትም ይስባል:: በዓሉ በተባበሩት 
መንግሥታት የትምህርት፣ የሳይንስና የባህል ድርጅት 
(ዩኔስኮ) የማይዳሰሱ ቅርሶች መዝገብ ላይ በዓለም 
ቅርስነት የሰፈረውም ለዚሁ ነው::

ከእነዚህ በዓሉን በትልቅ ጉጉት ከሚጠብቁት 
እንዲሁም ለየት ባለ ባህላዊ አከባበር ከሚያከብሩት 
የሀገራችን ብሔር ብሔረሰቦች መካከል ደግሞ የጉራጌ 
የተለየ ነው:: መስቀል ሲነሳ የጉራጌ ብሔረሰብ ለበዓሉ 
የሚሰጠው ልዩ ቦታ ተያይዞ ሊወሳ ግድ ነው:: የጉራጌ 
ዞን ባህል፣ ቱሪዝምና መንግሥት ኮሙዩኒኬሽን 
ስለ በዓሉ አከባበር ባዘጋጀው ጽሑፍ እንደገለጸው  
‹‹የመስቀል በዓል የጉራጌ ብሔረሰብ የበዓላት 
ሁሉ አውራ ሆኖ ለዘመናት ሲያከብረው የነበረና 
የሚቀጥልም በዓል ነው››:: 

መስቀል በጉራጌ አንድ ቀን ክብረ በዓል ብቻ 
አይደለም፤ ይልቁንም ከደመራና መስቀል ቀናት በፊትና 
በኋላም በተለያዩ ሥነ ሥርዓቶች የሚከበረው በዓሉን 
ለየት ያለ ድባብ ይሰጠዋል::

ከሁሉም በላይ ደግሞ ከአቅም በላይ የሆነ ችግር 
የገጠመው ወይም የገጠማት ከሀገር ውጭ የሆነ ወይም 
በጠና የታመመ ካልሆነ በቀር የጉራጌ ተወላጅ ሆኖ 
በመስቀል ሀገር ቤት የማይገባ የለም::  ሁሉም ተወላጆች 
ወደቀዬአቸው በመሄድ በአንድነት የሚያከብሩት 
በዓልም ነው:: በዚህም ዓመት ሙሉ ያጠራቀሙትን 
ይዘው በመግባት በወላጆቻቸው ይመረቃሉ ይህ 
ምርቃት ደግሞ ሥራ ያቀናል ጉዞን ያሰምራልም ተብሎ 
ትልቅ ቦታ ይሰጠዋል:: 

የመስቀል በዓል አከባበር ከመስከረም 12 እስከ 
ጥቅምት 5 ድረስ በተለያየ ሥነ ሥርዓቶች የሚቀጥል 
ሲሆን፣ ሴቶች ከበዓሉ ዝግጅት ጀምሮ በልዩ ሁኔታ 
የሚያከብሯቸው ዕለቶችም አሏቸው:: መስቀል በጉራጌ 
ትልቅ በዓል እንደመሆኑ ዝግጅቱም ሰፊ ነው:: የመስቀል 
በዓል ከተከበረበት ዕለት ጀምሮ ለሚመጣው ዓመት 
መስቀል መሰናዶ ይጀመራል:: ከትውልድ ቀዬአቸው 
ርቀው የሚኖሩ የአካባቢው ተወላጆች ለመስቀል በዓል 
ቤተሰቦቻቸውን ለመቀላቀል ውሳኔ ላይ የሚደርሱትም 
ከወራት በፊት ነው:: ተወላጆቹ የአቅማቸውን ያህል 
ገንዘብ አጠራቅመው ወደ  ትውልድ መንደራቸው 
ያቀናሉ::

ለመስቀል በዓል ዝግጅት ሲደረግ ሥራ በጾታና 
በዕድሜ ይከፋፈላል:: በዚህ መሠረት ልጆችና ወጣት 
ወንዶች ለደመራ የሚሆን እርጥብ እንጨት ከጫካ 
ለቅመው፣ ከደረቀ በኋላ ይፈልጣሉ:: በዕድሜ ከፍ 
ያሉት አባወራዎች ደግሞ ለበዓሉ የሚታረዱ ከብቶችን 
ሣር በመቀለብ ያደልባሉ::

በተለይም ሴቶች የቤት ምሰሶዎች የበዓል ማሳመሪያ 
ድምቀቶች ከመሆናቸው አንጻር በጉራጌ መስቀል በዓል 
ላይም ጫና ከፍ ብሎ የሚታየው በእነሱ ላይ ነው:: 
ሁሉም ሴቶች ማለት ይቻላል  ለሚመጣው መስቀል 
በዓል የሚሆን ቅቤ ማጠራቀም የሚጀምሩት የመስቀል 

ሴቶች
ማህበራዊ

በዓል እንደተጠናቀቀ ነው:: ይህ እንግዲህ የመጀመሪያው 
ዝግጅታቸው ሲሆን ቤት ማሳመሩና እቃዎችን ለበዓሉ 
ዝግጁ ማድረጉ የጎደሉትን ማሟላቱም የሴቶች ኃላፊነት 
ነው:: 

ሴቶች በዓሉ ሦስት ወራት ሲቀሩት መሰናዶውንም 
ይጧጡፉታል::  ቤት ቀለም ሲቀቡ፣ ለበዓሉ የሚሆን  
እንሰት ፍቆ ማዘጋጀትና ጅባ መሥራት በተለይም 
የቡሄ በዓል ከተከበረ በኋላ የመሰናዶውን ፍጥነት 
ይጨምራል:: 

የጉራጌ ሴቶች የመስቀል በዓል መከበር 
በሚጀምርበት መስከረም 12 ቀን ለምግብ ማቅረቢያ 
የሚውሉ ቁሳቁሶችን ከግድግዳ ያወርዳሉ:: በዕለቱ 
የመመገቢያ ቁሳቁሶች እንዲሁም ቤት ይፀዳል:: 
በየቤቱ አዳዲስ ጅባዎች ይነጠፋሉ:: ቀጣዩ ቀን ወሬት 
ያሸና ወይም ወልቀነ ይባላል:: ሴቶች የጎመን ክትፎ 
የሚያዘጋጁበት ሲሆን፣ ከቆት የሚበላበት ዕለት 
በመባል ይታወቃል::

በጉራጌ ባህል መስከረም 14 ደንጌሳት ይባላል:: 
የጎመን ክትፎ በሸክላ ጣባ ለመላው ቤተሰብ 
የሚቀርብበት ዕለት ነው:: በዕለቱ የሚወጣውን ወጪ 
በሙሉ የሚሸፍኑት ደግሞ ሴቶች ናቸው:: ሴቶች 
ዓመቱን በሙሉ ለመስቀል ባጠራቀሙት ገንዘብ 
ሙሉ ዝግጅቱን ሸፍነው ቤተሰባቸውን ያስተናግዳሉ:: 
በደንጌሳት ማታ በየቤቱ ደመራ ይለኮሳል:: ሥርዓቱ 
የባዮፕ ኧሳት ቀን ይባላል:: ደመራው ሲቃጠል ሴቶች 
እልልታ ያሰማሉ:: ለበዓሉ""በሰላም በመድረሳቸውም 
ፈጣሪን ያመሰግናሉ::

ወከመያ ወይም ጨርቆስ አልያም በሌላ አጠራሩ 
የእርድማይ የሚባለው መስከረም 15 ነው:: በዕለቱ 
እያንዳንዱ የቤተሰብ አባል ሁለትና ከዚያ በላይ የደለበ 
በሬ ያርዳል:: እርዱ ተጠናቆ የከብት ሥጋ ወደ ቤት 
እንደገባ ጥሬ ሥጋ በቅቤ ተነክሮ ይበላል:: ቡና በቅቤም 
ይጠጣል ይህንንም የሚያዘጋጁት ሴቶች ናቸው::

የአካባቢው ማኅበረሰብ  በኅብረት ደመራ 
የሚያበራበት የባንዳ ኧሳት ወይም የጉርዝ እሳት 
የሚባለው መስከረም 16 ቀን ይከበራል:: ዕለቱ 
በየአድባሩ ደመራ የሚበራበትና ሃይማኖታዊ ሥርዓት 
የሚከናወንበት ነው:: ትልቁን ደመራ የማብራት ሥነ 
ሥርዓት ሲጠናቀቅ በየአካባቢው መጠነኛ ደመራዎች 
ይበራሉ:: ደመራው ሥር ይበላል፣ ይጠጣል፣ 
ይጨፈራል::

ሥነ ሥርዓቱ ተጠናቆ ወደቤት ከተገባ በኋላ ሴቶች 
ያዘጋጁት  ክትፎ በጣባ እየተደረገ ለቤተሰቡ ይቀርባል:: 
በነጋታው ንቅባር (የከሰል ማይ) የተባለ ሥርዓት 
አለ:: ሥርዓቱ በአንድ አካባቢ ያሉ ዕድርተኞች ደመራ 
የተቃጠለበት ቦታ ተሰባስበው ቃል የሚገባቡበት ነው:: 
በዕለቱ አዳዲስ የዕድር ዳኞች ይሾሙና ካለፈው ዓመት 
ዳኞች ጋር የኃላፊነት ርክክብ ይካሄዳል:: አዳዲስ የዕድር 
አባላት ምዝገባም ይኖራል::

መስከረም 18 የፊቃቆማይ ይባላል:: ሴቶች የተለያዩ 
የስፌት ቁሳቁሶች ለማዘጋጀት የሚውል ስንደዶ መልቀም 
የሚጀምሩበት ነው:: የአካባቢውን ባህላዊ ዜማ እያሰሙ 
ስንደዶ ይለቅማሉ:: ከመስከረም 17 እስከ መስከረም 23 
ያለው የጀወጀ  ወይም  አማች መጠየቂያ ጊዜ ነው::

በአማች መጠየቂያ ወቅት ሴቶች ለእናቶቻቸው 
የፀጉር ቅቤ ለአባቶቻቸው ባርኔጣና ጭራ ይገዛሉ:: 
ባሎቻቸው ደግሞ ሙክት ይሸምታሉ:: ወቅቱ ልጆች 
በወላጆቻቸው እንዲሁም ባለትዳሮች በአማቾቻቸው 
የሚመረቁበትም ነው::

የመስቀል በዓል አከባበርን ከሚያጎሉ ሥርዓቶች 
መካከል የአዳብና ባህላዊ ጭፈራ ሥነ ሥርዓት ተጠቃሽ 
ነው:: አዳብና ከመስከረም 16 ቀን እስከ ጥቅምት በዓል 
ባሉት ቀናት ይከናወናል:: በመገበያያ ቦታዎችና ሌሎችም 
የጋራ መሰብሰቢያ ቦታዎች አዳበና ሲጨፈር ወንዶችና 
ሴቶች ሎሚ፣ ብርቱካንና ሸንኮራ አገዳ በመለዋወጥ 
ፍቅራቸውን ይገላለጻሉ በዛውም ይተጫጫሉ::

ወይዘሮ ሙሉ ሰይፈ የጉራጌ ብሔር ተወላጅ ናት:: 
ወይዘሮ ሙሉ በዓመት ውስጥ ያሉ ሃይማኖታዊም 
ሆነ ባህላዊ በዓሎች ቢደመሩ የመስቀልን ያህል ልቧን 
አይሞሉላትም:: መስቀል ለእሷ ልዩና ከልጅነቷ ጀምሮ 
ትልቅ ቦታ የምትሰጠው በዓል ነው:: 

ዘንድሮ በተለያዩ ምክንያቶች ወደ ሀገር ቤት 
መግባት ባትችልም መስቀልን ግን በቤቷ ከልጆቿና 
ከባለቤቷ እንዲሁም አዲስ አበባ ካሉ ቤተሰቦቿ ጋር 
በጥሩ ሁኔታ ለማክበር ተዘጋጅታለች:: 

በዓል ምን ጊዜም ቢሆን ሴቶችን ያደክማል 
የምትለው ወይዘሮ ሙሉ ለመስቀል ጊዜም ተመሳሳይ 
ድካም ይኖራል በተለይም ሀገር ቤት ስገባ ቤተሰቡም 
ብዙ ስለሚሆን ሴቶች ሥራ ይበዛብናል፤ ነገር ግን 
በዓመት አንድ ጊዜ በናፍቆት ከመምጣቱ አንጻር ደግሞ 
ድካሙን ልብ አንለውም ትላለች::

በዓሉ ቀደም ብሎ የሚጀመር ከመሆኑ አንጻር 

በተለይም ሀገር ቤት ያሉ ሴቶች ለዝግጅቱ የሚሆን 
ቅቤ ያጠራቅማሉ፤ ቤት ያጸዳሉ ፤የመመገቢያ ጅባዎችን 
ይሰራሉ፤ ቆጮ ይፍቃሉ፤ በእለቱም ይጋግራሉ ከእርድ 
አንስሳ ውጭ ያለው አብዛኛው ወጪም በሴቶች 
የሚሸፈን በመሆኑ ዓመቱን ሙሉም ገንዘብ ማጠራቀም 
ይጠበቅባቸዋል:: ይህ ሁሉ ኃላፊነት ቢኖርም ግን 
እለቱን በፍጹም ደስታ ነው የምናከብረው በማለት 
ትገልጻለች:: 

እሷም ባህሏን በተለይም በሴትነቷ ታደርጋቸው 
የነበሩ የመስቀል በዓል ዝግጅቶችንም አንድ በአንድ 
ለሴት ልጆቿ ለማውረስ ከፍ ያለ ሥራንም እንደምትሰራና 
ልጆቿም የእሷ ፈለግ መከተላቸውን ትናገራለች::

ሌላዋ ያነጋገርናት ወይዘሮ ትዕግሥት አካሉ 
እንደምትለው የመስቀል በዓል በእኛ በጉራጌዎች 
መገለጫችን ነው በዚህም በጣም ደስተኞች ነን::  
የበዓሉ ዝግጅትም የሚደረገው ዓመቱን ሙሉ ነው:: 
እኛም ከተማ ያለንም ሆንን በገጠር ያሉት ይዘጋጃሉ 
እኔም ተዘጋጅቼያለሁ፤ ወደገጠርም እሄዳለሁ ብላለች:: 

በገጠር ያሉ ሴቶች እለቱን አሳምሮ ለማሳለፍ 
ከከተማና ከተለያዩ ቦታዎች የሚመጡ እንግዶችን በጥሩ 
ሁኔታ አስደስቶ ለማዋል ብዙ አድካሚ ዝግጅቶችን 
ያደርጋሉ:: ከሁሉም በላይ ደግሞ ከእርድ ውጪ ያለው 
ወጪ የሚሸፈነው በሴቶች ስለሆነ ዓመቱን ሙሉ 
ከሚያገኟት መቆጠብ ቅቤ ማጠራቀም ይጠበቅባቸዋል ::

‹‹እኔም እናትና አባቴ ቤት በዓልን ለማክበር ስሄድ 
አቅሜ የፈቀደውን ሁሉ እሰራለሁ:: ከሴቶች መስቀል 
ጀምሮ ቤተሰቡ የሚመገበውን በማዘጋጀት የተበላበትን 
በማጽዳት ልጆች በመንከባከብ ለእንግዳ ቡና በማፍላት 
ብቻ አንድም እረፍት አይኖርም ነገር ግን በዓመት አንድ 
ጊዜ ብቻ የሚመጣ ስለሆነ ሁኔታው በጣም አስደሳች 
ነው›› ትላለች:: 

የ15 ዓመት ሴት ልጇ ለመስቀል በዓል ከፍ ያለ ፍቅር 
እንዳላት በመግለጽ እሷ ሙያውን አያስተማረቻት 
ልጇም እየወደደችው ሀገር ቤትም ስትሄድ እየሰራች 
አያቶቿን እንድምታስደሰት ነው የነገረችኝ:: 

አዎ መስቀል በጉራጌ ልዩ ቦታ የሚሰጠው ነው 
እንደተባለውም በዓላት በሙሉ ለሴት ልጆች አድካሚና 
ፈታኝ ቢሆኑም ጥለውት የሚያልፉት ትዝታና ደስታ 
ግን ዘመን ተሻጋሪ በመሆኑ ሴቶቹም ደከመኝ ሰለቸኝ 
ሳይሉ ከትውልድ ትውልድን እየተካ እዚህ ተደርሷል::

   

ሴቶችና የመስቀል በዓል

ማረፊያ

ዓለም አቀፍ

አዲስ ዘመን ድሮ

ሙሉጌታ ብርሃኑ     

ቆየት ካሉ የአዲስ ዘመን ትውስታዎች ከተለያዩ 
ዓመተ ምህረት እትሞች መርጠን ለዛሬ አቅርበናል:: 
አምስት አንበሶች ሁለት ሰው ገደሉ፣ የሎተሪ 
ቲኬት ስለሰረቀው ግለሰብ፣ ከነጭ ጋር አብራችሁ 
ተሳፍራችኃል በሚል ተይዘው ስለታሰሩት የጥቁሮች 
ጉዳይ፣ እንዲሁም ከፊታችን ስለሚከበረው ስለ 
መስቀል በዓል(መስከረምና የመስቀል በዓል) 
በተጨማሪ  ደግሞ “አንድ ጥያቄ አለኝ” ከተሰኘው 
ገጽ ላይ አንባቢያን ስለ መፍትሔ ሲሉ ያቀረቡትን 
ጉዳዮች መለስ ብለን እንመለከታቸዋለን::
        አምስት አንበሶች ሁለት ሰው ገደሉ

በወለጋ ክፍለ ሀገር በሆሮ ጉድሩ አውራጃ 
በእመራ ቀበሌ ውስጥ 5 የአንበሳ መንጋዎች ሁለት 
ሰዎችና አንድ በሬ ገድለው አንድ ሌላ ሰው ደግሞ 
ማቁሰላቸው ተገለጠ:: እነኚሁ የአንበሳ መንጋዎች 
በዚሁ አካባቢ ካለው በረሃ ውስጥ በመውጣት የአቶ 
ታዬ ቶሌራን አንድ በሬ ይዘው ከበሉ በኋላ ለርዳታ 
የደረሱትን የበሬውን ባለቤትና አንድ ሌላ ሰው 
ነክሰው መግደላቸው ታውቋል::

ከዚህም በቀር የቀበሌው የሕዝብ ደህንነት 
ጥበቃ ጓድ አባሎች ከሥፍራው ደርሰው ርዳታ 
ለማድረግ በመጣር ላይ እንዳሉ፤ አንደኛው አባል 
በአንበሶቹ ከተነከሰ በኋላ ይዞት የነበረውም 
ጠመንጃ አንደኛው አንበሳ አስጥሎት በጥርሱ ንክሻ 
በመሸሽ ላይ እንዳለ በአንድ ሌላ ሰው በተተኰሰ 
ጥይት ተገድሏል::

የቀሩት አራቱ አንበሶች ግን ሸሽተው ወደ ጫካ 
መግባታቸውን የወረዳው አስተዳደር ጽሕፈት 
ቤት አስታውቋል:: በሌላ በኩል ደግሞ፤ በነቀምቴ 

አውራጃ በዋማ ሀገሎ ወረዳ አስተዳደር ውስጥ 
የሚገኙት አርሶ አደሮች፤ ፀረ ሰብል የሆኑትን 280 
አውሬዎች መግደላቸውን ጽሕፈት ቤቱ ጨምሮ 
አስታውቋል::

            (አዲስ ዘመን ሐምሌ 9 ቀን 
1969 ዓ.ም) 

       
የሎቶሪ ቲኬት ሰረቀ የተባለ ተከሰሰ
ከሥራ ጓደኛው ኪስ 25 የሎቶሪ ቲኬት ሰርቆ 

በሚደርሰው የብሔራዊ ሎቶሪ ዕድል ለመጠቀም 
የሞከረው ታደሰ ወርቁ ተከሶ አዲስ አበባ ከፍተኛ 
ፍርድ ቤት ቀረበ::

ተከሳሹ ቲኬቱን ወሰደ የተባለው፤ አዲስ 
አበባ ከተማ ልዩ ስሙ ፖሊስ ሆስፒታል አጠገብ 
እየተባለ ከሚጠራው ቀበሌ መሆኑን ከፍርድ ቤቱ 
የተከፈተበት የዐቃቤ ሕግ ክስ ይገልጣል:: ተከሳሹ 
በሌላ ሰው ዕድል ለመጠቀም ሞክሯል የተባለው 
አቶ መሐሪ  ንዳ የገዙትን የሎቶሪ ቲኬት ግንቦት 1 
ቀን 1966ዓ.ም ከጠዋቱ 4 ሰዓት ላይ ከቤታቸው 
ሰርቆ መሆኑን ተገልጧል::     

     (አዲስ ዘመን ግንቦት 15 ቀን 
1966ዓ.ም)   

       
  ፈንጣጣ በ 6 ወር ውስጥ ከቁጥጥር  ስር 

ይውላል
የፈንጣጣ በሽታ በሚቀጥሉት ስድስት ወሮች 

ውስጥ በቁጥጥር ስር ለማድረግ ይቻላል ተብሎ 
በመገመቱ፤ ማንኛውም ኢትዮጵያዊ ለዚህ ተግባር 
ተባባሪ ሆኖ መገኘት እንዳለበት ዶክተር ኬኤል 
ዊትሐለር የፈንጣጣ ማጥፊያ ፕሮግራም ዳሬክተር 
ትናንት በተከፈተው ሴሚናር ላይ አስገነዘቡ::

ዶክተር ዊትሐለር፤ በፈንጣጣ የተጠቃው 
ቀበሌ በሰሜናዊ ኢትዮጵያ በጌምድርን፣ ጎጃምን፣ 
ምዕራባዊ ወሎንና ሰሜናዊ ሸዋን እንደሆነና በሌሎች 
ጠ/ግዛቶች በሽታውን የማጥፋት ሥራ በደንበኛው 
በመካሔድ ጨርሶ ለማጥፋት የሚያስፈልገው ጊዜ 
ጥቂት ወሮች እንደሆነ አስረድተዋል::

     (አዲስ ዘመን ግንቦት 13 ቀን 
1966ዓ.ም)

                             
ተይዘው ታሠሩ

ሃያ አምስት የሆኑ ጥቁር አሜሪካኖችና 
ሁለት ነጮች ከሞንት ጎሞሪ ወደ ጃክሶም ሚስፒ 
በአውቶብስ ተሳፍረው መጥተው ባረፉ ጊዜ ለምን 
አብራችሁ ሄዳችሁ በማለት በከተማው ፖሊሶች 
ተይዘው ታስረዋል:: እነኚህ ጥቁሮች አንታሰርም 
በማለት ፖሊሶቹን በማሰራቸው ሰዓት እላፊ ጭምር 
በእሥር ቤት ቆይተው እንደገና ወደ ፍርድ ቤት 
በነጋታው እንዲቀርቡ ተደርጓል::

      (አዲስ ዘመን መስከረም 24 
1955ዓ.ም)

 
 የመስቀል በዓልና መስከረም

በኢትዮጵያ በየጊዜው የሚከበሩት ታላላቅ 
በዓሎች በተለይ የዘመን መለወጫን በዓል ተከትሎ 
የሚውለው የመስቀል በዓል አከባበር፤ ከማናቸውም 
በዓሎች ይልቅ ብሔራዊና መንፈሳዊ በዓል በመሆኑ 
ትልቁም ትንሹም በታላቅ ክብር ሲያከብረው አያሌ 
ዘመን ሆኗል::

በየዓመቱ መስከረም 16 ቀን የመስቀል ዋዜማ 
ከሆነው ከበዓለ ደመራው ጀምሮ እስከ ማግስቱ 
17 ቀን ድረስ የሚከበረው ይህ ብሔራዊና 

መንፈሳዊ በዓል የኢትዮጵያ ኦርቶዶክስ ተዋሕዶ 
ቤተክርስቲያን በወሰነችው መሠረት ነው:: 
የኢትዮጵያ ታሪክና ባህል፤ የሕዝቡንም መንፈሳዊ 
ስሜት ለማወቅና ለመረዳት፤ ብዙዎች የውጭ 
ሀገር ጎብኚዎች(ቱሪስቶች)ፊልም አንሺዎች፣ 
ታሪክ አጠናቃሪዎች ወደ ኢትዮጵያ የሚመጡት 
የመስከረሙን  የመስቀል በዓልና የጥሩና የጥምቀቱን 
የቃና ዘገሊላን ብሔራዊ መንፈሳዊ በዓል አከባበር 
ሥነ ሥርዓት ለመመልከት መሆኑ ግልጽ ነው::

(አዲስ ዘመን መስከረም 16 ቀን 
1966ዓ.ም)

        
አንድ ጥያቄ አለኝ

ለጳውሎስ ኞኞ
    አዲስ አበባ

*ባለኝ የጠጉር ማስተካከያ ሱቄ ውስጥ 
የሚሰሩት ሠራተኞች እኔ ለሥራ የምገዛቸውን 
ቅባቶች እንዳስፈለጋቸው ሲቀቡትና ሲታጠቡበት 
ከመዋላቸውም በላይ እንዲሁም ልጆቻቸውን በነጻ 
ያስተካክላሉ:: ልጄና እኔ በምንላጭበት ጊዜ ግን 
እንድንከፍል እንጠየቃለን:: ለመሆኑ እኔ በገዛኋቸው 
ቅባቶችና በምከፍለው የቤት ኪራይ እነርሱ 
እንዳስፈለጋቸው ሲጠቀሙበት ይሉኝታ እየፈራሁ 
ዝም ስል እነርሱ ግን ልጄንና እኔን በምንላጭበት 
ጊዜ ማስከፈል ተገቢ ነውን?

                      ኪዳነ ማርያም አባይ 
(ከአዲስ አበባ)

-እንደ ውለታችሁ ነው:: ስትዋዋሉ 
ተነጋግራችሁበት እንደሆነ በንግድ ይሉኝታ የለም:: 
ባይሆን ልጅዎን በነጻ ቢያስተካክሉልዎ አይከፋም::

(አዲስ ዘመን መስከረም 12 ቀን 
1966ዓ.ም)

በጋዜጣው ሪፖርተር

በኒጀር የተከሰተውን መፈንቅለ መንግሥት ተከትሎ 
ፈረንሳይ አምባሳደሯን እንደምታስወጣ እና ከሀገሪቷ ጋር 
ያላትን ወታደራዊ ትብብር እንደምታቆም ፕሬዚዳንት 
ኢማኑኤል ማክሮን ተናገሩ።

ማክሮን ፈረንሳይ ከኒጀር አምባሳደሯን ለማስወጣት 
ወስናለች። በሚቀጥሉት ሰዓታት አምባሳደራችን እና በርካታ 
ዲፕሎማቶች ወደ ፈረንሳይ ይመለሳሉ  ብለዋል።

ፕሬዚዳንቱ ጨምረውም ከሀገሪቷ ጋር የሚኖረው 
ወታደራዊ ትብብር ማብቃቱንና የፈረንሳይ ወታደሮች 
በሚቀጥሉት ወራት ከሀገሪቷ እንደሚወጡ ተናግረዋል።

ሐምሌ ወር ላይ በመፈንቅለ መንግሥት ሥልጣን 
የተቆጣጠረው የኒጀር ወታደራዊ ኃይል ውሳኔውን 
ተቀብሎታል። 

የወታደራዊ ኃይሉ መሪ በሰጡት መግለጫም በአሁኑ 
እሑድ ኒጀር ወደ ሉዓላዊነቷ እያመራች ያለችበትን አዲስ 
ርምጃ እናከብራለን ማለታቸውን ኤኤፍፒ የዜና ወኪል 
ዘግቧል። 

የፓሪስ ውሳኔ የተሰማው በሀገሪቷ የፈረንሳይ መገኘትን 

ፈረንሳይ ወታደሮቿንና አምባሳደሯን ከኒጀር ልታስወጣ መሆኑን ፕሬዚዳንት ማክሮን ተናገሩ

በጋዜጣው ሪፖርተር

የሆሊውድ ፀሐፊዎች የሥራ ማቆም አድማቸውን 
ለማቆም የሚያስችል ጊዜያዊ ስምምነት ከስቱዲዮ ኃላፊዎች 
ጋር መድረሳቸውን ተናገሩ።

ፀሐፊዎቹ ለአምስት ወራት ያህል የዘለቀ የሥራ ማቆም 
አድማም ካደረጉም በኋላ ነው ስምምነት ላይ ተደርሷል 
የተባለው።

የአሜሪካ ፀሐፊዎች ማህበር (ደብልዩጂኤ) ስምምነቱን 
በተመለከተም “ለፀሐፊዎች ትርጉም ያለው ጥቅም እና ጥበቃ 
የሚሰጥ፤ ልዩ ነው” ብሎታል።

ሆኖም በመጨረሻም ውሳኔው የማህበሩ አባላት ይሆናል። 
ይህ የሥራ ማቆም አድማ በሆሊውድ ውስጥ በአስርት አመታት 
ውስጥ ከተከሰቱት ረጅሙ ነው።

ለወራት ቀጥሎ በነበረው የሥራ ማቆም አድማ አብዛኛው 
የፊልም እና የቴሌቪዥን ፕሮዳክሽን ቀጥ እንዲል ሆኗል። 

በመቃወም ለወራት በዋና መዲናዋ ኒያሚ በተደጋጋሚ ሰላማዊ 
ሰልፎች ከተካሄዱ፣ ግጭትና ተቃውሞ ከተከሰተ በኋላ ነው። 

የባህር በር በሌላት የምዕራብ አፍሪካዊ ሀገር ከአንድ 
ሺህ 500 በላይ የፈረንሳይ ወታደሮች ይገኛሉ። ፈረንሳይ 

የሆሊውድ ፀሐፊዎች አድማቸውን ለማቆም ስምምነት ላይ ደረሱ

ወታደሮቿን ከሀገሪቷ የማስወጣት ውሳኔዋ በሳህል ቀጠና 
በእስላማዊ ታጣቂዎች ላይ እየወሰደች ያለችው ርምጃ ላይ 
እንዲሁም ፓሪስ በሀገሪቷ ያላት ሚና ላይ ተፅዕኖ ያሳድራል 
ተብሏል። 

ሆኖም ማክሮን ለሀገራቸው መገናኛ ብዙኃን ሲናገሩ 
ፈረንሳይ በመፈንቅለ መንግሥት ፈጻሚዎች አትታገትም 
ብለዋል።

ማክሮን ጨምረውም ከሥልጣን የተወገዱትንና 
በመፈንቅለ መንግሥቱ መሪ የታሰሩትን ፕሬዚዳንት 
መሃመድ ባዙምን የኒጀር ሕጋዊ ባለሥልጣን አድርገው 
እንደሚመለከቷቸው ገልጸው፣ ውሳኔውንም እንዳሳወቋቸው 
ተናግረዋል።

ኒጀር በቅርቡ መፈንቅለ መንግሥት ከተፈፀመባቸው 
በምዕራብ አፍሪካ ከሚገኙ የፈረንሳይ ቅኝ ግዛት ከነበሩ 
ሀገራት መካከል አንዷናት።

ቀደም ብሎ በቡርኪና ፋሶ፣ በጊኒ፣ በማሊ እና በቻድ 
መፈንቅለ መንግሥት የተካሄደ ሲሆን ወታደራዊ ኃይሎች 
ሥልጣን ተቆጣጥረዋል። ነሐሴ ወር ላይም በተመሳሳይ በጋቦን 
መፈንቅለ መንግሥት ተካሂዷል።

ከቅርብ ዓመታት ወዲህም በቀጠናው ፀረ ፈረንሳይ 
ተቃውሞዎች በርትተዋል።  የየሀገራቱ በርካታ ፖለቲከኞች 
ፓሪስ የድህረ ቅኝ ግዛት ፖሊሲዎችን ትተገብራለች ሲሉ 
ይከሳሉ። ፈረንሳይ ግን ክሱን ውድቅ አድርገዋለች። 

ከፀሐፊዎቹ በተጨማሪ የፊልም ተዋናዮችም የሥራ ማቆም 
አድማ ላይ ይገኛሉ።

ሚያዝያ መጨረሻ አካባቢ የተጀመረው የሥራ ማቆም 
አድማ ሆሊውድ የሚገኝባት የካሊፎርኒያ ግዛት ምጣኔ ሀብት 
በቢሊዮኖች በሚቆጠር ዶላር አስወጥቷታል።

የአሜሪካ ፀሐፍያን ማህበር አባላት ወደ ሥራ 
ከመመለሳቸው በፊት ‘አሊያንስ ኦፍ ሞሺን ፒክቸር ኤንድ 
ቴሌቪዥን ፕሮዲውሰርስ’ ከተሰኘው እና ከ350 በላይ 
የቴሌቪዥን እና የፊልም ፕሮዳክሽን ኩባንያዎችን ከሚወክለው 
የንግድ ማህበር ጋር በሶስት ዓመት ውል መስማማት 
አለባቸው።

ማህበሩ በቀረበው የድርድር ሁኔታ በተመለከተ ዝርዝር 
ጉዳዮች መጠናቀቅ እንዳለባቸው አሳውቆ አድማውም 
አልቆመም ብሏል።

ነገር ግን “ከዛሬ ጀምሮ ማህበሩ እያደረገ ያለውን ተቃውሞ 
አቁሟል” በማለት አስታውቋል።

በተነሳው ውዝግብ ምክንያት በርካታ ታዋቂ የቴሌቪዥን 
ፕሮግራሞች፣ ተከታታይ ፊልሞች እና ሌሎች ትዕይንቶች 
እንዲቋረጡ ምክንያት ሆኗል።

ከፊልም ኢንዱስትሪው ጋር በተዛማጅነት የሚሰሩ ምግብ 
የመዋቢያ እና አልባሳት አቅራቢዎች፣ አናጢዎች፣ የካሜራ 
ኦፕሬተሮችም ክፉኛ ተጎድተዋል።

በባለፉት ጥቂት ቀናት ታዋቂዎች የፊልም ማሳያዎቹ 

ኔትፍሊክስ፣ ዲዝኒ፣ ዩኒቨርሳል እና ዋርነር ብሮስ ኩባንያ 
ኃላፊዎች በድርድሩ በግላቸው መገኘት አዲስ ተስፋን 
ፈንጥቋል።

የሆሊውድ ፀሐፊዎችና ተዋናዮች ይህንን አድማ 
ለመምታት ዋነኛ ምክንያት የሆናቸው ክፍያ፣ የሥራ ሁኔታ 
እና በፊልሞች ላይ አርተፊሻል ኢንተለጀንስ (ሰው ሰራሽ 
አስተውሎት) መጠቀም የፈጠረው ስጋት ናቸው።



ሲሆኑ፤ 6ኛው የሳውዲ አራመኮ በ2 ትሪሊዮን ዶላር 
የመንግሥት ድርጅት ነው። በመሆኑም የአሜሪካው 
የኢኮኖሚ ኃያልነት የመነጨው የተማረን ዜጋና የግለሰቦች 
ነጻነት ለሀገር እድገት በአደረጉት ጣምራ አስተዋጽኦ ነው። 
ይህ በአሜሪካ ለረጅም ጊዜ የቆየ ትምህርትን ለዜጎች 
የማዳረስ ተግባርና (ለማሳያነት፣ 3ሺህ 266 ዩኒቨርሲቲዎች 
አሏት) ለግለሰቦች የባለንብረትነት መብትና ነጻነት እጅግ 
አድርጎ ለትናንሽም ይሁን ለትላልቅ ሀገሮች የሚጠቅም 
ማስተማሪያ ነው ማለት ይቻላል።

ሌላው በአጠቃላይ እጅግ በጣም የበለጸጉ ሀገሮች 
የጋራ ባህሪይ ሁሉም በአማካይ ለ10 ሚሊዮን ሕዝብ 
ከ40 ዩኒቨርሲቲ በላይ አላቸው። ለዜጎቻቸው የከፍተኛ 
ትምህርትን በሰፊው በማዳረስና ግለሰቦች በሀገር እድገት 
እንዲሳተፉ የሚደረገው የፖሊሲ ማመቻቸት እጅግ 
በጣም የሰለጠነ ፖሊሲ ሆኖ ነው የምናየው። በዚህ ረገድ 
በአማካይ፡-
• 	ማሌዢያ 116 ዩኒቨርሲቲዎች ለ10 ሚሊዮን ሕዝብ 

አላት፤
• ካናዳ 101 ዩኒቨርሲቲዎች ለ10 ሚሊዮን ሕዝብ አላት፣
• ፖላንድ 99 ዩኒቨርሲቲዎች ለ10 ሚሊዮን ሕዝብ 

አላት፣
• አሜሪካ 97 ዩኒቨርሲቲዎች ለ10 ሚሊዮን ሕዝብ 

አላት፣
• ሜክሲኮ 97 ዩኒቨርሲቲዎች ለ10 ሚሊዮን ሕዝብ 

አላት፣
• ኢንዶኒዢያ 95 ዩኒቨርሲቲዎች ለ10 ሚሊዮን ሕዝብ 

አላት
እነዚህ ሀገሮች ቀደም ብለው የከፍተኛ ትምህርትን 

የጀመሩ ናቸው ብለን የአፍሪካ ሀገሮችንም በአማካይ በ10 
ሚሊዮን ሕዝብ ምን ያህል ዩኒቨርሲቲዎች እንዳላቸው 
ብንመረምር፣
• 	ኬንያ 24 ዩኒቨርሲቲዎች ለ10 ሚሊዮን ሕዝብ አላት፣
• አልጄሪያ 24 ዩኒቨርሲቲዎች ለ10 ሚሊዮን ሕዝብ 

አላት፣
• ጋና 22 ዩኒቨርሲቲዎች ለ10 ሚሊዮን ሕዝብ አላት፣
• ደቡብ አፍሪካ 17 አብዛኛዎቹ ትላልቅ ዩኒቨርሲቲዎች 

ለ10 ሚሊዮን አላት፣
• ናይጄሪያ 14 አብዛኛዎቹ ትላልቅ ዩኒቨርሲቲዎች ለ10 

ሚሊዮን ሕዝብ አላት፣
• ሱዳንና ዩጋንዳ 13 ዩኒቨርሲቲዎች ለ10 ሚሊዮን 

አላቸው፣
• ኢትዮጵያ ግን 6 ዩኒቨርሲቲዎች ነው ለ10 ሚሊዮን 

ሕዝብ በአማካይ ያላት። ይህም ደግሞ ትናንሽ የግል 
ዩኒቨርሲቲዎች ቆጥረው ነው እንጂ የመንግሥት 
ዩኒቨርሲቲዎች ብቻ ካየን ለ10 ሚሊዮን ሕዝብ 4 
ዩኒቨርሲቲዎች ብቻ ነው ያለን። 
የዩኒቨርሲቲዎችን ቁጥር ብቻ ሳይሆን በየዓመቱ 

በከፍተኛ ትምህርት ተቋም ገብቶ የመማር እድል 
የሚሰጠውንና የሚያገኘውን ተማሪ በተለይ ከአለን 
የሕዝብ ቁጥርና አስፈላጊነት በመነሳት መመርመሩ እጅግ 
አድርጎ ለሀገር እድገት የሚጠቅም ይሆናል። የሌላውን 
አህጉር ሀገርና ሕዝብ ትተን በአፍሪካ እንደ እኛ ብዙ 
ሕዝብ ያላቸውንና ጎረቤት ሀገሮችን እንኳ በሌላ መለኪያ 
ብናይ ለሀገራችን እድገት ብዙ ማድረግ ያለብን መሆኑንና 
ከአንዳንድ በጥናት ላይ ባልተመሰረቱ ውሳኔዎች 
እንድንቆጠብ ይረዳናል ብዬ እገምታለሁ።

ለአብነትም፣ በግብጽ በየዓመቱ ወደ ሶስት ሚሊዮን 
ተማሪዎች በዩኒቨርሲቲዎቻቸው ተመዝግበው ይማራሉ። 
በናይጄሪያ ደግሞ በየዓመቱ ወደ ሁለት ነጥብ አምስት 
ሚሊዮን ተማሪዎች በየዩኒቨርሲቲዎች ተመዝግበው 
ይማራሉ። ሕዝቧ የኛ ግማሽ ገደማ በሆነችው የጎረቤት 
ሀገር ኬንያ ወደ 650 ሺህ ተማሪ በተለያየ ደረጃ በየዓመቱ 
በየዩኒቨርሲቲዎቻቸው ተመዝግቦ ይማራል። 

የሌሎች ይህን የሚመስል ቢሆንም በኢትዮጵያ 
ግን በዓመት በጠቅላላው ከ800 ሺህ ገደማ የተማሪዎች 
ቁጥር አልፈን የምናውቅ አይመስለኝም። እንደ 2015ቱ 
የዩኒቨርሲቲ አቀባበል በየዓመቱ 30 ሺህ በመቀበል 
የቀጠልን እንደሆነ ደግሞ በተለይ ከ4 ዓመት በኋላ  ድህረ 
ምረቃ ፕሮግራምን ጨምሮ በጠቅላላ ዓመታዊ ምዝገባ 
ከ120 ሺህ እስከ 150 ሺህ  ዝቅ እንደምንል ይታየኛል።

ይሄ ደግሞ የሕዝባችን ቁጥር በየዓመቱ እያደገ 
በሚሄድበት በአሁኑ ወቅት 150 ሺህ የአንደኛ ዓመት 
ተማሪዎችን ማስተናገድ የሚችሉ ዩኒቨርሲቲዎች እያለን 

ነፃ ሃሳብ
ፖለቲካ እና ልዩ ልዩ 

30 ሺህ ብቻ መቀበላችንና ከ1ሺህ 161 የሁለተኛ ደረጃ 
ት/ቤቶች ምንም ተማሪ ወደ ዩኒቨርሲቲ ለመግባት ብቁ 
አልሆነም መባሉ ሌሎች የደረሱበት የእድገት ደረጃ ላይ 
ለመድረስ እየተጠጋን ሳይሆን እየራቅን ወይም ወደኋላ 
እያፈገፈግን መሆኑን በደንብ መገንዘብና ማመን አለብን። 
ማመን ብቻ ሳይሆን ሀገራዊ መፍትሔ መፈለግና መተግበር 
አለብን።

የዛሬ ዓመት መስከረም 24 ቀን 2015 ዓ.ም በአዲስ 
ዘመን ጋዜጣ፣ መስከረም 26 ቀን 2015 ደግሞ በሪፖርተር 
ጋዜጣ በጻፍኩት ዝርዝር ዘገባ የከፍተኛ ትምህርት 
አገልግሎትን ለማስረዳት ሞክሬያለሁ፡፡ ይሄንን በአጭሩ 
ያህልም፤ ከፍተኛ ትምህርት ተቋማት ዋናው ኃላፊነታቸው 
በአብዛኛው በተለያየ ሙያ ማስተማር፣ እውቀትና 
ክህሎትን ማስጨበጥ ነው፡፡

ከዚህ ጋር ተያይዞ የምርምር፣ የሥርጭት፣ የተከታታይ 
ትምህርትና የሥራ እድል የመክፈትን ተግባርም አብሮ 
በዋነኝነት መታየት ይገባል ። በዓለም ዙሪያ ባሉ ሀገሮች 
ሁሉ የተማረ ዜጋ በብዛት በአንድ ተቋም ከሚሰራባቸው 
ተቋማት ውስጥ የከፍተኛ ትምህርት ተቋማት በአማካይ 
የአንደኝነቱን ቦታ ይይዛሉ። በእኛ ሀገርም እንደሌሎች 
ሀገሮች ሁሉ በርካታ የተማሩ ዜጎች በብዛት ከሚገኙባቸው 
መሥሪያ ቤቶች መሃል ዩኒቨርሲቲዎች የአንደኝነቱን ቦታ 
እንደሚይዙ ምንም አያጠራጥርም። ስለሆነም የተማረን 
ሰው አገልግሎት ተጠቅመን ማደግ ከፈለግን የዩኒቨርሲቲ 
ቁጥራችንን ከሕዝባችን ማደግ ጋር ማጣጣምና እንደሌሎች 
ሀገሮች ሁሉ ማድረግ ያለብን መሆኑን መጠቆም 
እፈልጋለሁ።

ልብ ልንለውና ልንገነዘበው ከሚገባን የማደግ ሃሳብ፣ 
አሁን አድገው የምናያቸው ሀገሮች በሙሉ በአንድ ወቅት 
አሁን እኛ አለንበት እድገት ደረጃ ላይ ነበሩ። ያም ሆኖ 
ለማደግ ከወሰዷቸው በርካታ ርምጃዎች ውስጥ ከላይ 
ለማሳየት እንደሞከርኩት የከፍተኛ ትምህርት ሥርጭት 
ማሳደግና ግለሰቦች የንብረት ባለቤት የመሆን መብት 
ከፍተኛውን ቦታ ይይዛሉ።     

የከፍተኛ ትምህርት አገልግሎት ማስፋፋት 
አዲስ ቴክኖሎጂ መገንባት የሚችሉ ዜጎችን ማፍራት 
ብቻ ሳይሆን የተፈጠረውን ቴክኖሎጂ ለመጠቀምና 
ለህብረተሰብም አገልግሎት መስጠት የሚችሉ ዜጎችን 
ማፍራት ማለት ነው። የሀገር እድገት የከፍተኛ ትምህርት 
መስፋፋትንና መዳረስን ከአየንና ከመረመርን የአደጉ 
ሀገሮች በሙሉ ከአሁን በፊትም ሆነ አሁን በተለየ መልኩ 
ትኩረትና ቅድሚያ የሚሰጡአቸውን የሙያ ዘርፎች 
ማየቱ ለአለንበት የእድገት ደረጃ  እጅግ በጣም አድርጎ 
የሚጠቅመን ይመስለኛል። ለግብርናውና የተፈጥሮ ሳይንስ 
ዘርፍ፣ ለምህንድስና ትምህርትና ለሕግ ትምህርት ትኩረት 
መስጠቱ ለሕዝባችን የተመቻቸ የመሥራትና በሀገር እድገት 
የመሳተፍ እድል ያላቸውን ዜጎች ልታፈራ ትችላለች ብሎ 
ለመናገር ያስችላል።

ለምሳሌ፣ በግብርናውና በተፈጥሮ ሳይንስ ዘርፍ በቂ 
የተማረ ሰው ካፈራንና አመቺ የግለሰቦች የባለንብረትነትንና 
ተሳትፎ ፖሊሲ በሀገራችን ካደገ የግብርናው ዘርፍ ዜጎችን 
መመገብ የሚችል ምርት ማምረት ይችላል። ዜጎችን 
ከመመገብ አልፎ ለፋብሪካዎች ጥሬ እቃን በሰፊው 
ማምረት ይቻላል። ከዚያም በማለፍ ለንግዱ ዘርፍ ወደ 
ውጭ የሚሸጡ ምርቶችንና ከውጭ የሚገዙ ምርቶችን 
የሚተኩ ምርቶችን ማምረት ይችላል። የተማረ ዜጋ በበቂ 
መጠን ካሰለጠንን የተፈጥሮ ሃብት ጥበቃውና እድገት 
የተጠናከረ ማድረግ ይቻላል። በተጨማሪ በጤና፣ 
በትምህርት ወዘተ ዘርፉም ለሕዝብ አገልግሎት የሚሰጡ 
ዜጎችም በብዛት ይኖሩናል ማለት ነው።

በተለያዩ የምህንድስና ዘርፎች የተማረ ዜጋ 
ለኢንዱስትሪው፣ ለቴክኖሎጂው፣ ለግብርናው፣ ለማዕድን 
ለተለያዩ ግንባታዎች፣... ዘመናዊነትና መስፋፋት እጅግ 
አድርጎ መሠረት ይጥላል። እጅግ አድርገው በተለያየ መስክ 
በላቀ መልኩ የሰለጠኑና በመሰልጠን ያሉ የዓለም ሀገሮች 
በሙሉ ለምህንድስና ትምህርት የሰጡትና የሚሰጡት 
ትኩረት እጅግ በጣም ከፍተኛ መሆኑ ይታወቃል። 
ስለሆነም ከጃፓን፣ ከምስራቅ ኤዢያና ከስሜን አሜሪካ 
የሃምሳና የመቶ ዓመታትን ልምድና ያለፉበትን ቆም ብሎ 
መመርመሩ እኛስ መሃንዲሶችን በብዛት በማስተማር 
እንዴት እንደግ ለሚለው ጥያቄ አቅጣጫ ጠቋሚ መሆኑን 
መገንዘብ ይኖርብናል። ስለሆነም የምህንድስናውን 
ትምህርት በማስፋፋት ፖሊሲ አውጪዎች ሌሎች 
ያደጉበትን ቅደም ተከተል መርምረው ለእኛ የሚበጀውን 
በመለየት ልንጠቅምበት ይገባል እላለሁ።

የሕግ ትምህርት መስፋፋትንና ለሀገር እድገት ያለውን 
ሚና ለማስረዳት ብዙ ማለት ይቻላል። ነገር ግን በአጭሩ 
ሕግ በአደጉት ሀገሮች እንዴት እንደሚከበርና ማንም 
ከሕግ በላይ መሆን እንደማይችል በተግባር የሚታየው 
ለሕግ ትምህርት ከፍተኛ ትኩረት ማድረግ እንዳለብን 
ያስተምረናል። የሕግ አገልግሎት በደንብ በሰፈነባቸው 
ሀገሮች ማንም ካጠፋ በሕግ በማንኛውም ጊዜ ተጠያቂ 
ይሆናል። በሕግ ጥላ ከለላ ያላቸው መሆኑን የሚያውቁ 
ዜጎች ደግሞ ለሀገራቸው ያላቸውን አስተዋጽኦ መመርምሩ 
ለእኛም ሀገር መማሪያ መሆን ይችላል እላለሁ።

ለዚህ ማሳያው፣ እጅግ በጣም የተማረ ዜጋና በሕግ 
የሰለጠኑ በርካታ ዜጎች ያላቸው የስካንዴቪያ ሀገሮች 
ለፖሊስና ለሕግ አስከባሪዎች ብዙ ወጪ አያወጡም። 
ለዚህም መነሻው ዜጎቻቸው የሀገራቸውን ሕግ ጠንቅቀው 
ስለሚያውቁ ነው ማለት ይቻላል። ጥርት ያለ የሕግ ከለላ 
ከአለ የግለሰቦች የመሥራትና የንብረት ባለቤት የመሆን 
መብት የተረጋገጠ ይሆናል። በሀገር ደረጃም ይሁን በክፍለ 
ኢኮኖሚ የሚወጡ ሕጎች ሁሉ የግለሰብ ውሳኔ ሳይሆኑ 
በሕግ የሚመሩ የቡድኖች ሥራ ሊሆኑ ይችላሉ። የሕግ 
ትምህርት ባልተስፋፋበት ሀገር በተለያየ ደረጃ የሚያገለግሉ 
ብዙ መሪዎችን፣ ሕግ አውጪዎችንና አስፈጻሚዎችን 
ማፍራት አይቻልም። ስለሆነም ከአለንበት የእድገት ደረጃ 
ከፍ ለማለት በርካታ ሕግ ተምረው የሚያገለግሉን ዜጎችን 
ማፍራት የግድ ነው።

ሀገራችንን ለማሳደግ የግለሰቦች ተሳትፎና ዜጎችን 
በሰፊው ማስተማር አብዛኛዎቹ የአደጉ ሀገሮች 
የተጠቀሙባቸውና ተከትለዋቸው ከነበሩ በርካታ የእድገት 
መንገዶች መሃከል መሆኑን ብዙ መረጃዎች ያሳያሉ። እኛም 
ሀገራችንን ለማሳደግ የምንተገብራቸው ሥራዎች የራሳችንና 
ከራሳችን አቅም ጋር የተጣጣሙና ከሌሎች ልምድ 
የምናገኛቸው ቢሆኑ ሊጠቅሙን ይችላሉ። ይህ ሌሎች 
ሀገሮች ሁሉ ያደረጉት በመሆኑ እኛንም እንደሚጠቅም 
ብዙም አያጠራጥርም። ቢያንስ ዜጎቻችንን በሰፊው 
በማስተማርና የግለሰቦችን ተሳትፎ በየዘርፉ በማሳደግ 
በጣም እያደገ የመጣውን የሕዝብ ቁጥር በማንኛውም ጊዜ 
መመገብ፣ ማልበስና መጠለያ ያለው እንዲሆን ማድረግ 
እንደምንችል እርግጠኛ መሆንና መቻል አለብን።

 በሌላ በኩል ደግሞ ከተፈጥሮ ሃብታችን፣ የአየር 
ጠባያችንና ከሀገራችን ጂኦግራፊያዊ አቀማመጥ ልናገኝና 
ልንጠቀም የምንችለውን ጥቅም ማግኘት የምንችለው 
ዜጎቻችንን በሰፊው ስናስተምርና አሥራ ሦስቱንም ወራት 
የእርሻ ምርት ማምረት ስንችል ነው። ይህን ማድረግ ከቻልን 
እኛ የምናመርተውንና በርካታ በቅርብ ያሉ በረሃማ ሀገሮች 
የማያመርቱትን አምርተን ለመጠቀም፣ አውሮፓ በበረዶ 
ሲሸፈን የማያመርቱትን አምርተን ለመጠቀም እንድንችል 
በርካታ የተማረ ሰው ያስፈልገናል።

ከዚህም በተጨማሪ በሀገራችን በአለፉት ጥቂት 
ዓመታት ከተመቻቹ በርካታ ሁኔታዎች ውስጥ በበቂ ሁኔታ 
እያደገ የመጣውን የኃይል ማመንጨት አቅም በመጠቀም 
በየዘርፉ ምርት ለማሳደግ፣ በየዘርፉ የተማሩ ብዙ ዜጎች 
ያስፈልጉናል። የሕዝባችንን የእድገት ፍጥነት ካየን 
የምንለብሰውን ልብስ ሁሉ ከውጭ እያመጣን ከመልበስ 
ደረጃ አቅጣጫችንን በቶሎ ለመቀየር በጥጥ፣ በሱፍና 
ሲንተቲክ ፋይበሮችን በማምረትና ሕዝባችንን በሀገር 
የተመረተ ልብስ ለማልበስ አሁንም የተማሩ ዜጎች በብዛት 
ያስፈልጉናል።

80 በመቶ የሚሆነውን የገጠር ሕዝባችንንም ኑሮ 
ለመለወጥ ከዚያው ከገጠር የመጡና ወደገጠር ለመመለስና 
ተቀላቅሎ ለማገልገል ፈቃደኛ የሚሆኑና የሚችሉ ከገጠር 
የወጡ ብዙ የተማሩ ዜጎች ያስፈልጉናል። በቅርቡ 
የተቀላቀልነውን የBRICS አባል መሆን የቻልንባቸውን 
በርካታ ሁኔታ ከፍተኛ ዋጋ ሰጥተናቸው የኢኮኖሚ 
የዲፕሎማሳዊና የፖለቲካ ጥቅሙን ለሀገራችንና 
ለሕዝባችን በረጅም ጊዜ በተግባር ለማየት እንድንችል 
እንደሌሎቹ አባሎች ሁሉ ቢያንስ ሕዝባችንን በብዛት 
ማስተማር አለብን፣ አምርተንም እዚህ ሰፊ ገበያ ውስጥ 
ለመግባት አስፈላጊ ጥረት ማድረግ አለብን።

ፍላጎትንና ፍጆታን ለማጣጣም በርካታ ሀገራዊ 
ጉዳዮች መሥራትና  እንዳለባቸው ይታወቃል። ያም ሆኖ 
ግን የዚህ ጽሑፍ ዋነኛ ዓላማ ኢትዮጵያን በብዙ ዘርፍ 
ለማሳደግ የግለሰቦች የንብረት ባለቤት የመሆን መብትንና 
ተሳትፎ አስፈላጊነትን፣ የከፍተኛ ትምህርትን እና በከፍተኛ 
ትምህርትን የተማሩ ዜጎች በጣምራ ያላቸውን ጥቅም 
ለማሳየት ነውና የሀገራችን ፖሊሲ አውጪዎች በዚህ ረገድ 
ብዙ ማድረግ እንዳለባቸው ለመጠቆም እወዳለሁ። 

ለሀገር እድገት የከፍተኛ ትምህርት እና ...
ከ 5 ገጽ የዞረ

80 በመቶ የሚሆነውን 
የገጠር ሕዝባችንንም ኑሮ 

ለመለወጥ ከዚያው ከገጠር 
የመጡና ወደገጠር ለመመለስና 
ተቀላቅሎ ለማገልገል ፈቃደኛ 
የሚሆኑና የሚችሉ ከገጠር 
የወጡ ብዙ የተማሩ ዜጎች 

ያስፈልጉናል



ብርሃን ፈይሳ

አዲሱ የኢትዮጵያዊያን ዓመት ባስቆጠራቸው ሁለት 
ሳምንታት ሁለት የዓለም ክብረወሰኖችን ለኢትዮጵያዊያን 
በማስረከብ የኢትዮጵያ አትሌቲክስ የተሳካ ዓመት 
መሆኑን ከወዲሁ በማስመስከር ላይ ይገኛል:: የሴቶች 
የ5ሺ ሜትር የዓለም ክብረወሰን ወደ ኢትዮጵያ በተመለሰ 
በቀናት ልዩነት የሴቶች ማራቶን ፈጣን ሰዓት መመዝገቡ 
ለበርካቶች አግራሞትን የሚጭር ስለመሆኑ አያጠያይቅም:: 
የዓለም ድንቃድንቅ ሁነቶችን በመመዝገብ የሚታወቀው 
ጊነስ ቡክም ይህንኑ የኢትዮጵያዊቷን አትሌት ትዕግስት 
አሰፋ ገድል በክብር ገጹ አስፍሯል::

የበርሊን ማራቶን እና የማራቶን ክብረወሰን ዓመታዊ 
ቀጠሮ ያላቸው ይመስላል:: በዓለም አትሌቲክስ የፕላቲኒየም 
ደረጃ ከተሰጣቸው ስድስት የጎዳና ሩጫዎች አንዱ የሆነው 
ይህ ማራቶን፤ የዓለም ክብረወሰንን በተደጋጋሚ ለመስበር 
የተመቸ ነው:: ይህንንም ተከትሎ በስፖርቱ ድንቅ አቋም 
ላይ የሚገኙ አትሌቶች ይመርጡታል:: ዘንድሮ ለ49ኛ ጊዜ 
በተካሄደው የበርሊን ማራቶን ውድድር በኢትዮጵያዊቷ 
አትሌት ትዕግስት አሰፋ ያልተጠበቀ አዲስ የማራቶን 
የዓለም ክብረወሰን ተመዝግባል:: 

ለየትኛውም የዓለማችን ድንቅ አትሌት የዓለም 
ክብረወሰን ማሻሻል የምን ጊዜም ህልምና በስፖርቱ 
የደረሰበት የልዕልና ደረጃ ማሳያ ነው:: ትዕግስት ባለፈው 
እሁድ ያስመዘገበችው የማራቶን ክብረወሰን ደግሞ በፅናት 
የተገኘ በከባዱ ማራቶን የደረሰችበት ልዕልና ማሳያ ነው::

አዲሷ የርቀቱ ንግስት ከረጅም ጊዜ የህክምና ክትትል 
በኋላ የመጀመሪያ ማራቶኗን በሳውዲ አረቢያ ያደረገች 
ሲሆን፣ አትሌቷ በወቅቱ ያስመዘገበችው 2:34:01 የሆነ 
ሰዓት ነበር:: ባለፈው ዓመት ደግሞ በዚሁ የበርሊን 
ማራቶን 2:15:37 በሆነ ሰዓት በመሮጥ የውድድሩን 

       አዲስ ዘመን    ማክሰኞ መስከረም 15 ቀን 2016 ዓ.ም ገጽ 47

ስፖርት

ክብረወሰን እንዲሁም የዓለም ሁለኛውንና የኢትዮጵያ 
የርቀቱ ክብረወሰን የሆነውን ፈጣን ሰዓት ማስመዝገብ 
ችላ ነበር:: አትሌቷ በዚህ ወቅት የገባችበት ሰዓት ቀድሞ 
ከነበራት ወደ 19 የሚሆኑ ደቂቃዎችን ያሻሻለችበት መሆኑ 
በርቀቱ ያላትን የወደፊት ተስፋ በግልጽ ያመላከተ ነበር:: 
ከዓመት በኋላ ዳግም በሮጠችበት በዚሁ ውድድር ላይም 
ይህንኑ ተስፋ እውን በማድረግ ቀድሞ በነበራት ሰዓት ወደ 
4 ደቂቃ በማሻሻል ብቃቷን እንዲሁም በርቀቱ የወደፊት 
ተጽእኖ ፈጣሪነቷን ማስመስከር ችላለች:: 

ትዕግስት ዓለምን ያስደነቀውን ያልተጠበቀ ክብረወሰን 
ካስመዘገበችበት የእሁዱ ከውድድሩ በኋላ ‹‹ይህ ውጤት 
ባለፉት ዓመታት ጠንክሮ በመስራት የተገኘ ነው:: የማራቶን 
ክብረወሰንን መስበር ብፈልግም እንዲህ ይሆናል ብዬ 

ግን አልጠበቅኩም ነበር›› ስትል አስተያየቷን መስጠቷን 
ዘ ጋርዲያን በድረገጹ አስነብቧል:: የ26 ዓመቷ አትሌት 
በእርግጥም ክብረወሰኑን መስበሯ እንዳስገረማት ከሁኔታዋ 
ለመረዳት ይቻላል:: እአአ በ2016 የሪዮ ኦሊምፒክ በ800 
ሜትር ሀገሯን የወከለችው ትዕግስት በተያዘው ዓመት 
መጨረሻ በሚካሄደው የፓሪሱ ኦሊምፒክ ላይ የኢትዮጵያን 
የማራቶን ቡድኑን እንደምትመራ ከወዲሁ አረጋግጣለች:: 
ከዚህ ጋር ተያይዞም ከስካይ ኒውስ ጋር በነበራት ቆይታ 
‹‹ውሳኔው የኦሊምፒክ ኮሚቴው ቢሆንም በዚህ ውድድር 
ግን ወሳኝ ውጤት ማስመዝገብ ችያለሁ›› ስትል ተናግራለች::   

በሆለታ በአንደኛ ደረጃ ትምህርት ቤት በ100 ሜትር  
እና 200 ሜትር ርቀቶች በመሳተፍ የአትሌቲክስ ህይወትን 
የተቀላቀለችው አትሌቷ፤ በ2003 ዓም የኦሮሚያ ፖሊስ 

አትሌትክስ ክለብን ተቀላቀለች:: ይህም እአአ በ2012 
በሱዳን በተካሄደው የምስራቅ አፍሪካ ቻምፒዮና በ400 
ሜትር ሃገሯን እንድትወክል ሲያደርጋት ውድድሩን 
ሁለተኛ ደረጃን በመያዝ ነበር ያጠናቀቀችው:: በዚያው 
ዓመት በአፍሪካ ቤኒን ላይ በተደረገው የአፍሪካ ቻምፒዮና 
ተፎካካሪ ሆናለች:: በቀጣዩ ዓመት በሞርሺየስ የአፍሪካ 
ወጣቶች ቻምፒዮና በ400 ሜትር እና 800ሜትር ርቀቶች 
በመሳተፍ ለሜዳሊያ በቅታለች:: ይህ ችሎታዋ ሃገሯን 
በተደጋጋሚ እንድትወክል ሲያበቃት እአአ በ2016ቱ የሪዮ 
ኦሊምፒክ ላይም ለኢትዮጵያ ተሰልፋለች:: 

ይሁንና አትሌቷ እአአ ከ2014 አንስቶ በኦሊምፒክ 
ተሳታፊ እስከሆነችበት ዓመት ድረስ ከተረከዝ ጅማት 
ህመም ጋር ጠንካራ ትግል በማድረግ ነበር ያሳለፈችው:: 
ይኸው ጉዳቷ እየጠነከረ ከመምጣቱ ጋር ተያይዞም 
የህክምና ባለሙያዎች ሩጫን እንድታቆም ነገሯት፤ 
ይሁንና ከአንድ ዓመት ማገገም በኋላ በድጋሚ ወደ 
ውድድር ተመልሳ ነበር:: ከህምሙ ሙሉ ለሙሉ ማገገም 
አለመቻሏም እአአ በ2019 የቫሌንሺያ ግማሽ ማራቶንን 
እንዳጠናቀቀች በድጋፍ ወደ ህክምና ስፍራ እንድትሄድ 
አድርጓታል:: በወቅቱ በክራንች እየታገዘች በሄደችባቸው 
የአውሮፓ የህክምና ማዕከላትም በተመሳሳ ሩጫን 
እንድታቆም ቢነገራትም የጽናት ተምሳሌት የሆነችው 
አትሌት ግን ከህመሟ አገግማ ወደ ቀድሞ አቋሟ 
ለመመለስ ሳትሰለች በመስራት በጎዳና ላይ ሩጫዎች ወደ 
አትሌቲክስ ህይወቷ ለመመለስ ችላለች:: 

በሁለት ዓመት ውስጥም የማራቶን አትሌት በመሆን 
ከማሸነፍ ባለፈ የዓለም ክብረወሰን በመሰባበር ጭምር 
የዓለም ቁጥር አንዷ አትሌት መሆኗን አረጋግጣለች:: 
በእርግጥም ያለፉት ዓመታት የማገገሚያ ብቻም ሳይሆኑ 
ለዛሬ ሲያዘጋጇት የቆዩ ስለመሆኑ የበርሊን ማራቶንን 
የመጨረሻዋን መስመር ስትረግጥ ያሳየችው ሁኔታ 
ይናገራል::  

በጽናት የተገኘ የማራቶን ልዕልና 

ትዕግስት አሰፋ በሴቶች ማራቶን የዓለም ክብረወሰን ያሻሻለች የመጀመሪያዋ ኢትዮጵያዊት ሆናለች፣

የጨረታ  ማስታወቂያ 

በየካ ክ/ከ የወ01 ጤና ጣቢያ በ2016 በጀት አመት በመንግስት ከተመደበለት ትሬዠሪና የውስጥ 

ገቢ  መደበኛ በጀት በ1ኛ ዙር ብሄራዊ ግልፅ ጨረታ ከዚህ በታች በሎት የተዘረዘሩትን የደንብ 

ልብሶች የጽህፈት  መሳሪያዎች ህትመቶች የጽዳት እቃዎች የጥገና እቃዎች የኤሌክትሮኒክስ እቃዎች 

ቋሚ እቃዎች በጨረታ  አወዳድሮ መግዛት ይፈልጋል፡፡  

ሎት-1፡- የደንብ /የስራ ልብስ   ሎት-3 ፡-ህትመቶች     ሎት-5 የጥገና እቃዎች  

ሎት-2 - የጽህፈት መሳሪያዎች  ሎት -4፡-የጽዳት እቃዎች ሎት 6 የኤሌክትሮኒክስ እቃዎች  

ሎት 7-ቋሚ እቃዎች  በመሆኑም በጨረታው ለመሳተፍ የምትፈልጉ ተወዳዳሪዎች - 

1. የታደሰ ህጋዊ የንግድ ፈቃድ ያለው የቲን እና የቫት ተመዝጋቢ ማስረጃ ማቅረብ ይጠበቅባቸዋል፡፡ 

2. ከፋ/ኢ/ል/ ሚኒስቴር በእቃ ግዥ አቅራቢነት ለተወዳዳሪነት የተፈቀደበት የምዝገባ ማስረጃቸውን 

ማቅረብ  አለባቸው፡፡ 

3. ተጫራቾች የጨረታ ሰነዱን የማይመለስ ብር 100/አንድ መቶ ብር /ብቻ በመክፈል ጨረታው 

በአዲስ  ዘመን ጋዜጣ ታትሞ ከወጣበት ቀን ጀምሮ እስከ 11ኛው የስራ ቀን 3፡00 ሰዓት ድረስ 

ከተቋሙ ግዥ  ክፍል መውሰድ የምትችሉ ሲሆን የጨረታ ሰነዱ ላይ የሚጫረቱበትን ዋጋ ከነ 

ቫት በመሙላት እና  ስም ፊርማና የድርጅቱን ህጋዊ ማህተም በማድረግ ዋናውንና ኮፒ በታሸገ 

ኢንቨሎፕ በተቋሙ  በተዘጋጀው የጨረታ ሳጥን ውስጥ ማስገባት አለባቸው፡፡ 

4. ተጫራቾች የጨረታ ማስከበሪያ በባንክ በተረጋገጠ ቼክ /ሲ.ፒ.ኦ/ ብር 5000.00 /አምስት ሺህ 

ብር /ብቻ  በማሰራት ዋናውን/ኦርጅናል ከሰነዱ ጋር ማቅረብ አለባቸው፡፡ 

5. ጨረታው የሚከፈተው  ማስታወቂያው በአዲስ ዘመን ጋዜጣ ታትሞ ከወጣበት ቀን ጀምሮ 

በ11ኛው  የስራ ቀን 3፡00 ሰዓት ታሽጎ በዚሁ ቀን ከጠዋቱ 3፡30 ተጫራቾች ወይም ህጋዊ 

ወኪሎቻቸው ባሉበት  በይፋ ይከፈታል፡፡

6.እቃዎቹ በተሰጠው ስፔስፊኬሽን መሰረት መቅረብ አለባቸው፡፡  ኤክስፓየርድ ዴት 

ለሚያስፈልጋቸው  የተመረቱባቸውና ኤክስፓየርድ ጊዜያቸው በግልጽ የሚታይ መሆን አለባቸው 

የአገልግሎት ጊዜያቸው ቢያንስ  አንድ አመት እና ከዚያ በላይ መሆን አለባቸው፡፡ 

7.መ/ቤቱ የተሻለ አማራጭ ካገኘ ጨረታውን በሙሉም ሆነ በከፊል የመሰረዝ መብቱ የተጠበቀ 

ነው፡፡ 

አድራሻ ፡- ፈረንሳይ ወደ አርባ አንድ እየሱስ በሚያስገባው መንገድ ገባ ብሎ ከወረዳ 01 አስተዳደር 

ጽ/ቤት  አጠገብ፡፡ ለበለጠ መረጃ -- ስ.ቁ 0111-548454/0111-549680 
 

የካ ክ/ከ የወ01 ጤና ጣቢያ

የንግድ ምልክት እድሳት ማስታወቂያ

1. ስም- ኒርማ ኬሚካል ወርክስ ፕራይቬት ሊሚትድ  
(Nirma Chemical Works Private Limited) አድራሻ፡- Nirma House, 
Ashram Road, Ahmedabad 380009, India

2. ማመልከቻ ቁጥር FTM/7728/16
3. የእድሳት ጊዜ 09/08/2023-09/08/2030

4. የንግድ ምልክቱ - NIRMA
5. ባለቤቱ ይህንን የንግድ ምልክት የሚጠቀመው በአለም  አቀፍ ምድብ 03 ሲሆን 
በ05/09/2009 ዓ.ም በአዲስ  ዘመን ጋዜጣ VOL. LXXVI NO.245 በወጣው 
ማስታወቂያ ከተዘረዘሩት ምርቶች ጋር በተያያዘ ነው፡፡ 
ማንኛውም ሰው ከባለቤቱ ፍቃድ ውጪ በነዚህ ንግድ ምልክቶች ከተጠቀመ  በኢትዮጵያ ህግ 
መሰረት ይጠየቃል፡፡ 

የንግድ ምልክት እድሳት ማስታወቂያ 

1. ስም:- ቻይና ቶባኮ ጊያንግሱ ኢንዱስትሪያል ኮ.ኤልቲዲ  (CHINA TOBACCO JIANGSU 
INDUSTRIAL CO. LTD)  
አድራሻ፡- No 406-3 Zhongshan North Road, Nanjing 210011  Jiangsu, People’s 
Republic of China 

2. የንግድ  
ምልክት

ማመልከቻ ቁጥር የእድሳት  ጊዜ  ተቃውሞ የወጣበት ጋዜጣ 
ቁጥርና ቀን

FTM/7700/16 28/07/2023-
28/07/2030

Vol.LXXVI N0.056  
ቀን 26/02/2009

FTM/7701/16 28/07/2023-
28/07/2030

Vol.LXXVI No.056  
ቀን 26/02/2009

3. የንግድ ምልክቶቹ ጥቅም ላይ የሚውሉት ከፍ   ብለው በተዘረዘሩት ማስታወቂያዎች ላይ 
ለተጠቀሱት ዕቃዎች ሲሆን  ንግድ ምልክቶቹ በማስታወቂያው ላይ ይገኛሉ፡፡ ማንኛውም ሰው 
ከባለቤቱ ፍቃድ ውጪ በነዚህ ንግድ ምልክቶች ከተጠቀመ  በኢትዮጵያ ህግ መሰረት ይጠየቃል፡፡ 

የኢትዮጵያ አዕምሯዊ ንብረት ባለሥልጣን 

የኢትዮጵያ አዕምሯዊ ንብረት ባለሥልጣን 

